
	ВААРТАЙ ЗОРЧИГЧ

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1978 онд эрхлэн хэвлүүлсэн «6 “б”-гийн гайхал» номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

« Путешественник с багажом»

	 

	Орос хэлнээс орчуулсан Ч. Алтанзагас

	ВААРТАЙ ЗОРЧИГЧ

	 

	1

	Манай сангийн аж ахуйд, Артект амрах эрхийн бичиг нэгийг ирүүллээ. Гэтэл түүнийг надад гардуулдаг нь санаанд оромгүй хэрэг болов. Үнэнийг хэлэхэд «гардууллаа» гэдэг үг ч болсон явдлыг үнэн зөв илэрхийлж чадахгүй л дээ. Хэрэг дээрээ тэр бичгийг надад их л хэл амтайгаар өгсөн юм. Жишээ нь, манай ахлах удирдагч Нина Семеновнагийн бодлоор бол би тэр бичгийг авах гавьяагүй хүн ажээ. 

	Тэр бээр, «Чи бол тэр бичгийг авах гавьяагүй хүн, харин зарим хүмүүс чамайг авах ёстой хүн нь мөн гэцгээж байна билээ. Яах вэ, харъя л даа»... гэж шулуухан хэлсэн юм. 

	«Зарим хүмүүс гэж тэр бээр хэнийг хэлснийг нь бүү мэд. Харин тэр хүмүүсийн зөв гэдэгт би итгэлтэй байна. Намайг явуулахгүй юм бол хэнийг Артект явуулах ёстой болж байна? Надад хэлээд өг л дөө. Нэгдүгээрт, сургуулийн хэмжээгээр би бол энэ атрын хамгийн түрүүний хүн. Одоогийн энэ байшингуудын оронд гурав дөрөвхөн майхан шаачихсан байхад би энэ сангийн аж ахуйд ирсэн юм.

	Бидэнд амаргүй байж билээ. Ялангуяа өвөл бүр ч хэцүү, гэвч биднийг яаж ажиллаж байсан гэж санана. Намрын сэрүүнд хүйтэн салхи майхан нэвт үлээж, өвөлд майхнууд маань цасанд дарагдаж дөнгөж орой нь цухуйж байдаг сан. 

	Тэр үед би гурван ой таван сартай байж билээ. Гэвч энэ бүгд дөнгөж өчигдөрхөн болсон шиг санагдаж байна. Ийм юм ч ер нь мартагддаггүй л дээ. 

	Хоёрдугаарт, би... за ерөнхийдөө хамгийн гол нь нэгдүгээр нь юм даа. 

	За ингээд би Артек явах болсондоо баярласан гэдэг хязгааргүй. Гэртээ харих замдаа сангийн аж ахуйн дарга Николай Павлович Шерстневтэй тааралдав. Тэр бээр бас энэ аж ахуйг анх босголцсон хүний нэг. 

	Бид хоёр мэндэлж гар барив. Тэр бээр завтай үедээ, тааралдсан хэнтэй ч болов хэдэн үг сольж өнгөрдөг зантай хүн л дээ. 

	Шерстнев: — За, ажил хэрэг ямаршуу байна даа, Севка? гэж асуув. 

	Энэ үг дангаараа бол ямар ч утгагүй үг л дээ. Хүмүүс тааралдахдаа дандаа «Юу байна даа?» гэдэг мөртөө хариуг нь огт сонирхдоггүй шүү дээ. Зүгээр л эелдэг зангийн үүднээс тэгж асууцгаадаг юм уу, хаашаа юм. Харин Шерстневийн хувьд бол шал ондоо. Тэр бээр, үнэхээр миний ажил явдлыг сонирхож байгаа юм. 

	— Муугүй шүү гэж би хэлэв. Өөрийн сониныг шууд илтгэх нь эвгүй байлаа. Шерстневийн хувьд ид ажлын үе эхлэх гэж байлаа. Хадлан авах, тариа хураалтад бэлтгэх гээд л. Тэгэхэд би амрахаар явах гэж байдаг. Гэвч би тэсэлгүй, Артект амрах болсон, татгалздаг юм уу, байдаг юм уу мэдэхгүй. Өдийд аж ахуйгаас нэг ч хүн амралтад явах гээгүй байхад би явах болж байдаг гэж нэмж хэлэв. 

	— Зүгээр, энэ жил бид дажгүй. Харин чи дүү минь, хоолойныхоо өвчнийг эмчлүүлэх хэрэгтэй. Далайн усаар хоолойгоо зайлбал хоолойны чинь өвчин эдгэнэ. За баяртай гэж Шерстнев хэлэв. 

	— Баяртай гэж би хэллээ. 

	— Түүнээс гадна чи Артект томоотой тохитой байж үзээрэй дээ. Тэнд чинь Зөвлөлт орны өнцөг булан бүрээс цугласан хүүхдүүд байна. Чи өөрөө мэдэж байгаа. Хэрэв ялихгүй ч болов ямар нэгэн юм болбол хэчнээн шуугиан дэгдэнэ гэж бодож байна?

	Тийм ээ, Тэр бээр ямар нэгэн юм хэлэх гэж байгаа нь тодорхой байв. 

	— Жишээ нь, пионерууд цуглаад дуулж бүжиглэж байхад чи мяу гээд дуугарч орхивол олон улсын чанартай шуугиан дэгдэнэ шүү дээ. 

	— Энэ яах вэ, би ээжийн дэргэд биеэ аргацааж байгаа нь тэр. Манай ээж худал хэлэхэд их дургүйг та мэднэ шүү дээ. Тэгэхлээр заримдаа худал хэлмээр санагдаад болохгүй болохоор нь мий шиг дуугардаг юм.

	— Дэвшилттэй л арга байна. Харин яагаад өвөөлж шиг дуугардаг юм бэ? 

	Үгүй ер, энэ Нина Семеновна үүнийг хүртэл ярьжээ гэж би гайхав. 

	Би элдэв шувууны дуу судалдаг юм. Тэгээд нэг өдөр хичээл дээрээ энэ тухай бодлогошрон сууж байснаа өвөөлж шиг дуугарч балаг болсон юм гээд хэлчхэв. Би ямар ч шувууны дуу сонирхдоггүй мөртөө эвгүй байдлаас тун догь мултран гарч байгаа биз? Би уг нь хүүхдүүдтэй маргалдаад хичээл дээр өвөөлж болж дуугарна гээд хэлчихсэндээ тэгсэн юм. Би хэлсэн үгэндээ эзэн болдог юм л даа. 

	— Аа тийм үү? Одоо л балагтай явдал тарихгүйг хичээгээрэй гэж Шерстнев хэлэв. 

	— Тэгнэ ээ. Харин Нина Семеновна надад гомдчихож. Ер нь гомдохдоо их амархан. Би уучлал гуйгаад байгаа хэр нь уучлахгүй юм. 

	— Яагаад чамд гомдсон хэрэг вэ?

	Би дуугарсангүй, тэр тухай яримааргүй санагдсан юм. Гэвч Шерстнев гуай миний амыг хүлээж над руу сэжигтэй харцаар ширтэн зогссонд:

	— Онцын ч юм болоогүй юм. Би зүгээр «Саваофа тэнгэр» гээд хочилчихсон юм. 

	— Юу гэж хочилсон гэнэ ээ? гэж лавлан асуув. 

	— Сүсэгтэн хүмүүс Саваофа гэдэг тэнгэрийг санаанаасаа зохиож л дээ. Тэр нь ганцаараа гурван хүнийг оролдог аж; эцэг тэнгэр, хүү тэнгэр, сүнс тэнгэр. Нина Семеновна бас гурван хүний ажил хийдэг юм. Нэгд, пионерын ахлах удирдагч, хоёрт, багш; гуравт, ханын сонины ерөнхий эрхлэгч. Тэгээд л «Саваофа тэнгэр» гэчихсэн юм. Тэгээд би дараа нь, "Нина Семеновна багш аа, намайг уучилна уу? Би яагаад гэгж хэлчихсэн юм мэдэхгүй" гэхэд энэ талаар ярих ямар ч хүсэлгүй байгаа бололтой цаашаа эргээд яваад өгсөн юм. 

	— Танай Нина Семеновна багш их хатуу хүн юм даа. 

	— Тийм, бас гомдомтгойг нь яана. 

	Ингэж яриад бид хоёр салж хоёр тийш явав. Тэгснээ би яагаад ч юм эргэж хармаар санагдаад байхаар нь эргэж харваас Шерстнев гуайн нуруу өргөн бөгөөд бөгтөрдүү, гар нь урт ажээ. Шерстнев гуай ч бас эргэж харав. Хүмүүс зэрэг эргэж харахаараа голдуу л бушуухан цаашаа хардаг сан. Харин Шерстнев гуай бол цаашаа харахын тухай бодоо ч үгүй билээ. 

	Бүлгийн цуглаан дээр намайг Артект тодорхойлохдоо, залхуу, ам султай, охидыг егөөдөж ёжилдог гээд л нэлээд шүүмжлэв. 

	«Ёжилдог» гэнэ шүү. Ганц муу охиныг «Доожоогүй гүнж» гээд хэлчихсэн төлөө хүнийг тэгж доромжлохдоо яадаг юм. Хамгийн гол нь «Гүнж» гэдгийг хэн ч эсэргүүцээгүй байж «Доожоогүй» гэдэг тодотголд нь дургүйцдэг байна шүү. 

	— Одоо чинь манай улсад ёстой гүнж байхгүй шүү дээ. Энэ бол зүгээр хошин үг, уран зохиолын дүр. 

	Гэтэл хөвгүүд нь инээлдэж охид нь миний дууг хорьж, харин «Саваофа тэнгэр»;

	— Шеглов чи бол бүдүүлэг хүн, гэвч бид чамд гомдохгүй. Чи хүний зан авир, сэтгэлийн эмзэг нарийныг ойлгодоггүй чинь тун ч их харамсалтай гэв. «Тун ч их харамсалтай» гэдэг үгээ ихэд онцлон сунжруулан хэлэх нь энэ үгээрээ намайг ганц агшинд хүмүүжүүлж, би тэнэг Иван халуун тогоонд буцлаад гарч ирсэн мэт тэр дороо төрөл арилжиж, «Эрхэм хүндэт Нина Семеновна, багш аа, би одоо таныг гомдоож байхгүй, ер нь хэнийг ч гэсэн урмыг нь хугалж сэтгэлийг нь зовоож байхгүй, сахиусан тэнгэр мэт болно» гэж хэлчих юм гэж бодсон мэт. 

	Сэтгэл түгшим нам гүм болов. Алив юм шийдэгдэх үед ийм түгшүүртэй байдаг. Одоо яг л ийм цаг болж хүүхдүүд намайг Артект явуулах нь зөв, буруу алин болохыг бодоцгоож байна. 

	— За тийм байж, тэгвэл олон улсын байдлын талаар хэн тэдэнд хамгийн сонирхолтой лекц уншсан бил ээ? Тэд мартчихаа юу? Сахаарын элсэн цөл, дээр цагт шим тэжээлт хөрс бүхий хөндий тал байсан тухай ярьж байсныг мартчихаж. Энэ тухай ярьж байхад тэд анхандаа инээлдэцгээж байснаа намайг: инээцгээ, инээцгээ, харин эрдэмтэд Сахаарын цөлд амьдарч байсан хүмүүсийн, хадан дээр зурсан зургийг олсон юм. Жишээ нь: «Агуу их ангараг бурхан» гэдэг зураг байна. Зүгээр нэг ерийн бурхан биш, «Ангараг бурхан» гэдгийг төсөөлж байгаа биз? Түүнийг яг манай сансрын нисгэгчдийн өмсдөг шиг хувцастай зурсан байсан. Тэр бол Сахаарт амьдран суугчдын санаанаасаа зохиосон бурхан биш, ангарагийн сансрын нисгэгч онгоцтойгоо бууж ирснийг тэд хоцрогдсон хүмүүс болохоороо бурхан гэж бодоод шүтээн болгож хадан дээр зурсан ч юм бил үү гэж ярихад бүгдээрээ гайхан биширцгээж, тэр ярианаас хойш гурван өдөр зөвхөн л ангарагаас ирсэн нисэгчийн тухай ярьцгаасан даг. Харин нэг үл итгэгч нөхөр л, энэ бүхэн бол олон улсын байдалд ямар ч хамаагүй, чиний лекц дүрмээс гажууд лекц байна гэхэд, 

	— Би дүрмээр ярих дургүй гэж хариулснаа санаж байна. 

	Гар хөдөлмөрийг би үзэн яддаг мөртөө сангийн аж ахуйн ногооны талбайд хараал идсэн муу судалт өргөст хэмх дундуур дөрвөн цаг гаруй дөрвөн мөчөөрөө мөлхөн ажиллаагүй гэж үү? Бас тэгээд сайн дураараа шүү гэж бодов. 

	Харин одоо энэ тухай хэн нь ч санахгүй, чив чимээгүй, дуугаа хураан суудаг байна шүү. За, за, юу гэж дуугүй сууцгаагаад байгаа юм. Би муу хүн, хорон санаалж хүнд хоч өгдөг юм бол Артект явуулахаас татгалзчих л даа. Харин би өөрийгөө, «Хулчгар туулай», «Мянгуужин гүн» гэж хочилдгийг та нар мэдэх үү? Энэ хочнууд та нарынхаас илүү хорсголтой байгаа биз? гэж бодож суув. Харин тэд дуугүй сууцгаасаар байв. Ямар нэгэн юм хэлэх юм уу, уйлах, эсвэл одоо сайн хүн болно гэдгээ атгасан гараараа цээжээ цохин андгайлах хэрэгтэй байв. Артект явахын тулд ингэх хэрэгтэй байлаа. Бас тэгээд хувийн хэргээр Москвад заавал очих нь чухал байв. 

	— Тэгвэл намайг Артект явуулахаа боль доо гэж би хэлэв. Нэлээд хэдэн хүүхэд үг хэлэхээр гараа өргөсөн боловч «Саваофа тэнгэр» хэнийг ч үг хэлүүлсэнгүй. 

	— Цаашид Щеглов зан төрхөө тунгаан бодож, шүүмжлэлтэйгээр хандана гэж бодож байна. Харин бид тодорхойлолт хийж өгнө гээд инээмсэглэв. 

	— Зүйтэй, зүйтэй. Тодорхойлолт хийгээд өгчихье гэж шуугилдав. Тодорхойлолтыг шал ондоогоор бичсэнээр барахгүй тэнд намайг сахилга баттай, сэргэлэн цовоо пионер, сайн нөхөр, хичээнгүй сурагч гэж цагаан дээр хараар тодоос тод бичжээ. 

	Тэгэхээр нь «Саваофа тэнгэр»-ээс хурал дээр ярьсан, тодорхойлолтод бичсэн хоёрын алинд нь итгэх болж байна гэж асуучихсанд Тэр бээр, аль алинд нь үнэний хувь жаахан бий дээ гэдэг байна.

	— Яагаад үнэний хувь жаахан бий гэж? Үнэн шударга ёсыг бүрэн дүүрэн ялуулалгүйгээр коммунизм байгуулж чадахгүй гэж ярьдаг шүү дээ. Тэгээд өөрсдөө... гэтэл Тэр бээр гэнэт уурлаж:

	— Зүгээр байж үз, битгий толгой эргүүлээд бай. Чи өөрийгөө биднээс илүү мэдэж байгаа... гэв. 

	Энэ ч ёстой үнэн дээ. Би өөрийгөө бусдаас илүү сайн мэдэлгүй яах вэ. Харин миний талаар бүх зүйл тодорхой байхад намайг хурлаар авч хэлэлцчихээд, бас тэгээд хэлэлцсэнээсээ шал өөр юм бичих ямар хэрэг байсан юм бол оо? 

	Хүүхдүүдээс хэн ч дуугарсангүй. Би хэл ам таталъя гэж бодоогүй юм. Гэвч, хүнийг хайрлах сэтгэл байхгүй гэж хэлсэн нь санаанаас гарч өгөхгүй намайг зовоож байв. Намайг үнэхээр тэгж боддог юм болов уу? тэгж тэгж би, 

	— Нина Семеновна багш аа, гээд дуудчихав. Ингэж дуудах надад тийм ч амаргүй байж билээ. 

	— Иш, Шеглов чи ажилд садаа болохоор гэртээ харьдаг болоосой гэв. 

	Базарваань, ямар ажилтай гэж санана. Сониныхоо бүх өгүүллэгүүдийг өөрөө бичээд, дараа нь тэрийг нь хүүхдүүд бүгдийг хуулцгаадаг юм. 

	Энэ чухал ажилдаа Тэр бээр нэг өдөр намайг татан оролцуулж билээ. Намайг будгийн харандаагаар гарчгуудыг бич гэхэд нь би бүх тэмдэглэлийг өнгийн харандаагаар биччихэв. Тэгсэн чинь тэрийг харангуутаа уур нь хүрч энэ бол ханын сониныг зориуд тасалдуулж байгаа улс төрийн утга санаа бүхий дайсагнагч үйл явдал гэж загнаж билээ. Түүнээс хойш намайг ханын сонинд ойртуулахаа ч больсон юм. 

	Би ямар ч байсан түрүүчийн яриаг үргэлжлүүлмээр санагдаж:

	— Нина Семеновна багш аа, та түрүүн хурал дээр намайг, хүнийг хайрлах сэтгэлгүй гэж үнэн санаанаасаа хэлсэн үү, хошигносон уу? Эсвэл зүгээр намайг хүмүүжүүлэх гэж тэгсэн юм уу? гэтэл,

	— Үнэнээсээ хэлсэн байх аа гэдэг байна. 

	Хэчнээн цохивч дуу эс гарах нойтон тайрдас шиг мөн ч хөшүүн хүн шүү. Цаасныхаа дээд талд «Ханын сонин бол шүүмжлэлийн хүчирхэг зэвсэг мөн» гэж бичсээр суухад нь:

	— Хүүхдүүд бас намайг тэгж боддог хэрэг үү? гэж асуутал:

	— Тийм ээ, гэв. 

	Ямар нэгэн хорон үг хэлмээр санагдсан боловч юу ч санаанд орж ирэхгүй болохоор нь өвөөлж дуурайж, жинхэнэ өвөөлжөөс хэзээ ч гарахааргүй чанга дуугаар бархирсанд «Саваофа тэнгэр» сандал дээрээ үсрэн гарч — Эцэггүй, танхай гэв. 

	«Эцэггүй» гэдэг үгийг Нина Семеновна бүр миний нүүрэн дээр чанга гэгч хэлсэнд би юу ч хэлэлгүй тасалгаанаас ухасхийн гүйж гарав. Гаднаас цонхоор шагайж хартал «Саваофа» охин тэнгэр яг суусан суурин дээрээ өгүүллээ бичиж байхаар нь цонхыг нь балбасанд тэр намайг харангуутаа хөмхийгөө зууж хөмсгөө зангидав. Би түүнээс өчүүхэн ч айсангүй, тэр ч байтугай өөрөө хөмсгөө зангидаж, хөмхийгөө зууж чадах байлаа. 

	Тэгтэл харин тэр өөрөө бичиж байсан юмаа орхиод аажуухан алхаж цонхон дээр ирээд цонхоо онгойлгов. Тэгэхээр нь би:

	— Хүүхдүүдийн хувьд бол та худлаа ярьж байна, та худалч гэж чанга хэлэв. 

	Гэтэл тэр дуулаагүй дүр үзүүлсэн юм уу үнэхээр дуулаагүй юм уу бүү мэд,

	— Юу, юу? гэв. 

	— Хүүхдүүд намайг хүндэтгэдэг юм. Харин та бол хорлогчинтой хүн... гэж хэлчхээд хар хүчээрээ цонхыг нь түлхээд хаатал шил нь ховх үсэрч, унахдаа миний толгойд ирж цохиод хагарчхав. Би эргээд зугтав. Тэгтэл:

	— Щеглов оо, Щеглов, нааш ир! Чамайг би бушуухан буцаад ир гэж байна шүү! гэж дуудав. 

	Харин би буцаж очоогүй юм. 

Автоматаар үүсгэсэн тайлбар]

	Би эцэггүй хүүхэд. Энэ бол миний эмзэг зүйл. Уг нь ч эцэг бий л дээ. Харин тэр маань Москвад суудаг юм. Тэгээд л «Саваофа тэнгэр» намайг эцэггүй гэж байгаа юм. Эцэг нь хүүгээсээ хол сууна гэдэг ямар сайн байх вэ дээ. Би энд хөдөө сангийн аж ахуйд, эцэг тэнд Москвад болохоор юу нь сайхан байх вэ дээ. Эндээс «Аав аа» гээд дуудах биш, тэр холоос надад тусалж чадах биш. 

	Харин «Саваофа тэнгэр» шиг, хүний эмзэг газрыг хөндөж яаж болох вэ дээ. 

	 

	Бид гурав гурвуулаа Москвад хамт суудаг байв. Тэгээд ээж сургуулиа дуусгаж, бид атарт ирж ээж маань сангийн аж ахуйн зоотехникч, аав жолооч болсон билээ. Харин дараа нь л аав буцаад Москва явчихсан юм. 

	Эцгийн тухай ээж бид хоёр юу ч дурсдаггүй юм. Хоёр жилийн өмнө нэг дурсаад л таг болсон билээ. Тэгэхэд бид хичээл дээрээ төрөл төрөгсдийнхөө тухай зохион бичлэг хийсэн юм. Гэтэл хүүхдүүд бүгдээрээ эцгийнхээ тухай бичсэн атал би ганцаараа эхийнхээ тухай бичсэн байж билээ. Тэгэхэд багш «Щеглов эхийнхээ тухай бичсэн байна. ёстой сайн хүү. Бусад нь бүгд эцгийнхээ тухай бичдэг чинь буруу л байна даа. Та нарын ижий нар чинь бүгдээрээ эцэгтэй чинь мөр зэрэгцэн байшин барилга сүндэрлүүлж, сүүний ферм, ногооны талбайн алинд нь ч болов ав адилхан ажиллацгааж байхад та нар тэднийхээ тухай ганц ч үг бичдэггүй» гэж намайг магтаж билээ. 

	Уг нь багш намайг магтъя гэж бодсон боловч магтаалаас нь болоод миний сэтгэл тавгүй болж билээ. Яагаад гэвэл «Манай ангид ганц би л эцэггүй шүү дээ» гэж бодов. 

	Тэр өдрөө би гэртээ ирээд ээжээс эцгийн тухай асуулаа. 

	— Ихэнх эцэг эх хүүхдүүддээ үнэнийг хэлэхээс айцгаадаг, гэвч би чамд үнэнээр нь хэлье. Эцэг чинь их бардам сайрхуу, хүн. Хүнд шал худлаа юм амлана. 

	Би хичээлээ хийж, ээж миний цамцны тохойг нөхөж суулаа. Миний ханцуй дандаа тохойныхоо тус газар цоорчихдог юм. Бид хоёр хоёулаа зүгээр жирийн юм ярьж байгаа байдал гаргав. 

	— Би түүнийг ичээж, зэмлэж, гуйж, ядсан юм. Тэгэхэд засарна гэж амлаад л засраагүй юм даа. Нэг удаа тэр ч байтугай өвдөг сөхрөн гуйж билээ. 

	Би ээжийг, яаж өвдөг сөхрөн гуйж байсан бол гэж гайхан бодож үзлээ. Энэ томчууд ер нь яасан санаанд оромгүй юм бодож олдог улс вэ. 

	— Нэг өвөл малын тэжээл витамин авчрах хүмүүсийг мужийн төв рүү явуулах боллоо. Чаргатай трактороор эцгийг чинь өөр нэг тракторчийн хамт явуулсан юм. Эцэг чинь төв орох зам сайн мэддэг болохоор ахлагчаар томилсон юм. Гурав хоног өнгөрсөн боловч тэд ирсэнгүй. Дахиад гурав хоног хүлээсэн боловч ирсэнгүй. Юу болсныг мэдэх хүн байдаггүй. Замдаа хөлдөж үхсэн буюу трактор нь эвдэрсэн алин болохыг эс мэдэх тул тэдний араас Шерстнев, автобазын механикийн хамт явлаа. Одоо тэр цөөрөмд загас үржүүлдэг хүн шүү дээ, мэдэх үү? гэж тэр механикийг таних эсэх нь хамгийн чухал юм шиг асуув. 

	— Мэднэ гэж би хариулав. Тэр хүнийг Зябликов гэдэг юм. Манай аж ахуй түүнд загасны мөнгө өгөөгүй тул тэр өөрийнхөө цалингаар загас худалдаж авдаг юм. 

	— Мужийн төв ортол дөчин километр, тэд цанаар явсан юм. Талд харанхуй шөнө цасан шуургатай бол яана. Тэр хоёр түнэр харанхуй дунд төв орох замдаа хөлөө хөлдөөцгөөсөн юм. Тэгээд Шерстневийг эмнэлэгт хэвтүүлж баруун хөлийн нь хуруунуудыг тайрсан юм. 

	Ээж дуугүй болчхов. Би ч дуугарсангүй. Цааш нь яриасай гэж хүлээж байсан боловч хичээлдээ улайсан дүр үзүүлэв.

	— Тэгээд би юмыг нь бэлтгэж өгөөд, дуртай зүг рүүгээ яв даа. Хүн болсон цагтаа эргэж ирээрэй гэсэн юм. Тэгээд л явчихсан юм даа... Чи түүнийг мужийн төв дээр яагаад удсан гэж бодож байна? Тэнд циркийн жүжигчид ирнэ гэдгийг дуулаад хүлээхээр шийдсэн байлаа. Тэгээд бас биднийг уйтгартай хүмүүс, өөрийгөө бол урлаг уран сайханд дуртай хүн гэхийг нь яана. 

	— Шерстнев өөрийг нь эрэхээр явж хуруугаа хөлдөөнө гэж тэр мэдээгүй шүү дээ гэж би хэлэв. 

	— Чи том болохоороо юм бүхнийг уучлаад байж болохгүй гэдгийг ойлгоно оо гэв. 

	Би дуугарсангүй. Миний бодоход ээж түүнийг дэмий гэрээсээ явуулсан юм. Аяндаа засрах ч байсан юм бил үү? Би аавтайгаа загасанд явж, машинаар хамт зугаалж явсан бол. Би түүнийг заавал хүмүүжүүлэх байсан даа. 

	Олон хүн, эцэггүй байх ч яамай. Эх байгаа хойно болох нь тэр гэх мэт ярьцгаах юм. Хүн ямар ч юманд дасаж чадах нь мэдээжийн хэрэг л дээ. Гэсэн ч би эцгийгээ дандаа боддог. Орондоо ороод нүдээ анихад л аав маань миний өмнө зогсож байна. 

	Эцгийнхээ тухай зүсэн зүйлийн л юм бодно. Эсвэл тэр, аж ахуйдаа баатар болоод эргэж ирэхэд нь Шерстнев түүний тухай муу юм бодож байсандаа уучлалт гуйж байна. Эсвэл түүнийг сансарт нисгэх гэж нууцаар бэлтгэж байгаа тул ирэхгүй удаж байна. Тэгснээ эцэг маань, Кубачуудад манай зөвлөлтийн машинуудыг эзэмшихэд нь туслахаар явсан гэж бодно. 

	Энэ бүхэн бол шал дэмий зүйл гэж мэдэж байвч элдвийн зүйл болохгүй байж эс чадна. Тэгэхээр нь муужгай болж дуугарна. Нэг шөнө муур шиг дуугараад ээжийгээ сэрээчихжээ. Тэгтэл ээж айлын муур орж ирж гэж бодоод гэрлээ асааж эрж гарав. Харин би унтсан хүн болж хэвтэв. Тэгээд ээж чийдэн унтраамагц л дахиад эцгийн тухай элдвийн зүйл санаанд орж ирлээ... 

	Миний хуруу цус болчихсон их өвдөж байв. Цонхны шил хагалахдаа хуруугаа эсгэсэн байж таарна. 

	«Саваофа тэнгэр» хөмхийгөө зууж хөмсгөө зангидаж байсан нь санаанд орлоо. Тэр бээр Робин Гудийн харвасан сум шиг хар хурдаараа захирлын өрөөнд гүйн орж захиралд намайг ховлосон, захирал тэр дороо ээж рүү утасдсан. Тэгэхээр орой ээж гэртээ ирээд шөнө дүл болтол юм угаана гэж бодов. Ээж намайг ерөөсөө загнадаггүй юм. Харин их юм хийж өөрийгөө ядрааж түүгээрээ гомдлоо тайлах гээд зогсоо зайгүй юм угаадаг юм. 

	Угаана л биз, надад ямар хамаа байх вэ. 

	Нэг өдөр би юм угаахад нь туслах санаатай, хувинтай халуун усыг нь дөхүүлж өгөх гэсэн чинь харин шилэн хүзүүн дундуур буулгаад тавьчих нь тэр. Хамаг биеэр цахилгаан гүйдэл гүйх мэт болж билээ. 

	Тэрнээс хойш би юм угаахад нь туслахаа больсон юм. 

	Гэртээ ирэхэд ээж маань хоёр хоногийн хугацаагаар холын бэлчээрт явсан байлаа. Миний сэтгэл хөнгөрөөд явчхав. Хуруугаа зузаан гэгч нь боож аваад бодож гарлаа. 

	Хоёр хоног гэдэг их хугацаа. Юу хүссэнээ хийж болно. Жишээ нь «Саваофа тэнгэр» дээр очиж уучлал гуйж болно. Уучлал гуйснаар миний хэл тасраад уначихгүй. Жишээ нь: "Нина Семеновна багш аа! Одоо би ердөө танхайрч байхгүй ээ" гэж хэлж болно. Гараа атган цээжээ цохих юм уу хамраа үрж уйлах гэж байгаа дүр үзүүлж болно. Хүнийг тэгж өөрийнхөө өмнө элдэв хоёр болгох дуртай юм чинь. 

	Ингэж бодоод би унтлаа. Гэвч би, орой нэг юм бодоод унтахад өглөө нь шал өөр бодолтой болсон байдаг юм. Энэ удаа ч бас тэглээ. 

	Би өглөө сэрээд: Яагаад би уучлал гуйх ёстой бил ээ? Хүн намайг доромжилсон байтал би уучлал гуйх гэж үү? Тэр бол ахлах удирдагч, сонины эрхлэгч, би сурагч учраас тэр үү? Тэгвэл энэ чинь шударга ёс биш шүү дээ. 

	Шударга ёс хамгийн чухал гэж хүн бүхэн ярьдаг. Өөрийгөө хүндэтгэж бай гэж сургадаг. Хэрэг дээрээ огт буруугүй атлаа би шаналж, би шалдаа буух ёстой юм гэнэ. Ээж намайг угааж байгаа юмандаа ойртуулдаггүйг бол би ойлгож байна л даа. Харин энэ бол арай л нэг биш ээ. 

	Эхний завсарлагаар намайг захирлын өрөөнд дуудлаа. «Саваофа тэнгэр» намайг шийтгэж тэвчээр нь хүрээгүй бололтой. Тэгээд тэр доороо дуудсан биз. 

	За яах вэ, энэ ч бас муу биш. Хар далайд явах болсонд хүүхдүүд баяр хүргээд бүр залхаалаа. Намайг захирлын контороос гараад ирэхэд явахаа больсныг мэдээд баяр хүргэхээ болино биз.

	Муу юм модон улаатай. Базаахгүй мэдээ дууны хурдаар секундэд гурван зуун гучин метрийн хурдтай тархдаг хойно. 

	Захирал дээр явж ороод дүрмийн дагуу мэндэллээ. Юу хэлэх бол гэтэл ширээнийхээ ард суусан хэвээрээ нэг юм уншаад байв. 

	Манай захирал их хачин. Хүүхдүүдийн нэрийг ер тогтоохгүй, дандаа биднийг хооронд нь андуурч байна. Олон жил том дарга хийсэн хүн, ард түмнээсээ хөндийрсөн тул ард түмэн дунд нь оруулахаар нааш нь явуулсан гэлцдэг юм. 

	— Аа баатар эр, чи хүрээд ирэв үү? Наашаа ойртоод ир. Одоо зам явахыг чинь бөглөе гэв. 

	Энэ бол харин санаандгүй зүйл байлаа. «Саваофа тэнгэр» юу ч хэлээгүй байж таарлаа. 

	Тэр бичгээ гаргаж ирээд:

	— Овог хэн бил ээ? гэж асуув. 

	— Щеглов гэж хариуллаа. 

	— Щеглов гээд биччихье, нэр? гэв. 

	— Севка гэтэл,

	— Всеволод гэж бичнэ ээ. Севка гэх нь арай буурь суурьгүй дуулдаж байна. За ингээд Всеволод Щеглов Хар далай явж дээ гэв. 

	Манай захирал нэлээн хөгшин хүн болохоор бидэнтэй ажиллах нь өөрт нь амаргүй байдаг биз. Миний бодоход манай захирал бид нартай яаж яривал зохихыг мэддэггүй хүн. Бусад багш нар шиг эв дүйг нь олж ярьж чаддаггүй юм. 

	Чи Хар далайд очингоо дав даруй пионерын ажилд нь оролцох хэрэгтэй. Шүлэг уншдаг уу?

	— Үгүй. 

	— Муу байна. Сурах хэрэгтэй. Жишээ нь: В. Маяковскийн «Зөвлөлтийн паспорт» гэдэг шүлгийг цээжил гээд хэсэг дуугүй байснаа, — Май, Щеглов, чи их азтай хүү юм гэж их л уйтгартайяа, надад атаархсан мэт хэлээд эрхийн бичгийг надад өгөв. 

	— Гялайлаа гэж хэлээд гар хуруугаа базлан зогсосхийх зуур захирлыгаа өрөвдөх шиг болж, яриа үүсгэхийн тулд: «Олон түмнээсээ тасарсан хүн гэж ямар хүнийг хэлдэг юм бэ?» гэж асуув. 

	Захирлын нүд нь зэрвэсхийхдээ уурласан мэт гялалзав. Манай захирал бүтэн жил манай ангид өдий төдий орж ирэхдээ нүд нь ингэж гялалзаж харагдаагүй билээ. 

	— Тэр чинь тун базаахгүй л хүнийг хэлж байгаа юм. Шууд тайлбарлахад бас тийм ч амаргүй. Жишээ нь: хамт ажиллаж амьдарч байгаа хүмүүсийнхээ нэрийг тогтоодоггүй хүнийг тэгж хэлдэг юм, мэдэв үү?

	— Мэдлээ гэж хэлтэл «Саваофа тэнгэр» орж ирэв. Орж ирэнгээ миний гар дахь бичгийг харж:

	— Гардуулчхав уу? гэв. 

	— Гардуулчихлаа. Щеглов, чи яв даа гэж захирал дуугарав. 

	Би эргэж аажуухан алхав. Тэр хоёр миний араас харж байгаа гэж би мэдэж байлаа. Тэгээд одоо «Саваофа тэнгэр» өчигдрийн явдлыг захиралд хэлж түүний ялалт болж миний бичгийг хурааж авна даа. 

	Хаалга хүрлээ. За дуудаач дээ, одоо л намайг яг зогсоодог цаг. Гэвч тэд дуугарсангүй. 

	Бичиг хэргээс хоёр алхам ч холдоогүй явтал «Саваофа тэнгэр» намайг гүйцэж ирэв. Миний зовсныг хараг гэж би боолттой хуруугаа зориуд өргөв. Гэтэл тэр:

	— Щеглов, чамайг Шерстнев өөрөө биеэрээ хариуцна гэсэн шүү. Түүнийг бүү хөөдөөрэй гэлээ. 

	Надад яагаад сайн тодорхойлолт хийсэн, «Саваофа тэнгэр» яагаад захиралд гомдол мэдүүлээгүй энэ бүхэн бүгд тодорхой боллоо. Шерстнев гэх мэт «зарим хүмүүс» намайг хамгаалжээ. 

	— Бүү санаа зов, Шерстневийг хөөдөхгүй гэж би хариулав. 

	«Саваофа тэнгэр» хэдийгээр сургуулийнхаа сурагчдын нэр овгийг нь байтугай дууг нь ч андахгүй боловч, манай захирал олон түмнээсээ «Саваофа тэнгэр»-ээс юу ч болов бага тасарсан юм байна гэж бодов. 

	— За Щеглов, сайхан амраарай. 

	— Баярлалаа гэж бидний хэлэлцэх нь Тэр бээр өчигдөрхөн намайг «эцэггүй» гэж хараагаагүй, би цонхны шил хагалаагүй мэт. Тэгснээ:

	— Иш, чи хэзээ нэг юм ойлгодог болж наад толгой доторх чинь эмх замбараатай болно доо гэв. 

	Надад яагаад ч юм номын сан санаанд орж, дүүрэн номтой номын тавиурууд харагдах шиг болов. Миний толгойд яг тийм тавиур байх шиг, харин номын нь оронд: «Энэ аюултай», «Тэр үл болно», «Тэр болно» гэсэн бичигтэй цааснууд байх шиг санагдав. Тэгээд толгой доторхоо цэгцлэхийн тулд толгойгоо сэгсэрмээр санагдлаа. 

	Хэрэв «Саваофа тэнгэрийг» толгойгоо сэгсрэхэд нь хамаг тавиур нь нураад уначихдаг бол мөн догь оо. Тэгэхгүй л дээ. Тэрнийх ч бүр бөхөөс бөх байгаа. Толгой доторх юм нь хатуу цэгцтэй хүмүүсийг хуй салхи мэт саа дайрч хамаг тавиуруудыг нь бутаргачихдаг бол бүр догь. 

	— Харин л дээ гэж хэлээд би толгойгоо юу ч атугай аяархан сэгсрэв. 

	— Мэдэхгүй гээд намайг толгойгоо болгоомжтойёо сэгсрэхэд Тэр бээр санаа алдаж би ч бас санаа алдав. 

	Өчигдрийн явдлыг яриагүйгээс л хойш одоо салаад явах хэрэгтэй байлаа. Гэтэл Тэр бээр нэг жижиг цаас хумхиж базлаад сэтгэл нь хөдөлсөн юм уу гэлтэй нэг хачин байснаа:

	— Би өчигдөр чамайг гомдоосон байх, чи намайг уучлаарай гэдэг байна. 

	Би энэ үгийг нь сонсоод бараг ухаан алдаж унах шахав. Сонин юм байдаг юм байна. «Саваофа тэнгэр» өөрөө надаас уучлал гуйж байдаг. Хэлэх үг ч олдсонгүй, юу ч атугай боолттой гараа ардаа нуув. Тэгэхгүй бол миний хуруу яг нүдэн дээр нь гозолзоод байсан юм. Тэгээд:

	— Тэр ч бага хэрэг гэж хэллээ. 

	Тэр бээр инээмсэглэлээ. Үнэн шүү, бид хоёр хэзээний сайн анд нөхөд мэт над руу харан инээсэн юм. Хүнийг мэднэ гэдэг мөн хэцүү еэ. Би ч бас өөдөөс нь харж инээгээд хонгилоор цааш явлаа. 

	Би сургуулийнхаа хонгилоор амралтынхаа бичгийг савчин алхлаа. Намайг хар далайд амрах эрхийн бичгээ авсан тухай мэдээ сургууль даяар тархлаа. 

	Сайн мэдээ ч гэсэн хурдан, муугаасаа ч түргэн тархдаг ажээ. Сайн мэдээ лав гэрлийн хурдаар, секундэд гурван зуун мянган километр хол тархдаг байх аа. 

	 

	 

	5

	Хотод галт тэргэнд намайг ээж суулгаж өглөө. Намайг үдэж өгөөсэй гэж би хүсээгүй юм ямар жижиг хүүхэд биш. Хэрэв бид хоёрыг буудал дээр ирэхэд бусад хүүхдүүд цөм өөрсдөө ирсэн байхад би ганцаараа ээжийгээ дагуулж ирсэн бол яана. 

	Харин тэгээгүй юм. Буудал дээр, явж байгаа хүүхдүүдээсээ, үдэж байгаа хүмүүс нь тав дахин их байлаа. 

	— Нүд чинь ямар хачин байх юм, чийдэн шиг гялалзаад, хүүхдүүд үзээд миний үгийг дуулахаа больчих чинь гэхээр нь,

	— Зүгээр л байна шүү дээ гээд нүднийхээ галыг унтраах гэж анивчив. 

	Би хүүхдүүдийг биш, эцгийгээ л бодсон юм л даа. Москвад очоод аавтайгаа хэрхэн уулзах тухайгаа бодлоо. Тэгээд ээжтэй харц тулгарахаасаа айж ийш тийшээ харав. Ээж миний нүдээр, бодлыг минь яг таадаг юм. Ээж:

	— Всеволод, анхаарлаа төвлөрүүл гэв. 

	Тэгтэл бид хоёр бөөн хүн дунд орж, ээж ч өөрөө самгардав. 

	Хүүхдүүд бүгдээрээ зэрэг хашхиралдах тул юу ч сонсогдохгүй байлаа. Эцэг эхчүүд ч гэсэн хүүхдүүдээсээ дээрдэх юм байсангүй. Хүүхдэдээ сүүлчийн захиагаа захих гэж бие биеэсээ илүү чанга дуугарахыг хичээцгээх аж. 

	Би бүр мангуурч гүйцээд, салах ёслолоо хийцгээ гэсэн команд өгүүт танихгүй авгайг үнсчхэв. Тэр авгай сүүлийн минутад ээж бид хоёрын дундуур ухасхийн орж ирсэн байжээ. Дараа нь ээж арайхийн зүтгэж байж над руу ойртон ирээд чихэнд:

	— Битгий тэнэглээд байгаарай, мэдэв үү? гэв. 

	Чухам юуг тэгж хэлснийг нь бүү мэд, гэвч би итгэлтэйгээр:

	— Бүү санаа зов гэж хариулав. 

	Биднийг галт тэргэнд оруулж эцэг эхчүүдийг тавцан дээр үлдээж, аймшигт түлхэлцээн арайхийн нэг намдлаа. Хүүхдүүд вагонд оронгуут онгорхой цонх руу гүйлдэцгээв. Би ч бас цонхны дэргэд байрлалаа. Миний дэргэд нэг хачин залуу зогсож байв. Цав цагаан үстэй, цайвар нүдтэй байтлаа бор нүүртэй. Бие нь наранд түлэгдсэн юм шиг хүрэн бор, яг шоколадан өнгөтэй. 

	Вагоны цонх өөд үсэрч хүүхдүүддээ янз бүрийн шилтэй юм, пирожки, загасан талх оруулан өгч байсан эцэг эхчүүдийг харж зогссоноо тэд нар луу зааж, өнөө «хүрэн бор» залуу:

	— Артект биш, өлсгөлөн өмнөд Африкт явж байгаа юм шиг гэв. Нэг эрэгтэй хүн барьж явсан боодолтой юмаа алдаж унаган, боорцог, гучийн чихэр таван ширхэг, хоёр жүрж асгарахыг хүмүүс харалгүй боорцог чихрийг нь юу ч үгүй гишгэчив. Нэг авгай жүржийг нь яг хөл бөмбөг лугаа адил өшиглөчихийг хараад миний инээд хүрч:

	— Мөн догь оо! гэсэн чинь «Хүрэн бор» над руу харж:

	— Догь юм юу ч алга. Хүн төрөлхтний тавны нэг нь идэх хоолгүй өлсөж байхад эд ингэж идэх юмыг хамаагүй хаялж байдаг гэв. 

	Нэг авгай жүрж өшиглөсөн төлөө дэмий инээв бололтой. Идэх юмыг дэлгүүрээс худалдаж авдаг. Дэлгүүрт идэх юм, саран дээрээс унаж ирдэг мэт боддог арчаа алдсан ажилгүй алхгарчуудын нэг гэж энэ залуу намайг бодож ч болох юм. Би ч уг нь талх тариаг хаанаас гаргаж авдгийг мэднэ л дээ. Харин мэдэхгүй хүмүүс ч байдаг л юм. 

	— Ноднин зун бид тариа хурааж, би комбайн жолоодсоон гэж намайг хэлтэл, «Хүрэн бор» над руу харав. Үнэмшсэнгүй. Уг нь үнэн юм л даа. Шерстнев гуай манай сургууль дээр ирж: «Хүүхдүүдээ талбайд аваачъя. Эцэг эхчүүд нь хэрхэн ажилладгийг харж баясацгааг» гэсэн юм. Биднийг, орой харанхуй болсон хойно талбайд аваачсан юм. Энэ харанхуйд юу хийдэг юм бол доо гэж бодож байсан чинь харин комбайнчид хэзээний, тариагаа хураагаад явж байна. Би шөнө турш комбайны хөндлөвч дээр зогсон байж, Шерстневийн итгэлийг хүлээж жолоо барих эрх олж авсан юм. Тэгтэл Шерстнев гэнэт, жолооны дэргэдэх гэрлийг чанх дээш нь тэнгэр өөд тусгав. Ямар учиртайг нь асуухад: «Сансраас биднийг хараг» гэж билээ. Гэтэл энэ маань итгэхгүй байдаг. 

	— Бид шөнөжин ажиллаж билээ. Цаг алдаж болохгүй үе байлаа. Өглөө нь Шерстнев гуай биднийг цөмийг нь цуглуулж, «Та нар ямар байна? Би л лав дажгүй, хүн шиг л байна» гэж билээ. 

	«Хүрэн бор» над руу анхааралтай харав. 

	— Тариа тарьж, талх гаргаж авна гэдэг ч яггүй ажил даа. Ганц би ингэж боддог биш, Шерстнев гуай ч дандаа ингэж ярьдаг юм. 

	«Хүрэн бор» дахин над руу харснаа: 

	— Хүн төрөлхтний тавны нэг гэдэг чинь зургаан зуун сая хүн гэсэн үг. Зургаан зуун сая хүн өлсгөлөн байна гэв. 

	«Хүрэн борын» хэлсэн үг, өлсгөлөнд нэрвэгдсэн хүмүүсийн тооны олноос болоод би яах учраа олохгүй, алмайрч, хэл ам ч эвлэхээ байчхав. Хорвоо дээр ийм олон хүн өлсөж байна гэж ер санаанд багтамгүй юм. 

	— Тэр хүмүүсийг өлсөөхгүйн тулд яах вэ? гэж намайг асуухад

	— Мэдэхгүй. Энэ бодол л намайг их зовоодог гэж тэр хариулав. 

	— Шударга биш юм даа гэж хэлээд би ээжийг хайв. Ээж маань хүмүүсээс зайдуухан ганцаархнаа над руу хараад зогсож байв. Тэр бээр, хүн үдэхдээ дургүй, ялангуяа энэ хотын галт тэрэгний буудалд бүр ч дургүйг би сайн мэднэ л дээ. Яагаад гэвэл найман жилийн тэртээ эцэг маань эндээс Москва явсан юм. 

	Би гараараа далласан боловч ээж маань далласангүй. Над руу хараад байх шиг мөртөө намайг ер харахгүй байв. Ийм тохиолдол ч байдаг л даа. Тэр бээр одоо эцгийн тухай, гэрээсээ түүнийг дэмий явуулсан тухайгаа бодож байгаа ч юм бил үү. Ээжийн тухай хүмүүс «Насан туршдаа ганц хүнд сэтгэлээ өгсөн хүн» гэцгээдэг юм. Дэмий ч яриа биш биз. 

	Би ээжийг дуудаж болох байлаа. Гэвч ийм үед, чанга хашхирах буюу «Та өөр юм хараад байна шүү дээ» гэх нь эвгүй гэж бодоод хүлээзнэв. Эцсийн агшинд ээж гэнэт сэхээ авлаа. 

	Галт тэрэг ч хөдөлж, бид харилцан гараа даллацгаав. Тэр бээр намайг, алс хол, хүнд бэрх аялалд явуулж байгаа мэт даллан даллан хоцорлоо. 

	Бум бужигнасан тавцан, ганцаархнаа сүүтийн хоцорсон ээж маань алсад далд ороход, эргэж хартал «Хүрэн бор» алга байв. 

	Тэр алга болчихдог ямар гуниг вэ? Би ганцаараа байх хачин дургүй. Вагонуудаар явж үзлээ: хүүхдүүд хэсэг хэсгээрээ бөөгнөрөн хүүрнэлдэж байна. Охид нь нэг доор цугларан, багш нарынхаа тухай, хөвгүүд нь сансрын нисэгчид, хөл бөмбөгийн тухай ярих аж. Гэтэл «Хүрэн бор» маань өөрөө гарч ирэв. 

	— Чи яагаад яваад өгөв? гээд намайг асуухад

	— Та нарын уйлж унжихаас зугтсан юм. Чамайг ээж чинь гаргаж өгч байсан, би харсан гэв. 

	— Чамайг хэн үдэж өгсөн?

	— Хэн ч үдээгүй. Ээж аялалд явсан. Уулан дахь цаг уурын автомат станцуудыг засварлаж яваа, эцэг дэлбэрч байгаа. 

	— Яагаад дэлбэрч байгаа гэж?

	— Эцгийн хамгийн дуртай хий нь гелий юм. Түүн дээрээ туршилт хийгээд заримдаа нүүрээ, заримдаа гараа түлчхээд ирдэг юм. Надад хүртэл Гелий нэр өгснийг нь яана. Тэр хий их хөнгөн, хоёр зуун жаран градусын температур бий болгодог.

	— Тэр ч гайгүй байна аа. Болдыг долоон зуун градусын халуунд хайлдаг юм гэтэл,

	— Харин гелий бол нойлоос доош хоёр зуун жаран градусын хүйтнийг бий болгодог юм гэлээ. 

	Энэ залуугийн юм бүхэн нь ер бусын, нэр нь хүртэл Гелий шүү. Биеэ шарсан нь хүртэл бусадтай адилгүй. Хүмүүсийнх хамрын нь арьс хуураад уначихсан, дух нь цагаан, эсвэл үрчлээсний нь гүнд цайвар зурвастай байдаг. Би үргэлж духаа үрчийлгэж явдаг болохоор яг тэгж шарагддаг юм. Гэтэл Гелийнх, гар нүүр, чих нь хүртэл нэгэн жигд сайхан борлосон нь аятайхан гэдэг нь. 

	— Намайг ч яах вэ, зүгээр Севка л гэдэг юм гэж би өөрийгөө танилцууллаа. Яг энэ үеэр манай вагонд улаан зангиатай бүсгүй орж ирэв. Би түүнийг пионерын удирдагч гэж таалаа. Тэд яагаад ч юм бүгд хоорондоо адилхан ажээ. Царайных нь байдал, үсээ самнасан нь хүртэл адилхан, бүгдэд нь инээхийг хориглосон юм шиг сүрхий байдалтай гэдэг нь. 

	Тэр бээр: Хүүхдүүд ээ! наашаа анхаарцгаа гэж чанга хэлэхэд бүгд купенээсээ гарч өөрийг нь ширтэн зогсоцгоосонд түүний царай нь улайв. 

	— Намайг Наташа гэдэг гээд улам улайснаа намдаж, Наталья Сергеевна гэдэг. Та нар хоорондоо зодолдох юм уу, буудал дээр вагоноосоо гарч хэрхэвч болохгүй гэлээ.

	Тэгтэл «Саваофа тэнгэр» санаанд орж сэтгэлд гуниг төрөв. 

	— Та нар миний найдварыг хөсөрдүүлэхгүй биз? гэхэд

	— Үгүй, үгүй гэж хүүхдүүд надаас бусад нь шуугилдав. Би ямар ч гэсэн дуугүй байхаар шийдсэн юм. Гелий бас дуугарсангүй. 

	— Та нар хариуцлага гэж юу болохыг мэдэх үү? гэхэд

	— Мэднэ мэднэ, гэцгээв. 

	Харин Гелий бид хоёр дуугарсангүй. Гэтэл Наташа инээж:

	— За одоо хэчнээн ч гүйж харайж, хашхирч, дуулсан болно гэлээ. 

	Тэгтэл юу болсон гэж бодно. Бүгд л купенээс купенд ор дамжин цовхчиж энд тэндгүй тарж орхилоо. Гэтэл хэн ч тэднийг дуугүй бай гэж загнасангүй. Ёстой янзтай юм болж байлаа. Гэвч надад уйтгартай санагдав. Хүн болиулахгүй л бол хашхиралдаж үймэлдэж байх албатай юм биш. Тэгтэл тэдний ч залхуу хүрсэн бололтой вагонд нам гүм болов. 

	Гелий бид хоёр унтахаар дээд талын хоёр орон дээр хэвтлээ. Нойр хүрсэнгүй, гэтэл Гелий миний орон дээр ирж:

	— Наташаг бидэнтэй ярьж байхад чи яагаад дуугараагүй вэ? гэв. 

	— Надад шалтгаан байна. Харин чи яагаад дуугарсангүй вэ?

	— Чамтай эв санаа нэгдээд дуугараагүй. Харин тэр Наташа хөөрхөн шуугиан үүсгэчхэж байгааг нь. 

	— Тэр ч бага хэрэг. Энэ вагонууд тэр зэргийн юмыг даахаар бөх бат юм чинь. 

	— Энийг бөх бат гэдэг юм уу? Удахгүй галт тэргийг төмөр бетоноор хийдэг болно. Түүнийг л ёстой бөх гэж хэлж болно. Онгоцыг ч хүртэл далавч, их бие, бүгдийг нь төмөр бетоноор хийдэг болно... Харин Наташа бол сайн хүүхэн. Чи дэмий түүнээс өө эрж байна. 

	Өглөө би түрүүлж сэрлээ. Гелий унтаж байна. «Хөнгөн хий» мөртөө нойр нь нэг л хүнд байх чинь. Бусад хүүхдүүд ч бүгдээрээ унтаж байна. Тэдний сэтгэл амар ажээ. Харин миний толгойд эцгийн тухай нэгэн бодол хадаас шиг шигдчихээд гарч өгдөггүй юм. Тэгэхээр яаж унтах вэ дээ. 

	Алийн болгон нааш цааш эргэн хөрвөж хэвтэх вэ гэж бослоо. Коридорт Наташатай тааралдлаа. Тэр бээр аль хэдийн манаандаа гарсныг үзэхэд ер нь унтаагүй бололтой. Шөнө намайг босоод явж байхад бас л унтаагүй явж байж таараад: «Щеглов, эрэгтэйчүүдийн өрөө энэ вагоны шувтаргад шүү дээ» гэж байсан. 

	Би цонхны дэргэд зогсоод утасны модны шон тоолж явлаа. Би ер нь байшингийн цонх, хажуугаар яваа машин, нохой, нисэн өнгөрөх онгоц ер юм бүхнийг тоолдог заншилтай юм л даа. Юм тоолж байгаа үед юм санаанд орох нь сайн байдаг юм. 

	Эхлээд эхийнхээ тухай, дараа нь эцгийнхээ тухай бодлоо. Тэгээд, намайг угтаж ав гэж эцэгтээ цахилгаан явуулахаар шийдлээ. Ямар нэгэн бэлэг аваачиж өгөөд, үүнийг ээж өгч байна гэвэл мөн зүгээр ээ гэж бодлоо. Тэгэхгүй бол юунаас эхэлж яаж ярих юм билээ. 

	Миний хажуугаар Наташа аяар аяархан өнгөрч байв. Сайн хараад байсан чинь Тэр бээр пионерын удирдагчтай, тодруулж хэлбээс «Саваофа тэнгэртэй» огт адилгүй ажээ. Нэгдүгээрт, Наташа дандаа инээж явдаг, хоёрдугаарт, жижигхэн турьгүй биетэй, жаал охин мэт далны нь яс гозойж харагдана. Тийм ч бага охин биш л дээ. Тэгэхдээ хүнтэй суух болоогүй. 

	Наташа миний дэргэдүүр нааш цааш алхлаад л, би түүнийг хэрхэн хочлохоо бодоод л байлаа. Тоолсон шонгийн мод маань тавь хүрэхэд би аятайхан хоч бодож олов. Би түүнийг «Тагнуулч» гэж нэрлэв. 

	Над руу хялайн харах нь намайг нүдээрээ хяргах мэт. Сэжигтэй харж байгааг нь, жинхэнэ тагнуулч мөн дөө. Намайг ганцаараа цонхны дэргэд зогслоо гэж сэжиглээд байгаа юм. Намайг толгойгоороо цонх хага мөргөөд галт тэрэгний явдал дунд үсрэн буух нь гэж бод оо болов уу. Эсвэл «Энд гар хүрвэл эрүүгийн гэмт хэрэгт татна» гэж бичээстэй байгаа зогсоох крантыг хөдөлгөчихнө гэж бод оо болов уу. 

	Миний ам хөдлөхийг хараад бүр ч их хардаж:

	— Чи яагаад ганцаараа цонхон дээр зогсоод байгаа юм? гэв. 

	— Болохгүй гэж үү?

	— Болно оо, болно. Харин бие чинь зүгээр биз? Эцэг эхээ санаа юу гэв. 

	— Би ганцаараа байх дуртай юм. 

	— Би чамтай хамт зогсвол болох уу?

	— Тэг тэг. 

	Бас хэсэг дуугүй зогсов. 

	— Чамд цонхоор ой, тал, үзээгүй хотууд, барилга байгуулалтыг хараад галт тэрэгнээс үсрэн бууж тал дундуур алхан шинэ барилга дээр очиж «Намайг ажилдаа аваач. Би энд үлдье» гэж хэлмээр санагдахгүй байна уу? гэхлээр нь

	— Санагдаж байна гэлээ. 

	— Би чамайг яг тэгж бодсон юм. Хамгийн анх намайг та нартай ярилцахад хүүхдүүд бүгд миний үгнээс гарахгүй гэж амлацгаахад чи яагаад дуугараагүй вэ? гэж асуув. 

	— А тэр чинь улиг домог болчихсон юм. Пионерын удирдагчид дандаа надад дургүй байдаг юм. 

	— Яагаад?

	Өөртэй нь ярилцахыг онц хүсээгүй байна гэж бодуулахын тулд 

	— Аан гэж дуртай дургүй дуугарснаа, — Манай удирдагч жишээ нь өөрийгөө «Саваофа тэнгэр» гэж нэрлэлээ гэж гомдоод надаас дандаа өө эрдэг болсон юм. Тэр өөрөө Саваофа тэнгэр шиг гурван хүний ажлыг ганцаараа хийдэг юм л даа. Нэгд пионерын удирдагч, хоёрт багш, гуравт ханын сонины эрхлэгч. Харин алиа хошин үг ойлгодоггүй юм. 

	— Үгүй ер «Саваофа тэнгэр» гэнэ ээ. Чи надад ямар нэр өгөв? гэхээр нь би юу ч бодолгүй. 

	— «Тагнуулч» гэж өглөө. Та их сэжиг бүхий хүн юм гээд хэлчхэв. 

	Дэмий юм боллоо. Юу гэж тэгж хэлчхэв дээ. Царай нь улайчихлаа. 

	— За тэр. Та ч бас гомдчихлоо. Би яаж энэ муухай зангаасаа салъя даа. «Саваофа тэнгэр» намайг хүнлэг сэтгэлгүй хүн гэсэн, тэр үнэн үү? Та юу гэж бодож байна? гэж асуулаа. 

	— Тэр худлаа. Чиний ухаан, хурц, шогч юм. Тэгээд хүмүүст айхтар хоч бодож олох юм гэлээ. 

	Тэгсэн хэр нь нэг л хачин, арай ондоо болчихыг нь би ажиглав. Дэмий л гомдоочихлоо. Гелий магтаад байсан, тэр ч намайг бодвол хүний сайн мууг ялгахтай эр. 

	— Та бүү муу юм бодоорой. Би өөрөө өөртэйгөө тэмцэж энэ муу заншлаасаа сална. Хүнд хоч өгөхөө болино. Би хүн бүхэнтэй, тэр ч байтугай «Саваофа тэнгэр» буюу Нина Семеновнатай ч сайн харьцаатай шүү дээ, гэснээ Тэр бээр надаас уучлал гуйсан нь санаанд орж буруу хэрэг хийлээ ч гэсэн хүн болгон тэгж буруугаа хүлээж чаддаггүй шүү дээ гэж бодогдон:

	— Одоо бол би түүнтэй гайхалтай сайн харьцаатай байгаа шүү дээ гэж нэмж хэлэв. 

	Энэ үед галт тэрэг ямархан нэгэн буудал дээр ирж зогсоход Наташа хаалга руу ухасхийв. Тэр бээр ер нь зогсоол бүр дээр галт тэрэгнээс буудаг юм. 

	Би түүнд ойртож очоод

	— Би нэг хүнд цахилгаан явуулмаар байна гэсэн чинь,

	— Тэр ярихгүй ээ гэж байна. 

	— Маш чухал юм шүү. Энэ бол пионер хүний чин үнэн үг гэтэл над руу анхааралтай харснаа:

	— За тэгвэл хоёулаа явна аа гээд хүүхдүүдийг вагоноос бүү гаргаарай гэж үйлчлэгчийг гуйгаад бид хоёр шуудан руу гүйлээ. 

	Хурдан гүйнэ гэдэг нь, яг эрэгтэй хүүхэд шиг. Би хоцорч алдан гүйсээр шуудан дээр ирлээ. 

	— За бич гэж Наташа надад цахилгаан бичдэг хуудас өгөөд цаг бага байна шүү гэв. 

	Миний бичиж байгаа юмыг харахгүйн тулд Тэр бээр цаашаа харж зогсов. 

	Би юу бичихээ мэддэггүй, бодоод бодоод юу ч санаанд орсонгүй. Ядаж Наташа яг дэргэд зогсчихсон, эргэн тойрон амьтан хүн шуугилдаж цөм л яарцгаах аж. 

	— Чи яагаад байгаа юм бэ? Ер нь цахилгаан явуулж үзсэн үү гэж Наташа ундууцав. 

	— Үгүй гэж би хэллээ. Ер нь ч цахилгаан явуулах дургүй хүрээд явчихсан тул: — Би цахилгаан явуулж үзээгүй ээ гэв. Уг нь би хүн болсоор хоёр удаа цахилгаан бичиж үзсэн юм л даа. Нэгэнд нь ээжийг томилолтоор явсан үед төрсөн өдөр нь болсон тул баяр хүргэж цахилгаан явуулсан юм. Нэг нь Юрий Гагариныг төлөвлөсөн райондоо амжилттай буухад нь цахилгаан бичсэн юм. 

	— Алив би бичээдэхье, хаягийг нь хэлээрэй гэв. 

	— Ер нь бичихгүй ээ. Болихоор шийдлээ. 

	— Чи зүгээр л намайг хуурчээ гээд, юмыг яаж мэдэх вэ гэсэн шиг гар дээрээс барьж авав. 

	— Чи ер нь цахилгаан явуулъя гэж бодоогүй. Би та нарыг дээд талын орон дээрээс уначих вий гэж санаа зовоод нойр хүрээгүй, нааш цааш холхисоор өглөө болгосон гэв. 

	Миний нүүр халуун оргиж, талд асаасан түүдгийн галд шарагдах мэт санагдав. Цахилгаан явуулъя гэж үнэхээр бодож байснаа ямар нэг аргаар тайлбарлах хэрэгтэй байв. Тэр бээр «Тагнуулч» гэж хочлуулсандаа ч гомдсон юм алга, тэгээд ч өөрийг нь гоочлоод байгаа юм шиг санагдахыг би хүссэнгүй. 

	— Би өөрийг тань мэхэлье гэж бодоогүй юм гэтэл

	— Чамд итгэх юм сан. Намайг мэхлэх гээд байгааг чинь би мэдсэн юм гэлээ. 

	Түүнтэй ярилцаж учир байдлаа ойлголцож болох байлаа. Тэгэхээр л эцгийнхээ тухай, түүний хойноос эх маань хэрхэн уйтгарлаж байдаг тухай, тэгсэн мөртөө бардам зантай гэх мэт үгээр хэлэхийн аргагүй үй олон юмны тухай хамаг юмаа ярих болоод байв. Тэгээд ч би бас хэн тааралдсан хүнд намтар түүхээ дэлгээд байдаг этгээд биш. Жишээ нь л эцэггүй гээд хэлчихвэл өнчин өрөөсөн амьтан, хөөрхий зайлуул гээд өрөвдөж гарна. Тэгэхээр шал дургүй хүрчихдэг юм. Хий хоосон өрөвдсөн үг хэнд ч хэрэггүй гэж мэддэггүй юм уу, хаашаа юм. 

	— Би юм уумаар байна. Ам хатчихлаа гэтэл,

	— Тэг, тэг, уу гэсэн хэр нь алдчихна гэж айсан бололтой намайг тавьсангүй.

	— Бид хоёр хийжүүлсэн устай автоматууд дээр гүйж ирлээ. Найман автомат байх хэр нь нэг нь ч ажилгүй юм. Том улаан, цүдгэр автоматууд жагссан мэт эгнэн зогсох атлаа бүгд ажилгүй нь гажиг юм. 

	— Гучин найм боллоо гэтэл

	— Юу гучин найм гэж Наташа гайхав. 

	— Энэ зам дагуу гучин найман автомат байна. Нэг нь ч ажилгүй юм, мөн таарав аа. 

	— Буцъя, вагондоо очоод юм уучих. 

	— Тэгье дээ. Харин жирийн хар усыг, автомат дахь хийжүүлсэн устай яаж зүйрлэх вэ гээд эргэтэл мухлагийн цонхон дээр өнгө ялган будсан том гэгчийн шавар ваар харагдав. Тэр ваар хурц шар өнгөтэй, дунд хэрдээ шар нүдтэй хар тахиатай нь гоёмсог ажээ. 

	— Жаахан азнаарай. Би энэ ваарыг авъя, нэг хүнд бэлэглэе. 

	Наташа намайг, солиотой юм уу даа гэсэн янзтай харав. Харин би мөнөөхөн ваараа худалдан авлаа. Түүнд хоёр рубль маань сүнгэнээд өгөх нь тэр. 

	Худалдагч нь надад боож барьж өгөөд сүйд болоод байсан, лав их баярласан байх аа. 

	Боож байхад нь харсан чинь ваар маань нөгөө талынхаа гэдэс дээр бас нэг тахиатай ажээ. Тэр нь хар нүдтэй шар тахиа байв. 

	Худалдагчаас ваараа автал, нэг л эвгүй, буруу юм ч хийсэн юм шиг хачин санагдаад байв. 

	— Энэ ваарыг чи өнөө цахилгаан явуулах гэдэг хүндээ аваа юу гэж Наташа асуулаа. 

	— Тийм ээ. 

	Тэгтэл харин надаас зуураад байснаа тавилаа. Ваар авахыг бодоход зугтаахгүй нь гэж бод оо биз. 

	Вагондоо эргэж ирэхэд Гелий унтсан хэвээрээ, бас купений хоёр хүүхэд сэрээгүй байлаа. Би ваараа орон дээрээ тавиад коридорт гарч ирэв. 

	Охид олон өнгийн платье өмсөөд зогсоцгоож байгаа нь ёстой төрөл бүрийн цэцгээр хийсэн цэцгийн мандал мэт. Тэд бужигналдан нааш цааш гүйлдэж, шуугилдаж, хөхрөлдөж, үс гэзгээ сүлжицгээх юм. Гэзгээ нэг бол хайхрамжгүй янзтай мөрөн дээгүүрээ хаяж эсвэл урагш нь унжуулж янз бүр болцгоох нь тэд үсээрээ тун их бахархацгаадаг бололтой. 

	Би тэднийг хэсэг харж зогслоо. 

	Танихгүй охидыг харах сонин ажээ. Миний сэтгэл ч жаахан засраад ирлээ. Тэгтэл би, сэтгэл санаа минь яагаад эвдэрснийг ойлгов. Эцгийгээ олж уулзах найдвар байсангүйд тэгжээ. 

	Харин одоо бол надад итгэл төрөөд ирлээ. Наран мандаж байгаа, Наташа биднийг дээд орноос унуузай хэмээн шөнө турш манасан, охид хурц өнгийн плать өмсөцгөөсөн эдгээрийн алинаас нь шалтгаалсныг бүү мэд, ямар ч л байсан надад, эцэгтэйгээ уулзаж бүх юм санаснаар болно гэдэг найдвар төрөөд явчхав. 

	Гелий их азтай хүүхэд. Эцэг нь мундаг эрдэмтэн. Туршилт хийх үедээ гар нүүрээ түлчихдэг боловч хийсээр л байдаг. Ямар нэгэн юманд улайран зүтгэсэн хүмүүс хамгийн аз жаргалтай хүмүүс гэж Гелий хэлсэн. Гелийн эцэг яг тийм хүн гэсэн. Харин миний эцэг тэгэхэд ямар ч туршилт хийдэггүй бусдын төлөө амь өрсдөггүй. Тэгсэн ч гэсэн дээ. Миний эцэг л юм чинь. «Хамгийн гол нь хүн шиг л байх ёстой» гэж Шерстнев хэлдэг шүү дээ. Миний эцэг хүн шүү дээ. Харин дутагдал бол хүн бүхэнд байдаг. Дутагдалгүй хүн байдаггүй шүү дээ. 

	Москвад ойртох тусам сэтгэл хөдөлж байв. Би шинэ төлөвлөгөө зохиож эцгийнхээ гэрт нь очихоор шийдсэн тул цахилгаан явуулахаа болив. Москвад галт тэрэг солих гэж нэлээд хэдэн цаг зогсоно гэж Наташа хэлсэн тул тэр хооронд эцэгтээ очихоор шийдлээ. 

	Харин тэр тухайгаа Гелийд хэлэхгүй бол намайг алга болчихлоо гэж бөөн шуугиан дэгдэнэ. 

	— Би та нартай аялалд явахгүй ээ, надад нэг чухал ажил байна. 

	— Наташа чамд чөлөө өгсөн юм уу?

	— Үгүй ээ, би асуугаагүй, надад хувийн хэрэг байна. 

	Гелий миний үгэнд дургүйцсэн бололтой, түүнээ ч нуусангүй. Ер нь хүн мэхлэхдээ дургүй юм л даа. 

	— Надад өөр арга алга гэж намайг хэлэхэд,

	— Хүнд зовлон болоод юугаа хийнэ. Чамайг алга болсныг мэдээд Наташа сүйд болно. 

	— Энэ ажилдаа явж чадахгүй бол би сүйд болно гэдгийг чи мэдэхгүй шүү дээ. Би зөвхөн энэ хэргээ бүтээхийн тулд Артек явахаасаа татгалзаагүй ч байж болно шүү дээ. Уг нь жинхэнээрээ бол би татгалзах ёстой байсан. Энэ явж байгаа хүүхдүүд цөмөөрөө онц сурлагатнууд, гэтэл би ганцаараа онц сурлагатан биш байтлаа амрах эрхийн бичгээс татгалзаагүй.

	— За яах вэ, найрамдлыг бодож чамайг дэмжье... Харин чамайг алга болсныг мэдэхээр, Наташад юу гэж хэлэх вэ?

	— Юу ч гэсэн яах вэ... эцэг маань Москвад байгаа. Би түүнтэй найман жил уулзаагүй. 

	Миний хэлсэн үг Гелийг донсолгов бололтой. Тэр бээр хэл нь татчих шиг болж царай нь хувхайрав. Энэ мөчөөс хойш тэр эцгийнхээ тухай огт ярихаа больчих нь эцгийн нь дуртай хий гелий шиг ганц секундэд уур болон дэгдсэн мэт. 

	Гелий дандаа эхийнхээ тухай ярьдаг боллоо. Одоо ч харин түүнтэй өрсөлдөж болохоор болов. 

	Бид хоёр ээжүүдийнхээ тухай туж магтан ярих нь хөндлөнгийн хүнд бол хэтрүүлэл шиг санагдаж болох байлаа. 

	Гэвч миний ээжийг магтахад хэтрүүлэл байх ёсгүй. 

	Хэрэв одоо надад: 

	— Чи тэр авгайгаар ээжээ болго гээд нэрт академич ч юм уу, эсвэл цанын спортын дэлхийн аваргын аль нэгийг заалаа ч гэсэн би татгалзана. Тэр авгай нарын хэн нь ч миний бодлыг тааж мэдэхгүй, намайг буруу хэрэг хийсэн байхад шөнө дунд хүртэл юм угаахгүй шүү дээ. 

	Биднийг Москвад иртэл Симферополь орох галт тэргийг найман цаг хүлээх боллоо. Тэгтэл Наташа:

	— Одоо бид зугаалга хийнэ. Эхлээд Улаан талбайд очно. Дараа нь Лениний ууланд гарна. Тэгээд пионерын ордонд очно гэв. Миний зүрх дэлсэж толгойд нэгэн бодол харван орсноос Наташийн хэлсэн бүхэн, чихний хажуугаар өнгөрөв. Би ганц ухасхийгээд эцгийнхээ эрэлд гарахад бэлэн байв. 

	Бид галт тэрэгний зогсоолын талбай дээр гарч ирэв. Энэ талбай том дугариг бөгөөд үй түмэн машин түүнийг тойрон жирэлзэх аж. Хүний нь олныг яана. 

	Хөл гишгэх зайгүй мэт мөртөө бүгд ондоо ондоо. Тэд бүгдээрээ л ямар нэг юманд яарцгаах бөгөөд бие биеэ анзаарсан шинжгүй. 

	— За хүүхдүүд ээ, Москва гэдэг чинь энэ дээ. Төөрөхөд тун амархан шүү, тэгэхээр гар гараасаа барьцгаа гэж Наташа хэлэв. 

	Тэд хоёр хоёроороо эгнээ болон цуварч цэцэрлэгийн хүүхдүүд шиг хөтлөлцөв. Тэд бүгд Москвагийн энэ их шуугиан, машин троллейбусны урсгал, бөөн бөөн хүмүүсээс айсан бололтой. 

	Надад ч гэсэн бас тийм амаргүй байлаа. Эд нар ч яах вэ, Улаан талбай, Пионерын ордон гээд явах улс. Харин би ганцаараа энэ олон машин, хүний өөдөөс явах хэрэгтэй байдаг. Гелийн хэлснээр Москвад зургаан сая хүн суудаг. 

	Хөдөө, сангийн аж ахуйд ч сайхан юм даа. Эвтэй эвгүй явдал аль нь ч болсон хаашаа хэн дээр очихоо мэднэ. Баярлах зүйл боллоо ч мөн адил. Харин энд бол зургаан сая хүн, бүгд л танихгүй, хүний хүн, надад зугтахад боломжтой гэж Гелий бид хоёр жагсаалын сүүлд нь зогсов. Би өнөөх ваараа барьж зогслоо. 

	— Чи наад ваараа яагаад хадгалах газар өгсөнгүй вэ? гэж Наташа асуув. 

	— Хагалчих болов уу гэж айгаад хэмээн худлаа залав. 

	— Ваараа бэлэглэх хүн чинь яасан?

	— Яагаад ч юм ирсэнгүй. 

	Би нэлээд зовж байж худлаа хэлэв. Урьд нь бол тун ажиггүй залдаг сан. Тэр ч байтугай заримдаа сайхан худлаа хэлж байгаадаа баясах ч удаа байлаа. Жишээ нь, багшдаа сайхан молиго үмхүүлэх буюу хүүхдүүдэд өөрөө зохиож байгаад авч байхад яг л жүжигчин мэт сайхан санагддаг сан. Одоо бол харин эвгүй байлаа. Үнэнийг нь мэдэж байгаа Гелийн дэргэд зогсож миний худал хэлж байгааг дотроо буруушаан, зөвхөн эвийг бодож дуугүй зогсож байж ч мэдэх учраас тэгж байж магадгүй. Бас Наташаг хуурч байдаг. 

	— Зүгээр, битгий санаа зов. Биднийг галт тэргэндээ суух үед ирэх байлгүй гэж Наташа хэллээ. 

	— Сэтгэл зовоогүй ээ гэж би хариу өчив. 

	Тэгээд Наташа бидний өмнө гарч бид метро руу зүглэлээ. 

	— За одоо зугт гэж Гелий аяархан хэлэв. Тэгээд түрүүн галт тэргэнд явахдаа намайг эцгийнхээ тухай хэлэхэд хувхайрсан шигээ царай нь хувхайрав. 

	Би ваараа явган хүний зам дээр тавиад онцын чухал хэрэгтэй юм шиг ботинкийнхоо үдээсийг уяхаар тонгойв. Тэд нарыг метро руу далд ортол нь үдээсээрээ оролдохоор шийдсэн юм л даа. Гэтэл нэг хүн ваарыг минь дайрч унагах шахсан тул би огло харайн ваараа шүүрч авч амжив. Гэтэл тэр хар хүн намайг өөдгүй, доожоогүй гэж хараасныг нь яана. Тэгээд би эргэж явлаа... 

	Миний бүх хөрөнгө гэвэл гурван рубль билээ. Би худалдагчаас мөхөөлдөсний үнэ асуухдаа үүнийгээ мэдэв. Долоон мөнгөний үнэтэй, цаасан аягатай мөхөөлдөснүүд байв. Тооцоолж үзвээс би дөчин гурван ширхэг мөхөөлдөс авч чадах ажээ. Дөчин гурван мөхөөлдөс гэдэг чинь баялаг биш гэж үү? Ангийнхныгаа бүгдийг дайлаад, цаана нь ээжид, бас Шерстневт үлдэх аж. Гэвч би одоо мөнгөө хамаагүй зарцуулж болохгүй, ямар хэрэг гарахыг яаж мэдэх вэ?

	Сахаарын цөлийг туулж, арваад хоног юм уугаагүй мэт юутай их цангана вэ? Гэтэл дөнгөж галт тэрэгний зогсоолын талбай өнгөрч байдаг. Энэ ч бас үнэндээ амаргүй шалгуур л даа. Нэгдээд ирэхэд Гелийн эцэг туршилтынхаа үед амь дүйдгээс дутуугүй би амь өрсөж явна. Учир нь, Москвагийн жолооч нар хүмүүсийг ер анзаарахгүй, дээгүүр нь гарчих шахаад л байх юм. Хүмүүс ч өөрсдөө машин доогуур орчих гээд зүтгээд байх юм. Энэ бүгдээс болоод миний толгой эргэж гүйцэв. Хоёрдоод ирэхэд Наташа бодогдоод байлаа. Үнэнийг хэлэхэд, Наташаг мэхлэхгүйн тулд, эцгийгээ хамт байлгахын тулд би Сахаарын цөлийг ганцаараа туулах буюу амьдралынхаа хагаст нь мөхөөлдөс идэхгүй байж ч чадах байсан. Тэгээд өдийд хүүхдүүдтэйгээ хамт Москвагаар зугаалж явах байсан. 

	Амьдрал санаснаар болсон бол би хэн хүнд элдэв хоч өгдөг тэнэг зангаа орхиж, утасны шон, байшингийн цонх элдэв шалдав юм тоолж явахгүй ч байсан юм бил үү. Тэгээд миний толгой, зарим өглөө элдэв бүтэлгүй явдлаа мартсан үеийнх шигээ хөнгөн хоосон байх сан... 

	Би троллейбусны буудал хүрч, түрүүлж ирсэн троллейбусанд нь орж авлаа. Наташад үгүйлэгдэж, түгшүүр зарлахаас нь өмнө холхон шиг зайлах хэрэгтэй байлаа. 

	Техник өндөр хөгжсөн орчин үед энэ талбай дээрээс намайг ганц секундийн дотор бариад авна. Жишээ нь галт тэрэгний зогсоолын радиогоор, арван хоёр настай эрэгтэй хүүхэд алдагдлаа гээд таних тэмдгүүдийг зарлахад л хэн нэгэн ухамсарт иргэн намайг заавал аваачиж өгөх нь тодорхой. Би энэ тухай сониноос уншсан юм. 

	Би Москвагийн иргэн биш ч гэсэн намайг тийм амар залилчихгүй шүү. 

	Москвагийнхан өөрсдийгөө хамгийн зальтай, хамгийн ухаантай гэж боддог боловч бид бас атартаа суусаар байгаад дэлхий ертөнцөд болж буй үйл явдлыг мэдээд л байдаг юм. Радиогоор зарладаг, ганц минутын дотор хүний зургийг фототелетайпаар, цагдан сэргийлэхийн бүх ангиудад тарааж, цагийн дараа гэхэд гудамжны цагдаа нарын гарт ирдгийг ч мэднэ. 

	Троллейбус нь кондукторгүй юм. Хүмүүс мөнгөний сав руу нь таван мөнгө унагачхаад л билет тасалж аваад байв. Би ч бас тэгэх л байсан. Гэтэл би бүхэл гурван рубльтэй юм чинь. Жаал харж зогсоод яах ч учраа ололгүй дэмий л цонхны дэргэд суулаа. Ваараа өвөр дээрээ тавьж ийш тийш харан хэсэг суутал нэлээд тайвширч ирлээ. 

	— Жаал аа, билетээ шалгуул! гэхээр нь дээшээ хартал нэг авгай зогсож байна. Миний айсан гэдэг би билет аваагүй юм чинь. 

	Хүмүүс бүгд бид хоёр луу харцгаалаа. 

	Билетээ цонхоор унагачихлаа гэж зальдаж болох байлаа. Гэвч би яагаад ч юм, би билет аваагүй гээд хэлчхэв. 

	— Чи долоон нас хүрээгүй юм уу? гэж тэр авгай егөөдсөн дуугаар асуух нь намайг ихэд гутаах гэсэн нь илт.

	— Яалаа гэж. Би арван хоёр настай. Би ч өөрийгөө тийм жижиг гэж боддоггүй шүү гэхэд

	— Орчин үеийн залуучууд аа гэж ичих зовохоо умартсан улс болжээ. Тэгээд бас пионер хүн байдаг. Ядаж аятайхан худлаа хэлчихдэг болоосой гэж нэг эмгэн хэллээ. 

	— Худлаа хэлж яах юм бэ гэж хэлчхээд, яаж энэ золигийн юмнаас мултарч гаръя даа гэж ухаан жолоогүй бодож гарлаа. Энэ хүмүүст өөрийгөө өрөвдүүлэх хэрэгтэй юм даа. Уйлдаг юм уу? Тэгвэл ч хүмүүс өрөвдөнө л дөө. Гэвч би тэгж шалдаан буух дургүй. 

	— Миний ач нар ч ялгаагүй, үүний өрөөсөн дугуй л гэсэн үг. Талханд гүйгээд ир гэхээр «Яршиг» л гэнэ шүү дээ. Ядаж яаралтай ажилтай энэ тэр гээд хэлчихгүй «Яршиг» л гэдэг юм. 

	— Хүн хүндэлж ер мэдэхгүй гэж бас нэг эмгэн өгүүлэв. 

	— Энэ мууг чинь одоохон сэргийлэхэд хүргээд өгчихье гэж билет шалгагч хэллээ. 

	— Яалаа гэж тэр вэ? гэж би асуув. 

	— Яасныг нь тэнд учрыг нь олно биз. 

	— Би билетгүй яваад сурчихсан юм л даа. 

	— Үгүй ер, билетгүй яваад сурчихсан гэнэ шүү. Илэн далангүй сайхан ярьдаг эр байх нь. Бас тээштэй гэж байгаа. 

	— Энэ ямар тээш байх вэ дээ. Жирийн л нэг шавар ваар. Би үүнийг бэлэгт авч яваа юм. 

	— Юу болоод байна? Яагаад урагшаа явж өгөхгүй байна гэх баргил дуу сонстов. 

	— Билетгүй этгээдийг барьж аваад байна. Нэг жаал байна. 

	— Хулгайчийг уу, сэргийлэхэд хүргэе гэх түрүүчийн хүний дуу дахин сонстов. Миний дэргэд сууж явсан өвгөн:

	— Больцгоо, больцгоо. Жаал хүүхэд болохоор та нар бүгд ам мэдэн загнацгаах юм. Хэрэв та нарын өмнө насанд хүрсэн жинхэнэ хулгайч зогсож байгаа бол та нар зангидсан гараа яасан хурдан далд хийх бол гэв. 

	— Би ч арай тэгэхгүй шүү гэж өнөө бүдүүн дуут хариу дуугараад, — Алив нөхөд өө, жаахан зай тавиадхаач гэж явсаар бидний өмнө хүрч ирсэн нь намхан тарган эр байв. Тэр хүн:

	— Дүрэм зөрчигч хаана байна? гэж асуув. 

	— Энд байна. Харин үүнд би буруугүй. Би билетгүй яваад сурчихсан юм. Манай тэнд автобус үнэ төлбөргүй үйлчилдэг гэж би хэлэв. 

	— Манай тэнд гэж хаана? хэмээн бүдүүн асуув. 

	— Алтайн хязгаар. «Шинэ» хэмээх сангийн аж ахуй. 

	— Сайхан залдаг эр байх нь. Коммунизмаас хүрээд ир ээ юу гэж миний хажуу дахь өвгөн инээн, — Танай тэнд хоол унд бас үнэ төлбөргүй юу? гэж асуув. 

	— Үгүй ээ гэж би хариуллаа. Гэтэл билет шалгагч:

	— За, хүмүүсийг инээлгэх чинь яамай. Сэргийлэхэд очъё. Тэнд протокол хөтөлж дүрмийн дагуу хаана очихыг чинь заагаад өгнө. 

	— Би хаашаа ч явахгүй, би үнэнээ хэлж байна. 

	— Их танхай эр юм. Том болохоороо дээрэмчин болно биз... Яг л тэгнэ дээ гэж өнөөх бүдүүн чанга гэгч хэлэв. 

	— Боль боль. Энэ ч арай дэндлээ гэж өнөө өвгөн бүдүүний үгийг таслав. 

	— Үнэн шүү, ах нар минь. Би үнэнээ хэлж байна гэж бархирлаа. 

	Тэгээд би тэд нарын царайг харлаа. Өвгөнийг, хөөрснөөс хамар дээгүүр нь хөлс бурзайсан бүдүүнийг, ач нарынхаа тухай ярьж байсан эмгэнийг, бүгдийг нь харлаа. Хүүхэн залуу хоёр байна. Тэр хоёр ер нь юм чагнах харах завгүй яваа бололтой. Бас нэг жүжигчин баймаар янзын ахимагдуу авгай байна. 

	Би тэд нарыг харан харан эд нар юу ч мэдэхийг хүсэхгүй байхад би яаж энэ олон танихгүй хүнд хамаг учраа тайлбарлах вэ дээ. Эд нар яах вэ, гэртээ ороод очиход юм бүхэн нь ёсоороо, харин манайх гэдэг айл хоёр хэсэгт хуваагдчихсан байдаг. 

	— Би үнэн хэлж байна шүү. Би хөдөөгийн хүүхэд. Энэ надад мөнгө байна. Би одоо билет авчихъя гэтэл

	— Тэр харав уу. Гурван рубльтэй явдаг байна шүү. Эцэг эхээсээ хулгайлснаас зайлаа гэж үү гэж эмгэн уянгалуулав. 

	— Яагаад заавал хулгайлсан гэж? Та ингэж ярихаа ичихгүй байна уу? гэж мөнөөхөн жүжигчин шиг эмэгтэй хэлэв. 

	— Чи намайг ичээж чадахгүй ээ. Иш чааваас, нэг муу бүрх малгай донхойлгочхоод өөрийгөө бусдаас ухаантай гэж бодчихож. Их зантай новш вэ гэж эмгэн ундууцав. 

	— Эгч ээ та намайг билетгүй зорчигч биш гэж итгэж байгаа биз дээ?

	— Итгэж байна. Итгэлгүй яах вэ гэж тэр эгч хариулав. 

	— За яах вэ. Торгуулийн тавин мөнгө төлчих. Тэгээд энэ хэргийг эцэс болгоё гэж билет шалгагч хэллээ. 

	Би дурамжхан гурван рублиэ өглөө. Сүртэй юм юу ч болоогүй байхад тавин мөнгө авна гэдэг хачин юм. Гэвч би сэргийлэх рүү явж чадахгүй. Надад, үнэн мөний төлөө тэмцэл хийх цаг алга. Бас, сэргийлэхэд оч, тэнд учрыг нь олно гэж хэлэх ч амархан. Тэндээс нутаг руу маань ч юм уу Артек руу мэдэгдчихвэл ёстой өнөө «олон улсын шуугиан» гэгч нь дэгдэнэ. 

	— Ав, ав. Надад мөнгө хайран биш, харин энэ бол шударга биш байна гэж би өчив. 

	— Зүгээр, зүгээр, ингэхээр сэрэмжтэй болдог юм гэж билет шалгагч хэлээд миний гурван рублийг авч хариулт мөнгө эрж халаасаа ухав. Энэ үед троллейбус зогсож өнөөх жүжигчин шиг авгай буулаа. 

	Жолооч кабинаа онгойлгон ухасхийн бууж ирэв. Тэр бээр яг манай тэндхийн тракторчид шиг залуухан эр ажээ. 

	— Нөхөд өө! Та нар яагаад хэрүүл шуугиан болоод байна. больцгоо гэв. 

	— Билетгүй этгээдийг зөөж байна шүү дээ, та. Ард түмний хөрөнгийг хайрлахгүй байна уу? гэж бүдүүн дуугарав. 

	— Хэн билетгүй явж байна вэ, чи юү? гэж жолооч надаас асуув. 

	— Тийм ээ, би гэж хэллээ. 

	— Торгож байгаа юм уу? гэж тэр, билет шалгагчаас асуулаа. 

	Торгож байна гэж нөгөөдөх нь хариуллаа. 

	Жолооч над руу анхааралтай харав. Намайг босож сууж өндөлзсөөр байтал ваарын маань боодол нь урагдсан ажээ

	Уранхайгаар нь шар тахианы хар нүд цухуйж байв. 

	— Дүүдээ авч яваа юм уу? гэж жолооч асуулаа. 

	— Үгүй ээ, эцэгтээ гэж би хэллээ. 

	— Дажгүй бэлэг, хөгжилтэй тахиа байна гэв. 

	Тэгснээ гэнэт билет шалгагчийн гараас миний гуравтын дэвсгэрийг шүүрэн авч миний халаасанд хийгээд намайг үүд рүү түлхэв. Харин би гэдэг амьтан бушуухан зугтахын оронд зөрүүлээд зогсоод байв. Бүр тэнэгтэж орхиж. 

	— Яв, яв. Дахиад битгий баригдаж бай. Хүүхдээс тавин мөнгө авна гэдэг чинь дээрэм гэсэн үг гэж жолооч хэллээ. 

	— Би чамд акт тавиулна даа гэж билет шалгагч агсрав. Тэгэнгүүт би сэхээ авч троллейбуснаас ухасхийн буув. Троллейбус хөдөлж миний дэргэдүүр өнгөрөхөд эмгэн, бүдүүн эр хоёрын ам нь ангалзаж байлаа. Тэд яг шилэн хорго дахь загас шиг харагдав. 

	Хэрэг явдал гайгүй шиг өнгөрч, сэтгэл зовох нь бага боллоо. Би тал тал тийшээ харан алхлаа. Москва ч бас аятайхан хот юм даа. Машин олонтой ч сайхан юм байна. Хотоор зугаалуулж өгөөч гэж эцгийгээ гуйх юм байна. Тэгэхгүй бол нутагтаа буцаад очдог, хүүхдүүд шавчихна. Надад үзсэн харсан юм байдаггүй, тусгүй юм болно. Тэгтэл, нэг хүн дуудах шиг болсон нь, өнөөх, троллейбусанд намайг хамгаалж байсан эмэгтэй ажээ. 

	— Чамайг тавьчихав уу?

	— Жолооч нь намайг өмөөрөөд торгууль ч авхуулсангүй. Хүүхдээс тавин мөнгө авна гэдэг дээрэмтэй адил гэлээ. 

	— Би ч гэсэн тэгж бодож байна. Хэрэв намайг хэзээ нэгэн цагт хотын зөвлөлийн тэргүүлэгчээр сонговол би бүх хүүхдүүдэд троллейбусаар үнэ төлбөргүй зорчихыг зөвшөөрнө гэснээ жаахан бодлогоширч, үгүй ээ, бүгдэд нь биш. Тэгвэл тэд чинь өдөржин нааш цааш зугаалаад салахгүй. Онцчуудад нь, зөвхөн л онцчуудад нь зөвшөөрнө. Ер нь тэднийг энгэрийн тэмдэгтэй болгох хэрэгтэй. Тэгээд л таних тэмдгээ зүүсэн онц сурлагатныг троллейбус, метро, эрдэм шинжилгээний хялбарчилсан кино гээд л газар сайгүй үнэ төлбөргүй оруулж байвал таарна. 

	Энэ ч ёстой санадаг санаа. Миний өмнө ер бусын эмэгтэй зогсож байгаа би ойлголоо. Тэгээд шийдэмгийхэн шиг хөдлөх хэрэгтэй боллоо. 

	— Эгч ээ, та манай сангийн аж ахуйд оч л доо. Тэнд танд их сайхан санагдана. Сайхан газар байгаа юм. Шерстнев таны гарыг үнсэнэ дээ гэв. 

	— Яалаа, яалаа гэнэ ээ? Шерстнев гэж юун хүн, яагаад миний гарыг үнсэх ёстой бил ээ? Миний дотнын нөхөр ч биш, хар хүн ч биш, нэрийг нь би анх удаа сонсож байна шүү дээ. 

	— Манай сангийн аж ахуйн дарга юм. Таныг би түүнийг танихгүй гэдгийг таг мартчихаж. Түүнд хэн нэгэн хүн сэтгэлд нь нийцвэл «Очиж гарыг нь үнсэнэ гээрэй» гэдэг юм. Их л баярласнаа илэрхийлж тэгж хэлдэг юм. 

	— Танай Шерстнев сонин хүн байна даа. 

	— Тун сонин. Тэр бээр, гадагшаа явсан хүн бүр нэг шинэ хүн дагуулж ирж байх журам бодож олсон юм. 

	— Аа тийм бий. Тэгээд чи намайг дагуулж очихоор шийдээ юу?

	— Тийм ээ, таныг. 

	— Санамсаргүй бөгөөд сайхан хэрэг байна. Би юугаараа чиний сэтгэлд нийцээ вэ?

	— Манай сангийн аж ахуйд тан шиг хүн нэг ч байхгүй. 

	— Би танай сангийн аж ахуйд загасан гүрвэл, хирс мэт байх юм биз дээ. Чи намайг торонд хийгээд үзүүлж байх юм уу?

	— Яалаа гэж дээ. Та ажил хийхгүй юу. Та юу хийдэг вэ?

	— Герман хэл заадаг. 

	— Шпрехен зи дейч1? гэж би баярлав. 

	— Чамаас би гуйя. Чи дахин нэг ч үг битгий хэлээрэй. Чиний дуудлага үнэн муухай байна. 

	— За, за, би хэлэхээ байя гэж дуртайяа зөвшөөрөв. Манай сургуульд герман хэл заалт ч тааруухан л даа. Биеийн тамирын багш герман хэл заадаг юм. Тэр, германд цэргийн алба хаасан юм гэнэ лээ. Тэгээд герман хэл заадаг гэтэл,

	— Чи үнэн ярьж байна уу? гэв. 

	— Тийм ээ. Та миний дуудлагаас айж байсан биз дээ. Би ангидаа овоо нь гэж байгаа, бусад нь бол яана? «презенс»-ийг өнгөрсөн цаг л гэж ярина... Бодохоос аймаар юм. 

	— Хачин юм байна даа. Мужийн ардын боловсролын хэлтэс юу харж байдаг бол?

	— Харин ээ. Тэд ард түмнээсээ тасарснаас зайлахгүй гэж би хариулав. 

	— Байз, байз. Чи надад аж ахуйнхаа хаягийг өг дөө. Биеийн тамирын багш герман хэл заадаг гэнэ ээ, гээд жижиг тэмдэглэлийн дэвтэр гаргаж миний хаягийг нэр устай минь бичиж авав. 

	— Чи бүү санаа зовоорой. Би чамайг хэл аманд оруулахгүйн тулд нэрийг чинь дурсахгүй гэв. 

	— Дурдсан ч айхгүй, би зарчимч хүн. 

	— Хараач. Та нар улс орныг удирдах үед ямар байх бол, сонин оо.

	— Юуны түрүүнд хийжүүлсэн устай автоматууд бүгд ажилтай болно. Энэ бол нэгдүгээр зүйл. Тэгэхгүй бол та бодоод үз л дээ. Миний ус уух санаатай очсон зуун автоматаас наян тав нь ажилгүй байна шүү дээ гэлээ. 

	— Зүйтэй. Жижиг юмнаас том юм эхэлдэг. Харин хонгор Сева чи хаашаа явж байна. 

	— Артек

	— Яг одоо?

	— Хомутов мухар гэдэг гудамжийг эрж явна. 

	— Өө дүү минь, тэгвэл чи ийшээ биш, тийшээ явах юм байна. 

	— Мэднэ ээ. Харин таныг жаахан үдэж өгөх гэсэн юм. 

	— Зүрхтэй эцэг эхчүүд байх юм даа. Газар мэдэхгүй ийм жижиг хүүхдийг Москвагаар зугаалуулж байх гэж. 

	— Манай тэндхийн хээр талд төөрвөл энд төөрснөөс аюултай. Энд бол өдий төдий хүн байна. Тэнд бол нүцгэн тал. Харин шөнө энэ гэрлүүд асаатай байдаг уу?

	— Асаатай байдаг. 

	— Манай тэнд бол нэг ч гэрэл байхгүй гэснээ буруу ярьснаа ойлгож одоо яаж ч ятгаад манай сангийн аж ахуйд очих нь өнгөрлөө гэж бодоод: —Талд ч харанхуй л даа. Харин тосгондоо бол өдрийн гэрэлтэй гэж нэмж хэлэв. Тэр гэрлээ зөвхөн том баяраар асаадаг юм гэж хэлэх шахаад бас буруутах гэж байгаагаа мэдэж дуугүй болов. 

	Ер нь энэ томчуудтай анхааралтай харьцахгүй бол болохгүй. Жижиг юманд ч их эмзэг улс. Тохилог орон сууц, сайхан ор дэр хүснэ, өглөө өдрийн хоолоо заавал цаг баримтлан идэх гэнэ. Жишээ нь, нэг ийм явдал болсон юм. Манайд нэг шинэ багш ирээд долоо хоноод ор сураггүй алга боллоо. Тэгсэн чинь жорлонгоос болсон юм гэнэ лээ. Манай тэнд гадаа жорлонтой л доо. Тэрнээс болоод зугтсан юм гэдэг.

	— Аа бас манай тэнд... гэж би гайхуулах юмаа олж ядав. 

	— Намайг бүү ятга даа. Би нөхөртэй, хоёр хүүхэдтэй хүн. Харин яаман дээр би заавал очно оо. За баяртай гэв. 

	— Татгалзаж байгаа тань харамсалтай. Манай тэнд танай нөхөр хүүхдүүдэд аль алинд нь ажил олдох л юм сан даа гэж би хэллээ. 

	Тэгээд бид салж явцгаалаа. Миний сэтгэл тайван байв. Энэ эмэгтэйг ятгаж байж аваачиж чадаагүй минь харамсалтай. Хэрэв энэ хүн гэр бүлийнхээ хамт манай сангийн аж ахуйд яваад очсон бол ёстой ялалт гэгч тэр болох байсан даа. Тэгсэн бол Шерстнев юу гэх байсан бол?

	Харин «Саваофа тэнгэр» ч ёстой царай нь барайх байсан даа. Тэр бээр, атарт ирж их баатарлаг үйл бүтээлээ гэж боддог байх. Жинхэнэ баатарлаг явдал гэдэг ч шатаж байгаа галт тэрэг рүү явдал дунд нь үсрэн орж хариугүй шатах гэж байсан арван хөхүүл хүүхдийг аврах ч юм уу. тиймэрхүү л юмыг хэлдэг байх. 

	Тэрнээс, гэр бүлээрээ атарт ирэхэд баатарлаг нь юу байх вэ... Үгүй ээ. Баатарлаг явдал бас ч мөн юм аа. Манай сургуульд герман хэлний багш гурав бий. Нэгийг нь Барнаулаас ирүүлсэн юм. Нэг эмэгтэйг нь манай тракторчид Москвад үзэсгэлэнд очихдоо авчирсан юм. Түүний араас нэг хүн ирсэн. Тэр хүн тэр эмэгтэй багштай нэг ангид сурч байсан юм гэнэ лээ. 

	Тэр хүн заавал манай сургуульд багшлахыг хүссэн юм. Захирал эхлээд тэр хүнийг ажилд авмааргүй л янзтай байснаа сүүлдээ яагаад ч юм авчихсан байсан. Тэр багш биеийн тамир заадаг юм. 

	Би тийм ч их худлаа хэлээгүй, зүгээр урвуулаад: биеийн тамирын багш герман хэл заадаг гээд хэлчхэж, уг нь герман хэлний багш биеийн тамир заадаг гэж хэлэх ёстой байж гэж өөрийгөө тайтгаруулав. Тэрний ширүүн гэдэг нь: дандаа германаар командална. 

	«Лёйф!2» гээд л хашхирдаг юм. Тэгэхээр нь «Юу вэ?» гэж командыг нь дуулаагүй хүн болдог юм. Тэгэхээр «Шприх дейч» (германаар ярь) гэдэг юм. Тэгэхээр нь би, «Вас ист дас3» гэнэ. Тэгээд биеийн тамирын хичээл нэг л хачин өнгөрдөг юм. Тэр хэвт гээд л тушаана, би зогсож л байна. «Гүйгээд» гэхээр нь би алхаж л байна. Урьд нь надад биеийн тамирын хичээл амралт болдог байсан, одоо биеийн тамирын хичээл ч юм уу, герман хэлний хичээл ч юм уу учир нь олддоггүй юм. 

	Бүтэн хорин минут би Хомутовын мухар хэмээх гудамжны өнцөгт зогслоо. Айснаас хөл гар чичирч ваараа арай л алдчихсангүй. Яг энэ Хомутовын мухар луу орохтой зэрэг л эцэгтэйгээ халз тулгарчих юм шиг санагдаад байв. 

	Би энэ мухрыг доор хаяж хоёр цаг хэртэй эрж байж олно гэж бодсон чинь ердөө дэргэд минь байж байв. Москвагийн гудамж гэмээргүй, хариугүй жижигхэн, хуучин байшингууд дунд, могой шиг тахиралдсан гудамж ажээ. Би хаягийг нь цээжээр мэдэж байв. Арван тавдугаар байшин, зургаадугаар хаалга. 

	Би эцэгтээ очоод: «Больцгоож үз! Ээж та хоёрын юу болцгоосныг би мэдэхгүй. Гэвч та одоо гэртээ харих цаг чинь болж. Тэгэхгүй бол юу болж байна гэж бодож байна. Манай ангиас би ганцаараа эцэггүй. «Саваофа тэнгэр» намайг «Эцэггүй» гэж хашхирсныг яана. Энэ танд ямар санагдаж байна?» гэнэ. Тэгэхээр эцэг: «Чамайг яахаар тэгсэн юм? Чи зүггүйтсэн байлгүй?» гэнэ. Тэгэхээр нь би «Би зүггүйтсэн ч байж болно. Би үгүй гэж хэлэхгүй, харин та гэртээ харь, тэгээд учрыг нь ол. Хэрэгтэй гэж үзвэл намайг шийтгэж ч болно, би татгалзахгүй» гэж хэлнэ дээ хэмээн хэчнээн ч удаа сэтгэлдээ бодов доо. 

	«Иш, одоо ч ёстой хэрүүл шуугиан болно доо. Наташа лав өдийд намайг үгүйлж, сандарч байгаа. Тэгэхэд би энд газартайгаа наалдчихсан юм шиг хөдөлж чадахгүй зогсож байдаг» гэж бодов. 

	Би тэр золигийн мухар луу орж арван тавдугаар байшинг эрж гарлаа. Нэг үзүүрээс нөгөө үзүүрт хүртэл явлаа. Арван тав гэсэн байшин алга. Дахиад явлаа. Бас л алга. Арван гуравдугаар байшингийн дараа жижигхэн цэцэрлэгт талбай, тэгээд арван долоодугаар байшин эхлэх юм. 

	Талбайн сандал дээр нэг өвгөн сонин уншаад сууж байв. Би зэрэгцээд суутал өвгөн над руу харлаа. Би хэнд хэлж байгаа нь мэдэгдэхгүйгээр:

	— Хачин гудамж юм даа. Арван гуравдугаар байшин гэж явж байгаад шууд арван долоодугаар байшин залгах юм. 

	— Ай даа гэж өвгөн дуугараад, — Одоо ч хачин юм их болжээ. Жишээ нь л профессор Чумаков нугасны бор эстэс өвчнөөс урьдчилан сэргийлэх эмийн үйлчилгээг өөрийн бие дээр туршсан гэж би өчигдөр сэтгүүлээс уншлаа. Аймшигтай өвчин шүү дээ. Хоёр хөлийг нь тайрдаг аж. 

	Гэтэл тэр, хоёр уух эмийг нэгмөсөн ууж амь дүйсэн юм хийжээ. Энэ бол ёстой хачин гайхалтай, бахархууштай зүйл. Харин арван тавдугаар байшин алга байдаг бол хачин юм ер биш. 

	— Надад бол хачин байна гэж би хэлэв. 

	— Тэр байшинг буулгачихсан юм. Хуучирч муудаад өмхөрчихсөн байсан. Түүнийг чинь Наполеоны түймрийн дараа барьсан юм даг. Мянга найман зуун арван гурван онд. Тэгэхээр зуун тавин жил болсон байх нь.. Тэгээд буулгасан юм. Удахгүй манай энэ хавийн гудамжийг бүгдийг нь буулгаж, "Хомын мухар" гэж байхгүй болно. Ер нь доожоогүй муухай нэр өгсөн юм. Хомын мухар шүү. Чи өөрөө хаана суудаг вэ? гэж өвгөн асуув. 

	— Хол оо. Би явуулын хүн гэж би хариуллаа. 

	— Аа чи явуулын хүн үү? Чамд тэгвэл сонин юм их байгаа даа. Москвад хэчнээн их байшин барилга баригдаж байгааг үзэв үү?

	— Манай хөдөө ч бас баригдаж байгаа. 

	— Иш, мөн зүйрлэв ээ. Танай хөдөө, Москва хоёрыг яаж зүйрлэж болох вэ?

	— Арван тавдугаар байшингийн эзэд нь тэгээд хаачсан юм бол оо?

	— Шинэ байшинд орцгоосон. Нэг хэсэг нь Измайловт, нэг хэсэг нь Мазиловт, зарим нь Лениний ууланд нүүцгээсэн.

	— Одоо яах бил ээ? Тэр байшинд миний танил суудаг байсан юм. Түүнтэй уулзах чухал хэрэг байдаг. 

	— Тэр амархаан. Өргөн чөлөөнд очоод лавлах товчооноос асуу. 

	Би өргөн чөлөөнд ирж лавлах товчоог оллоо. Лавлахын жижиг цонхон дээр нэг хүүхэн, дотор нь нэг хүүхэн байна. Тэр хоёр ажил биш, шал ондоо юм ярьж байгаа нь тодорхой байв. Манай хөдөөгийн хүүхнүүд ч ярихдаа дуртай л даа. Гэвч тэд бол чухал ажил хэрэг ярьдаг юм: ургац хэр зэрэг байгаа хүүхдүүдийнхээ тухай, шинэ ирсэн хүмүүс, хэний нөхөр сайн, хэнийх муу гэх мэт. Харин энэ хоёр бол бүжгийн тухай ярих аж. Мовквагийнхан элдвийн юм бодож олох юм даа «па-де-де «хөлөөр хийх полька» ч гэх шиг, яг охид шиг юм ярих юм. 

	Тэр хоёрын яриаг сонсож уйдлаа. Яарч ч байлаа, гэтэл өнөө хоёр «па-де-де» л гээд яриад байхаар нь:

	— Та нарын завсарлага мөд дуусах уу? гэтэл тэр хоёр дуугарсангүй. Надтай зэрэгцээд зогсож байсан нь: «Уучлаарай» гэчхээд жижигхэн жижигхэн алхаж хөлөө хачин тавьсаар явган замаар бараг гүйх шахам алга болов. Лавлахын бүхээгт сууж байсан нь над руу яг «Саваофа тэнгэр» шиг хөмхийгөө зууж хөмсгөө зангидан нэлээд хэдэн амперын хүчтэй цахилгаан гүйлгэв.

	Би юу хэрэгтэйгээ хэлтэл тэр: хаана төрсөн, хэдэн онд төрсөн, сүүлийн үед хаана сууж байсан гээд шалгааж гарлаа. Энэ ч зориуд л гоочилж байгаа нь тодорхой. Яриаг нь тасалчихлаа гэж хонзогнож байгаа хэрэг. Улсууд уурлахаараа инээдтэй юм. Надад ч ямар хамаа байх вэ. 

	— Ямар их эр вэ? Персона грата без пяти минут4 гэж хүүхэн хэлэв. 

	Би персона грата гэж юу хэлж байгааг мэдэхгүй тул дэмий л:

	— Та намайг бүү доромжил гэв. 

	— Персона грата гэж мэдэхгүй юм бол дуугүй л байхгүй юу гэж тэр хэллээ. 

	— Би яарч байна. Явуулын хүн. 

	— Тэгээд? Явуулын хүн гэж хүний яриаг таслах эрхгүй шүү дээ. Яараагүй хүн алга. Түүнээс гадна хүн бүр өөрийн амьдрал гэж байдаг. Үүнийг чи бодож явах хэрэгтэй. Саяын чиний хөөгөөд явуулчихдаг, тийм ээ, хөөгөөд явуулчихдаг, би эрс үгнээс айдаггүй, хүүхнийг чи ямар эелдэг зөөлөн амьтан гэж бодож байна. Баатарлаг эмэгтэй. Бүжигчин байсан юм. Ямар бүжигчин байсан гэж санана. 

	— Би түүнийг гомдооё гэж бодоогүй юм л даа. Харин өнөөдөр миний хувьд их хүнд өдөр. 

	— За тэр, би чамд хэлж байна шүү дээ. Чи хар амиа бодогч гэж, хамгийн түрүүнд өөрийгөө л бодож байдаг гээд харилцуураа авч эцгийн овог, төрсөн он, сүүлийн үед сууж байсан газар бүгдийг дамжуулав. Энэ бүгдийг асуухдаа гоочилж байсан биш болж таарах нь ээ. Тэгээд над руу харлаа. Харцанд нь цахилгаан цэнэг ер байсангүй.

	— Хорин минутын дараа ир гэв. 

	Би тэндээс зайлж «Саяын тэр бүжигчнийг гүйцэж очоод буцааж аваад ирвэл зүгээр сэн ээ. Тийм завтай, тэгээд тэр бүжгээ ярих тийм дуртай юм бол жаахан ярилцаг» гэж бодлоо. Тэгээд явган замаар алхах бөөн бөөн хүмүүсийг хартал тэр эмэгтэйг би дахиад хэзээ ч олохгүй юм байна гэдгээ ойлгов. Надад эвгүй санагдлаа. Хүн нэг үзэгдээд л алга болчихно. Дахиад ер тааралдахгүй. Тэр хүн намайг мартчихсан ч байж болно. Харин би өөрөө тэр хүнийг мартаагүйгээр ч барахгүй эвгүй харьцсандаа гэмшиж байдаг. 

	Бүжигчнийг олчихвол мөн догь оо. Харин энэ олон хүн дотроос хүн эрж олно гэж үү? Энд ч хүмүүс нүдний өмнүүр жирэлзээд л харваж байгаа од шиг л юм даа. Нэг харагдаад л бүр алга болчихно. Энэ хүн танихгүй, аварга том хотоос эцгийгээ ер хэзээ ч олохгүй юм байна даа гэх шиг бодоод эвгүй оргив. Айх шиг л боллоо. Хүүхдүүд дээрээ эргэж очих сон. Тэгвэл бүх юм санаа амар болж зургаан цагийн дараа галт тэргэндээ суугаад Артек руугаа жирийлгэж явах сан. 

	Үгүй дээ, тэгэхгүй. Намайг алж ч байсан, хэсэглэн тастаад хувааж ч байсан би санаснаасаа буцахгүй. Би ээжийнхээ тухай бодлоо. Ээж бид хоёр хоёулаа сууж байснаа ээж гэнэт юм ярихаа больж өөр юм бодон суудаг өвлийн урт үдшийг эгэн бодлоо. Тэгээд ээжийг юм ярихаа больчихоор нь хөгжөөх гэж байдаг чадлаараа хичээж, элдэв янзын инээдтэй юм зохиож, хэлсэн юмыг нь ганц секундийн дотор биелүүлдэг сэн. 

	Цэцэрлэгт талбайд сууж байсан өвгөн дээр эргэж очтол өвгөн алга. Сандлын цаад үзүүрт нь нэг хүүхэн цаашаа хараад сууж байв. Би ваараа сандал дээр тавиад хүүхэнтэй зэрэгцэн суулаа. 

	— Энд нэг өвгөн сууж байсан, хаашаа явахыг нь та хараагүй биз? гэлээ.

	— Хараагүй ээ гэх нь юм ярих дургүй байгаа нь илт байв. 

	— Харамсалтай. Сонин хүн байсан юм. Би түүнийг манай атарт очооч гэж урих гэсэн юм. 

	— Чи атраас ирсэн юм уу?

	— Тийм ээ. «Шинэ» хэмээх сангийн аж ахуйгаас ирсэн. Манай аж ахуйг ямар гэж санана. Бүгд найрамдах улсдаа хамгийн тэргүүнийх нь. Үгүй ээ, бүх Зөвлөлт Холбоот Улсын хэмжээгээр хамгийн тэргүүнийх нь. 

	— Тийм мундаг тэргүүний гэж үү гээд хүүхэн итгэсэнгүй. 

	— Тэгэлгүй яах вэ. Жишээ нь, өнөөдөр би троллейбусанд явж байтал билет шалгагч намайг билетгүй байна гээд сэргийлэхэд аваачих гэв. Манай тэндхийн автобуснууд үнэ төлбөргүй явдаг юм л даа. Тэгээд түүн шигээ санаад билет авахаа мартчихаж

	— Өөр, танай сангийн аж ахуйд ямар гайхалтай юм бий вэ?

	— Тэр бүгдийг яаж нэг доор санах вэ? гээд, хүүхнийг хулгай нүдээр сэм харлаа. Үүнийг урьж үг гарздах хэрэг байна уу үгүй юу гэдгийг шийдэх хэрэгтэй байлаа

	— Та герман уу? гэвэл

	— Яагаад би герман байдаг билээ гэж хүүхэн гайхав. 

	— Үгүй ээ. Таныг би орос гэж мэдэж байна. Харин та герман хэлний багш биш биз?

	— Би эмч гэж хүүхэн хариулав. 

	— «Ёстой догь, бидэнд эмч хэчнээн хэрэгтэй гэж санана, яах аргагүй чухал байна. Үүнийг ятгах хэрэгтэй юм байна, гэж бодоод: Манай тэнд эмэгтэйчүүд их ховор, Эрэгтэйчүүд олонтой, тракторчид, барилгачид гээд л. Хүүхнүүд дөнгөж очмогцоо гэрлэцгээдэг гэж би хэлэв. 

	— Эрчүүд ч гайгүй байна аа. 

	— Хагас сайн өдөр болгон бүжигтэй байдаг. 

	Пянз тавьж байгаад бүжиглэдэг гэсэн боловч ямар ч нэмэр болсонгүй. Хүнд тал засна гэдэг ямар хэцүү вэ? Нэгэнд нь нэг юм таарахад нөгөөд нь өөр юм таарна. Зарим нь бүжиглэхгүй ганц өдөр ч байж чадахгүй, хөгжим дуугарахад хөл нь загатнаад сууж байж чадахгүй болдог байхад зарим нь бүжгийг үзэн ядна

	— Хамгийн гол нь хүмүүст хэрэгцээтэй газар нь очиж ажиллах нь чухал гэж би хэлэв. 

	— Чи чинь ерөөсөө тэр аяараа ухуулагч юм гэж хүүхэн хэллээ. 

	— Би хэлж байгаа юм биш ээ. Манай дарга тэгж хэлдэг юм. Тэр таныг очихоор гарыг тань үнсэнэ дээ гэв. 

	— За чи, хаашаа явахаар болчхов? гэсэн дуу гарав. 

	Сандлын ард нэг эрэгтэй хүн зогсож байлаа. Залуухан, өндөр, жүжигчин юм уу, тамирчин ч юм уу гэлтэй эр байв. Энэ хүн юун хүн болохыг таахад тийм ч бэрхтэй биш байлаа. Тэгэхээр одоо юм хэлээд яах вэ, дуугүй байх нь дээр. 

	— Атрын сангийн аж ахуйд очихоор боллоо гэж хүүхэн хэлэв. 

	— За, уурлахаа боль л доо. Би киноны билет авчихсан гэж залуу хэлэв. 

	— Кинондоо чи өөрөө л яв Би явах замынхаа юмыг бэлтгэнэ гэж хүүхэн хэллээ. Би хүүхнийг тоглож байгаа юм гэж бодоод нүүр лүү нь харсан чинь нүд нь гялалзаад ууртай харагдлаа. Тоглоогүй ажээ. Хүмүүс маргалдахад би дургүй. Энэ хүүхэн манай сангийн аж ахуйд очвол мэдээж хэрэг, аятай л байх. Шерстнев ч баярлана, хүн бүхэн л Севка Щеглов эмч хүүхэн авчирсан гэж ярьцгаана. Гэвч би хэрэлдэж маргалддаг улсад дургүй

	— Та ч гэсэн манай тэнд оч. Танд ч ажил олдоно гэж би залууд нь хэлэв. 

	Тэр над руу огцом эргэж харснаа:

	— Хүний хэрэгт бүү хошуу дүр. Шилэн хүзүүнээсээ базуулаагүй дээрээ бушуу зайл гэлээ. 

	Би эргэж цааш явлаа. Ваараа орхисноо санаад буцлаа. Аажуухан дөхөж очоод ваараа авав. Өөрөөс нь айж гэж бодогдуулахгүйн тулд зориуд аажуухан очиж яаралгүй авав. Шилэн хүзүүнээс базах гэнэ шүү. Тэр муугийн сүрдүүлэг ч яамай. Ийм өндөр нуруутай, урт гартай хүн, хүн шилдэхэд юухан байх вэ. Түүн шиг амархан юм байхгүй. Харин гомдолтой нь, хүүхнийг би, намайг өмөөрнө гэж бодсон чинь хөмсгөө ч хөдөлгөсөнгүй. Би ийм хүмүүсийн учрыг нь олдоггүй юм. Хүнийг чинь ойлгож болдог. Энэ хүүхэн манай сангийн аж ахуйд очихгүй нь яамай. 

	Хэрэв Шерстневийн дэргэд хүн намайг ингэсэн бол тэр намайг гомдоохгүй, заавал хамгаалах байсан. 

	Ваараа аваад цаашаа аажуухан алхлаа. Гэнэт намайг хүн араас дуудаж «Дүү минь, уучлаарай» гэнэ дээ гэж бодлоо. Хэн ч намайг дуудсангүй. Булан хүрээд би эргэж харлаа. Тэр хоёр цаашаа явж байна. Хоорондоо ярилцаж, тэр байтугай инээлдэж явав. 

	Тэр хоёрыг нэлээн цаашлахыг нь хүлээж байгаад,

	— Би тантай гайгүй дахиад уулзана аа, би эцгийгээ аваад ирнэ... гэж бархирав. 

	Түүний нэрийг нь мэдэхгүй нь харамсалтай. Ямар мундаг баатар болохыг нь тааралдсан бүрдээ яриад явах юм сан. Тэгээд би эцэгтэйгээ уулзаад зугаалахаар явахдаа санаандгүй энд авчирна. Энэ хоёр энэ сандал дээр суун жиргэцгээж байна. Тэгээд эцгийг хараад урт гарт гараа нууж зан нь зөөлөрнө. Тэгэхэд нь би эцэгтээ, «Түүнд бүү гар хүр, аав аа. Айгаад уруул нь чичирч байгааг нь харав уу» гэнэ гэж бодлоо.

	Хамгийн гол нь эцгийгээ л олох хэрэгтэй байлаа. Энэ л хамгийн чухал. Эцгийгээ олбол би тайвшрах сан. Тэгэхгүй бол би бүр цөхөрч хоцорлоо. Би эмэгтэй хүүхэд байсан бол өдийд лав уйлах байсан. 

	Булан тойрч гарч ирсэн «Волга» намайг золтой дайрчихсангүй. Би яагаад гудамж голлоод явж байсан юм бүү мэд. Намайг хажуу тийшээ огло үсэртэл жолооч нь бас миний зүг залуураа мушгиад төмөр утасны шон мөргөлчихлөө. Тэгтэл жолооч нь машинаасаа гарч ирээд: Ийм муусайн юмнуудын чихийг нь тастаж, суран бүсээр ороолгож байвал таарна. Тэнэг мангуу гээд л зэрлэг дуугаар зүхэж гарлаа. Энэ мэтийн юмнуудаас болоод шударга хүмүүс шоронд орох ч явдал байдаг л гэнэ. 

	Юу гэж намайг загнаад байгаа юм бол? Би зориуд машин руу гүйж орсон юм шиг.

	Биднийг тойроод хүмүүс шавчхав. Дөнгөж сая энэ гудамд нэг ч хүнгүй байсан, одоо бөөн хүмүүс болчихсон байдаг. 

	Жолооч машинаа асаав. Харин би яаралгүйхэн шиг цаашаа алхлав. Үнэнийг хэлэхэд би ч энэ золгүй явдлаас нуугдахын тулд зугтаахаас ч буцахгүй байлаа. Харин хүмүүс намайг айж гэж бодно хэмээн сэтгэл зовлоо. 

	Машин намайг дагаад явж байгаа ажээ. Харин би замаараа ажиг ч үгүй алхаж уруулаа хөдөлгөн дуу дуулах мэт дүр үзүүлэв. Машин надтай зэрэгцээд ирлээ. Тэгээд жолооч хаалганыхаа шилийг буулгаж толгойгоо гарган:

	— Худлаа маяглах чинь яамай. Хийсэн ажлаа харсан чинь дээр гэв. Тэр хүн том барзгар нүүртэй, чанга дуутай аж. 

	Би харлаа. Машины хамар нь хонхойж нэг хэсэг газар будаг нь ховхорч зэвтэй төмөр цухуйжээ. 

	— Гурван жил аюул осолгүй явсан юм сан. Харин өнөөдөр хонхойлгочихлоо. Чи намайг хорин рублийн торгуульд орууллаа гэв.

	Би дуугаралгүй зэрэгцэн явсаар байв. Машинаас зугтаад хаа хүрэх вэ?

	Тэгснээ тэр машинаа зогсоож гарч ирээд дахин өнөөх хонхорхойгоо үзэж гарав. Харин би цаашаа алхлаа. 

	— Хөөе жаал аа, зогс гэж дуудав. Би цаашаа улам хурдан алхав. Тэгтэл намайг хөөж байгаа дуудлаа. Тэгэхээр нь би гүйчхэв. Харин арван секунд ч өнгөрөөгүй байтал тэр намайг шилдээд авав. 

	— Чи мөн амархан мултарна гэж бодож дээ. Би чамд нэг үзүүлээд өгье! гэж хашхирав. 

	— Танд тийм эрх байхгүй ээ гэж би өчив. 

	Нэг муу хулгайч дээрэмчнийг барих аятай намайг шилдсэн нь доромжлолтой санагдав. 

	— Гайгүй, гайгүй, одоо чиний эцэг эх дээр чинь очоод мөнгө гаргуулаад авчихъя гээд намайг машин руугаа түлхэж,

	— Танайх хаана байдаг вэ? Харин чи худлаа хэлээд үзээрэй. Би одоо тоолуураа түлхээд, явсан замынхаа хөлсийг чамаар төлүүлнэ. Тэгээд чи намайг өдөржин худлаа тэнүүлсэн ч болно. Харин гэртээ ямар ч болов, аваачих л болно доо гэв. Тэгээд энэ санаачилга нь өөрт нь их таатай санагдсан бололтой инээх ч шиг хачин дуугарав. 

	— Тэгээд хаана суудаг юм?

	— Алтай хязгаарт. Атарын сангийн аж ахуйд. 

	— Залж байгааг нь хар аа. Зальтай этгээд, аятайхан мултраад гарах нь. Чи атрын иргэн, биднийг тэжээгч, бидний талхыг хийдэг хүн. Би эх оронч хүн, чамайг өршөөх болж байна уу?

	— Үнэн шүү. Пионер хүний чин үнэн үг гэдгээ гар өргөн тангараглая. 

	— Гар өргөе гэв үү чи? Тэгээд Москвад юу хийж яваа юм? Хэнтэй ирсэн юм?

	— Би Артек явж байгаа юм. 

	— Артек гэнэ ээ?

	— Тийм ээ. Бүх Холбоотын пионерын зуслан Артек. 

	— Мэдэх ч мэднэ ээ. Харин чи Артект яагаад ганцаараа явж байгаа юм?

	— Ганцаараа биш ээ. Бүхэл бүтэн бүлгээрээ яваа. Удирдагч Наташа. Оройн арван цагт явна. Харин одоо бол хувийнхаа хэргээр явна гэв. Бид хоёр тэгээд хоёулаа дуугарсангүй. 

	— Харин чи ч ямар ч гэсэн намайг хорин рублиэр шийтгүүлчихлээ. 

	— Би дөнгөж гуравхан рубльтэй л дээ гээд түүнээ гаргаж үзүүлэв. 

	— За яах вэ, чи тэр гурвыгаа өгчих гээд миний мөнгийг авч халаасандаа хийв. — Харин одоо бушуу далд ор, амархан саллаа гэж бод. 

	Би машины хаалгыг онгойлгож ваараа авч буув. Цааш яахаа бүү мэд. Ганц улаан мөнгөгүй хоцорсон. Гэтэл эцгийнхээ шинэ байр хүрэх хэрэгтэй. Дараа нь Курскийн вокзал хүрэх хэрэгтэй. 

	— Юу ч гэх вэ дээ. Мөнгөө би мөн сайхан зарцууллаа даа. Хоёр рубль нь ваарт явчихсан, гурвыг нь жолооч авчихсан. Манай захирал намайг «Азтай хүү» гээд байсан. Гаднаас нь харахад хүн бүр азтай байдаг ажээ. Алив дээ тэгээд азтай Шеглов, нэг л сайн харагдаж өгөхгүй байх чинь. Харин манай захирал надаас илүү азтай байж магадгүй. 

	Олон түмнээсээ тасарсан ч гэсэн хүмүүсийн нэрсийг тогтоочихвол болоод л явчихна. Тэгэхэд би бол одоо яахаа ч бүү мэд. 

	Гудамж өнгөрөөгүй явтал жолооч намайг гүйцэж ирэв. 

	— Хөөе, жуулчин, чамайг тэгээд хэн гэдэг вэ? гэж дуудав. 

	— Севка гэдэг. 

	— За Севка, гурван рубль чинь бага байна даа. Би гэр бүлтэй, хүүхдүүдтэй хүн. Тэдэндээ зуслангийн байр хөлслөх хэрэгтэй. 

	— Надад өөр мөнгө байхгүй гэв. 

	Их ховдог эр байж таарах нь. Би буруутай нь үнэн л дээ. Харин би дахиад мөнгө алга гэж үнэнээ хэлээд байхад үнэмшихгүй юм. 

	— Энэ ваараас өөр юм алга гээд ваараа заав. 

	— Дажгүй ваар байна шүү гээд ваарыг минь авч эргүүлж тойруулж тахиануудыг нь үзсэнээ:

	— Хүүхдүүдэд бол зүгээр юм гэв. 

	— Би энэ ваараа танд өгч болохгүй. Нэг хүнд бэлэглэх гэж яваа юм гээд ваараасаа чангаав. Тэр тавьж өгөхгүй байлаа. 

	— Ямар хүнд?

	— Танихгүй хүнд. Надаар хүн өгүүлсэн юм. 

	Энэ муу хэмхэрхий машинаар эцэг дээрээ очих ч харин гайгүй байна аа. 

	— За чи машинд ороод суу. Хоёулаа гараашинд очъё. Чи манай гараашны даргад болсон явдлаа яг ярь. Тэгээд тэр чиний эцэг эхэд албан бичиг явуулж, тэд чинь мөнгө ирүүлэг гээд ваарыг минь өгөв. 

	— Тэгье. Танай дарга дээр очиход би бэлэн байна. Харин би булан тойрч лавлахаас нэг хаяг аваадахъя. 

	Жолооч над руу сэжигтэй харснаа булан дээр зогсов. 

	— Ваараа орхичих гэв. 

	Би юу ч дуугарсангүй. Нэг хэдэн мөнгөнөөс болж тэгтлээ шалдаа бууж чичирч байгаа юм бол юу гэх вэ? Би хэрэв мөнгөтэй жишээ нь, зуун рубльтэй байсан бол бүгдийг нь өгчихсөн. Би мянган төгрөг ч өгөх байсан, яах вэ баярлаг. Тэгээд би ажил хийж их мөнгө олоод түүнд мөнгөө явуулаад л байна, явуулахаа боль гэтэл нь явуулна даа гэж бодлоо. 

	Лавлахын бүхээгт тулж очоод цонхыг нь тогшлоо. 

	— Май, чиний асуусан хаяг гээд хүүхэн нарийхан зурвас цаас надад өгч, таван мөнгө төлөөрэй гэв. 

	Энэ бол миний хувьд атомын бөмбөг дэлбэрэхтэй адил байв. Тэр бээр гартаа эцгийн минь хаяг бичсэн папиросны цаас шиг нимгэн цаас барьжээ. Би түүнийг нь авч чаддаггүй. Надад таван мөнгө байсангүй. Нэг муу дугараг цагаан таван мөнгө, харин тэрийг хаанаас олох вэ?

	— Надад мөнгө алга гэж би хэлэв. 

	— Тэгвэл чи яах гэж юм лавласан юм?

	Би хаяг асуух үедээ мөнгөтэй байсан, харин энэ хорин минутын дотор мөнгөгүй болж хоцорсон тухайгаа хэлж болох байлаа. Тэр жолоочийн тухай, гурван рублийнхээ тухай хэлж болох байлаа. Гэвч хүн царайчилж гуйж гувшиж уйдсан тул би юу ч дуугарсангүй. Одоо эцгийн маань хаягийг ураад хаячихна гэж мэдэж байлаа. Гэсэн ч дуугаралгүй зогслоо. 

	— Май, ав. Вернадын гудамжинд очиход метрогоор явж "Их сургуулийн буудал" дээр буудаг юм шүү гээд өнөө цаасаа надад өгөв. 

	... Цаасан дээр: «Михаил Иванович Щеглов 1930 онд төрсөн. Вернадын гудамж, арван зургаадугаар байшин, наймдугаар орц, зуун наян тав дугаар хаалга» гэж бичээстэй байв. Намайг хаяг бичсэн цаасаа нуугаад машин дээр эргэж ирэхэд, нэг хүн машинд сууж байлаа. 

	— Чамаас болж цаг алдаж байна гэж жолооч хэллээ. 

	Тэр тоолуураа чангалж, машин хөдлөхөд тоолуур доторх тоо хурдан хурдан солигдож эхлэв. 

	Бидний хэн нь ч дуугарсангүй. Би жолоочийн толинд тэр хүний царайг харлаа. Тэр хүн том эвэр шил зүүжээ. Тэр бээр цүнхнээсээ сонин гаргаж уншиж эхэллээ. 

	— Төв замаас холуурхан шиг явахаас, аваарт орсон байна гээд цагдаа бариад авна. Энэ баатраас л хамаг хэрэг үүсэж байхгүй юу, гэж жолооч хэллээ. 

	Тэр хүн сониноо тавив. Тэгэхээр нь би «Советский спорт» уншиж байсныг нь мэдэв. 

	— За, хүрээд ирлээ, тэр орцны дэргэд зогсчих гээд бүдүүн эр бууж ядангаа, — Энэ баатрыг суран бүсээр ороолгох юм сан гэв. 

	Жолооч саяын хүний өгсөн мөнгийг тоолж үзээд,

	— Овоо эр юм. Зарим нь бол ганц хоёр мөнгө илүү өгчих вий гэсэн шиг тоолж тоолж яг тааруулаад өгдөг юм гэв. 

	Тэгэхээр нь би "Илүүхэн шиг мөнгөгүй хүн таксинд суухын хэрэг алга" гэж бодов. 

	— Хувьсгалаас өмнө л суран бүсээр хүмүүжүүлж байсан байх гэж хэлээд би, «Энэ муу жолооч чинь муухай нохой юм даа. Шерстнев бол ийм хүмүүсийг зэвүүцдэг юм» гэж бодов. 

	Би тэгээд яагаад ч юм жолоочоос айхаа бүр больчихов. 

	— Танай гарааш руу явдаг юм бил үү дээ. Надад өөрт ч их ажил байна гэв. 

	— Сул явмааргүй байна. Ингэж байтал нэг амьтан хүрээд ирэх байлгүй. Харин таван салаа боовоор хүмүүжүүлэхийн хувьд бол чиний зөв байх. Тэр ч олигтой зөв арга биш. Би хоёр ихэр хүүтэй, тэдэндээ гар хүрнэ ээ, ярихгүй. Итгүүлэх замаар л үздэг юм. 

	Би дуугарсангүй, дуугарах ч хүсэл байсангүй. 

	— Сул явна уу? Сокол хүргээд өгөхгүй юу? гээд машины урд талд өндөр туранхай хүн зогсож байв. 

	Тэр хүн машинд суумагцаа над руу сонирхон харж:

	— Хүү тань уу? гэж асуув. 

	— Юун хүүтэй манатай юм. Энэ залуу намайг хорин рублийн торгуульд оруулчхаад байгаа юм. Машины хамар дээрх хонхорхойг хар аа биз дээ. Энэ хүний хийсэн ажил. Би үүнийг гарааш руу авч яваа юм. Эцэг эхэд нь захиа бичиж мөнгө ирүүл гэх гэж байгаа юм. 

	— Залуу чи холын хүн үү? гэж тэр хүн асуув. 

	— Алтайн хүн. Бид сангийн аж ахуйд байдаг юм.

	— Холын л хүн юм даа. Эцэг эх чинь сангийн аж ахуйд ажилладаг уу?

	— Ээж зоотехник хийдэг. 

	— Аав чинь?

	Би дуугарсангүй. 

	— Аав чинь гэж тэр дахин асуув. 

	— Бид хоёулхнаа суудаг юм. 

	Жолооч над руу хялайн харав. Урьд нь над руу ер хараагүй юм. 

	— Энэ эцгүүд үү! Тодорхой, тодорхой гэхэд жолооч дахин над руу хялайн харснаа:

	— «Тодорхой тодорхой» гээд байхынхаа оронд хаана буухаа хэлчих гэж уурлав. 

	— Энд бууя гээд тэр хүн машинаас буухдаа: — Намайг загнах явдалгүй гэв. 

	— Яв яв гэж жолооч хэллээ. 

	Тэр хүнийг явсны дараа жолооч хамар дороо нэг юм удаан бувтнав. 

	— За одоо эргээд гарааш руу орлоо доо гэж жолооч хэллээ. Гэтэл хорь эргэм насны залуу машин руу ухасхийн ирж:

	— Алив хөө, Горькийн гудамж хүргээд хаячихгүй юу? Бид яарч явна. 

	Жолооч над руу харснаа:

	— Тэгье л дээ гэв. 

	— Бид хэдүүлээ яваа юм гээд сунжруулан исгэрч, —Хүүхдүүд ээ! гэж дуудтал хүүхэн залуу хоёр ухасхийн ирэв. Хүүхэн нь Наташа шиг, туранхай, өндөр, тэгэхдээ Наташагаас царайлаг. 

	— За хөгшөөн, жийгээд байна даа. «Сансар» кафед очно. Физикээ цааш нь харуулчхаад бид хэд зугаалж явна. 

	— Чамаас «Хэвийн металл» гэж юуг хэлдэг вэ? гэж асуухаар нь би чамайг өнгөрлөө дөө гэж бодсон шүү гэж хүүхэн нь хэлэв. 

	— Би юу даа? гэж эхний залуу гайхан, тэр муу «хэвийн металлыг чинь би арван хуруу шигээ мэднэ»... гэв. 

	— А өчигдөр чи юу гэж яриад байлаа гэж хоёр дахь залууг асуухад:

	— Өчигдрийн явдлыг саначхав уу? Өнгөрснөө биш ирээдүйгээ харж явах хэрэгтэй шүү дээ. Ирээдүйгээ гэв. 

	— Хүүхдүүд ээ, та нар цаашаа харцгааж бай. Би үс гэзгээ янзлаадахъя. Тэгэхгүй бол яг сангасваа шиг байна гээд хүүхэн цүнхнээсээ сам гарган үсээ туг тугаар нь хуваан барьж самнаж эхлэв. Тэгэхдээ хойноос нь урагш нь сөргүүлэн самнаж байв. Ингэж самнадаг хүнийг би л үзээгүй юм байна. Тэгснээ үсээ гараараа хойш нь нааж тавиад их аятайхан болчхов. Тэгээд хар харандаагаар нүдээ будчихаад:

	— За боллоо гэв. 

	— Гоё болчхож гэж эхний залуу дуугарав. 

	Надад ч гэсэн их догь болсон шиг санагдав. Гэтэл хоёр дахь залуу царайгаа барайлган:

	— Гоё юм алга. Ленка минь чи ч физикч болж чадахгүй байх даа, чи өөрийнхөө биед хэтэрхий их анхаарал тавих юм. 

	— Чадна аа. Лиза Мейтнерийг гоё хүүхэн байсан, ганган хувцасладаг байсан гэж бичдэг шүү дээ. Гэсэн ч тэр цөмийн физикт олон эрэгтэйчүүдийг дагуулахгүй их юм хийсэн шүү дээ. 

	— Цаадах чинь дэмий юм ярьж байгаа юм. Чи бүү анхаар гэж эхний залуу хэлэв. 

	Ленка нь ч дуугарсангүй, цаадуул нь ч дуугарсангүй нь хоёр дахь залуу гомдоод юм ярихыг хүсээгүй бололтой, харин анхны залууд дуугүй байгаад байх нь эвгүй санагдаж над руу харж нүдээ ирмэв. Би ч өөдөөс нь инээмсэглэв. Сайн хүний өөдөөс инээмсэглэлгүй яах вэ. 

	— Танай гэр хаана вэ гэж тэр асуув. 

	— Хол оо. Алтайн хязгаарт. Атарт. 

	— А сүрхий холын хүн юм. Би бас өнгөрсөн жил атарт очиж бузгай их ажил хийсэн. 

	— Чи юу? гэж хоёр дахь залуу асуугаад Леночка чи дуулав уу? Бид ажиллаагүй, энэ ганцаараа ажилласан юм шиг ярьж байгааг нь

	— За за, больцгоо, ялихгүй юмнаас... гэж Лена хэллээ. Тэдний хооронд ямар нэгэн зөрчил гарсан нь илт байлаа. 

	— Та нар дахиад атарт очих уу? гэж намайг асуухад, — Очиж ч болох л юм. Юу гэж? хэмээн Лена асуулаа. 

	— Манай сангийн аж ахуйд очоорой. Алтайн хязгаартаа хамгийн тэргүүний аж ахуй юм шүү. Манай аж ахуйн дарга таны гарыг үнсэнэ. 

	— Хэн нэгэн хүн миний гарыг үнсэхэд манай ангийн эрэгтэй хүүхдүүд дургүй байдаг юм. 

	— Тэр үнсдэггүй юм. Зүгээр сайн ажилласан хүнд тэгж хэлдэг юм. 

	— Тэр ч ёстой хүн юм даа гэж эхний залуу хэлээд чи «Сансар» кафед орж үзсэн үү? гэв. 

	— Үгүй гэж би хэлэв.

	— Энэ ч харин тусгүй байна даа, найз минь. Тэр холоос ирсэн хүнийг «Сансар» кафед оруулаагүй байдаг. Тэнд хачин сайхан мөхөөлдөстэй шүү дээ гэх нь намайг жолоочийн хамаатан гэж бодсон бололтой. 

	Би ч дуугарсангүй, жолооч ч дуугарсангүй. Яагаад ч юм тэр өнөөх дуртай үгээ, «Энэ намайг аваарт оруулж хорин рублийн торгуульд оруулчхаад байгаа юм» гэдгээ ч хэлсэнгүй. 

	Бид кафед хүрч ирэхэд тэд машинаас ухасхийн бууж, эхний залуу,

	— Найз аа, бидэнд нэг санал байна. Бид нар энэ залууг чинь кафед дагуулж оръё гэхэд. 

	— Үгүй гэж жолооч эсэргүүцэв. 

	— Санаа зоволтгүй. Аятайхан шиг гэрт нь хүргээд өгчихнө. 

	— Энэ чинь та нарын мөхөөлдөснөөс илүү чухал ажилтай хүн байгаа юм гэв. 

	— Өө тийм үү, харамсалтай гэж залуу хэллээ. 

	— Манай тэнд очоорой гэж би хашхирав. 

	Би Ленаг дуулаг гэж чанга хэлсэн юм. Тэр бээр инээмсэглэж гараа сарвалзуулав. 

	— Бас нэг хүн чиний гоо сайханд унаж үхлээ гэж хоёр дахь залуу яагаад ч юм хэллээ. 

	Би ямар нэгэн үг хэлье гэтэл машин гэнэт урагш ухасхийн хөдлөв. 

	— Үгүй ер, их сайхан санаатай улс байх нь: Чоныг өрөвдсөн эр гэгчээр... өрөвчхөн амьтад гарч ирэх нь. Чи тэднийг хорин рублийн торгуульд оруулсан бол юу гэж донгодох байсан бол?

	— Тэд нар чинь юу ч мэдээгүй шүү дээ. Зүгээр хөгжилтэй сайхан санаатай л улс байна гэж намайг хэлэхэд

	— Дуугаа тат, хүний юмаар хүүдгэнэхээрээ хүн бүр сайхан зантай байдаг юм. 

	— Танай гарааш дөхөж байна уу? Залхаж гүйцлээ гэхэд,

	— Хүлээж бай, яасан их амьтан бэ гэх нь яагаад ч юм дахиад уур нь хүрсэн нь илт. 

	Тэр бээр Горькийн гудамжнаас огцом эргэж нэг нарийхан гудамж руу жаахан яваад зогсов.

	— Гараад ир, хоёр зайдас идэхээс болохгүй нь. Ваараа аваарай. 

	— Би машиндаа сууж байя, болох уу?

	— Тэр ярихгүй ээ, чиний залийг мэдэж байна. 

	— Бид хоёр зуушны газар орж ирлээ. Их олон хүнтэй, сайхан зайдас үнэртэж хүмүүс өндөр ширээний ард зогсон зайдас идэцгээх ажээ. Тэнд дандаа таксины жолооч нар байх шиг надад санагдсан. Тэд нар хоорондоо чанга чанга ярилцан инээлдэж байв. 

	— А Феодоров хүрээд ирж гэж нэг хүн манай жолооч руу толгой дохин, — За юу байна? гэв. 

	— А... гээд тэр цааш эргэн явахад өөр нэг жолооч:

	— Феодоров бас л ууртай яваа биз дээ гэв. 

	— Чи юунд туслах дагуул аа вэ. Бас ваар барьчихсан? гэж эхний жолооч асуухад,

	— Энэнээс болоод машинаа хэмхэлчихсэн. Өөрөө арай гэж амьд гарсан. 

	Өөрөө арай гэж амьд гарлаа гэнэ, ман залдаг эр ээ. Гэвч би дуугарсангүй. Энэ хүмүүс мэдээж хэрэг, бүгдээрээ л Феодоровыг дэмжинэ биз. 

	Феодоров зайдсанд оочирлож би ширээг нь сахиж хоцорлоо. Миний хажууд өрөөсөн гартай хүн зогсож байв. Тэр хүн нэг гартаа гурван зайдастай таваг барьжээ. Нөгөө талынх нь ханцуй хоосон, пиджакийнхаа халаас руу шургуулчихжээ. Тэр хүн:

	— Базаахгүй л юм болж дээ, жаал минь. Амь насаа хайрлаж явах хэрэгтэй юм шүү, ялангуяа тайван цагт. 

	Амь насаа хайрлаж яв гэж надад анх удаа хэлж байгаа нь энэ. Үүнээс урьд хүмүүс эсвэл машиныг эсвэл машинаа засахад орох мөнгийг харамсацгаагаад байсан. Харин энэ ганц гарт намайг өрөвджээ. 

	Феодоров хүрч ирлээ. 

	Түүний таваг дээр нь бөөн зайдас овоолоотой байв. Лав арван ширхэг байгаа биз. 

	— Сайн уу, Феодоров, хүүхдүүд яаж байна? гэж ганц гартыг асуухад. 

	— Дажгүй. Овоо л болж байна гээд Феодоров инээмсэглэв. Хүүхдүүддээ их хайртай бололтой. Тэднийхээ тухай дурсангуут царай нь хувираад явчхаж байна. 

	Би зүгээр зогсож тэд нар зайдсаа идэж байв. Феодоров зайдсаа бүхэл бүхлээр нь ам руугаа явуулж байхыг нь хараад би ч гэсэн юм идмээр санагдаж дотор муухай болов. 

	Ганц гарт над руу хараад дараа нь зайдсаа идээд дуусаж байсан Феодоров руу харснаа:

	— Жаал аа, энийг зээлэх юм биш үү? Хоёулхнаа яаж идээд байх вэ гээд таваг дээрээ үлдсэн эцсийн ганц зайдас руугаа заав. 

	Феодоров зажилж байснаа больж нүүр нь улайсан юм. Нээрээ шүү. Харин би цааш эргэж зуушны газраас гарлаа. Надад тэдний зайдсыг идэх дур хүрээгүй юм. 

	Гадаа гарч машины дэргэд зогсоод хамар дээрх хонхорхойг нь харж байтал ганц гарт ирэв. Тэр гартаа жаахан цагаан талхны өөдөс, зайдас барьжээ. 

	— Май, ид гэж тэр хэллээ. 

	Би эхлээд авмааргүй байлаа. Идэх дур хүрэхгүй байсан юм. Миний урам хугарчихаар юм идэх дургүй болчихдог юм. Гэвч хүн юм өгч байхад татгалзаад байх нь эвгүй тул би авч идлээ. 

	— Чи хаанаас ирсэн бэ? гэж ганц гарт асуулаа. 

	— Атраас. 

	Хүн болгонд хаанаас юу хийж яваагаа тайлбарласаар байгаад залхаж гүйцлээ. 

	— Дуулсаан. Надад Феодоров ярьсан. Гэвч би дахин асууя гэж бодсон юм. Танай тэнд ургац хэр зэрэг авах төлөвтэй байна даа. 

	Тэр хүн зүгээр сайн зан гаргаж буюу сониучирхаж байгаа биш үнэнээсээ асууж байгаа нь илт байлаа. Шерстневээс нуруугаар намхан, царай нь ондоо мөртөө ямар нэгэн юм нь Шерстневтэй адилхан юм шиг надад санагдлаа. 

	— Ургац сайн авах төлөвтэй байгаа. Ер нь манай сангийн аж ахуй жилийн жилд сайн авдаг юм... гэж би хэллээ. Тэгээд, аж ахуйдаа очихыг урьж, ганц гартай хүнд ч атугай хийх ажил мундахгүй гэж хэлмээр санагдлаа. Гэвч шууд тэгж хэлэлтэй биш, холоос эхэлмээр санагдлаа (тойруулж ярихаар шийдлээ). Манай дарга Николай Павлович Шерстнев хөлийнхөө хуруунуудыг хөлдөөчихсөн мөртөө дажгүй ажиллаад л байдаг юм. 

	— Аа тийм үү? Ганц гартай хүн ч жолооч хийдэг арга алга. Дайнаас өмнө би авто спортын мастер байсан юм. Одоо ч өнгөрчээ гэж ганц гарт хэлэв. 

	— Харин манай Шерстнев хийхгүй юмгүй хийдэг гэж би танд хэллээ шүү дээ. Та манай тэнд оч. Би таныг Шерстневтэй танилцуулаад өгье. 

	— Баярлалаа. Харин би Москвагаас явж чадахгүй хүн байгаа юм. Энд төрж, энд байлдаж явсан юм. Москвагийн алдарт хамгаалалтын тухай сонссон байлгүй. Маршал Рокоссовскийн армид алба хааж байлаа. Тэгэхэд Рокоссовский дэслэгч генерал байсан юм... Эндхийн гудамж бүр нь надад танил. Москва чамд их том хот шиг санагдаж байгаа байх. Одоо энэ буланг тойрохтой чинь зэрэг хоёр давхар хуучин байшин бий. Тэр одоо шар өнгөтэй байгаа. Хуучин саарал байсан юм, тэрнээсээ урьд улаан өнгөтэй байсан юм. Би Бородины гүүрний цаана суудаг юм. Чамд бол энэ гүүр жирийн л нэг гүүр санагдаж байгаа. Надад бол шал ондоо. Яг амьд амьтан мэт, нөхөр минь мэт бодогддог юм. Дайны цаг бидэн дээр шинэ цэргүүд нэмэгдэж ирэхэд би бушуухан москвагийнхан дээр гүйж очиж, «Бородины гүүр бүтэн байна уу?» гэж асуудаг сан. Тэгэхэд фашистууд Москваг байн байн бөмбөгдөж байсан юм. «Бүтэн» гэхээр нь бие хөнгөрөөд явчихдаг сан. 

	Зуушны газраас Феодоров гарч ирлээ. 

	— Энэ зэргийн хонхорхой ч гайгүй байна. Муугүй залуу байна шүү дээ. Намайг атарт очооч гэж урьж байна гэж ганц гарт хэлэв. 

	Феодоров ганц гартад дуугүй бай гэж ирмэхийг нь би харлаа. 

	— Энэ зэргийн хонхорхой дажгүй... Энийг чинь засахад сайндаа л таван рубль орно. 

	— За за. Чиний мэддэг юм биш, явж үз гэж Феодоров хэлэв. 

	— Юу гэж уурлаад байгаа юм. Гараашинд очицгооё. Би чамд зүгээр засаад өгье. 

	— Сайхан сэтгэлтнүүдийг би үзэн яддаг. Юу болоод өнөөдөр над дээр овоороод байгаа юм?

	Бид машиндаа сууж, Феодоров машинаа асаан цааш явлаа. 

	— Танд мөнгө тань хүрэлцдэггүй юм бол та манай тэнд оч л доо. Манай тэндхийн жолооч нар их цалин авдаг юм. 

	Тэр бээр над руу айхтар харахад нь өөрийн эрхгүй дуугүй болов. 

	— Чи энэ атраа ярьсаар байгаад бүр залхуу хүргэчихлээ. Оюутнуудыг уриад л байсан. Бас ганц гартыг урьсан, одоо бас намайг урьж гэнэ. 

	— Би аятайхан санагдсан болгоноо урьдаг юм. 

	— Би чамд бас аятайхан санагдсан хэрэг үү?

	— Үгүй ээ. Зүгээр танд мөнгө хэрэгтэй болохоор л тэгж хэлсэн юм. 

	— Дуугаа тат, тэгэхгүй бол шилэн дундуур чинь өгчихнө шүү. 

	— Өөрийнхөө хүүхдэд хуруугаа ч хүргэдэггүй мөртөө өрөөлийн хүүхэд рүү гар сарвайна аа?

	— Үгүй, чи чинь их хорлогчинтой эр байх нь. Өмхий үгтэйг нь хараач. 

	Тэр өөрөө алхам бүрдээ шударга биш явдал гаргаад байхаар арга буюу надаас гарсан үг өмхий л байдаг байж л дээ. Харин лавлах товчооны хүүхэнтэй яриад үзээсэй тэгвэл тэр ямар хүн болохыг нь сайхан хэлээд өгнө дөө. 

	— Эцэггүйдээ баярла. Би чамайг өрөвдөж байна. 

	— Таны өрөвчхөн сэтгэл надад хэрэггүй. Би эцэгтэй хүн. Эцэг маань бас жолооч. Москвад түр сууж байгаа юм. Дээд сургуульд сурч байгаа. Удахгүй инженер болоод гэртээ харина... Хувийн мотоциклтой, Юрий Власов шиг чийрэг, хоёр метр өндөр, мотоциклоо ганц гараараа өргөчихдөг гэж атаархаг хэмээн шал худлаа ярив. 

	Тэр бээр надад итгэсэнгүй бололтой над руу хялайн харж дуугүй явав. 

	— Энэ гэж эцгийнхээ хаяг бичсэн цаасаа яг нүдэн дээр нь бариад: «Михаил Иванович Щеглов. Вернадын өргөн чөлөө, арван зургаадугаар байшин наймдугаар орц, зуун наян тав дугаар хаалга» мэдэв үү? Сайн ажилласан гэж шинэ байшин өгсөн юм... 

	— Энэ ваараа эцэгтээ өгөх гэж байгаа юм уу?

	— Тийм. 

	Бид дахиад л дуугүй болцгоов. 

	— Наадхаа ав, хагалчихна гэж Феодоров хэлэв. 

	Би ваараа авч хоёр хөлийнхөө завсар хавчуулав. Феодоров баруун гараа унжуулахдаа миний өвдгөнд хүргэчихлээ. Том мантгар гар нь тостой холилдсоноос миний өвдгөн дээр нарийхан хүрэн зурвас гарчхав. 

	Тэгснээ машинаа дэлгүүрийн хажууд зогсоочихлоо. Бас юу бодож ол оо юм бол?

	— Май энэ гурван рублиэр надад, өөртөө хоёр мөхөөлдөс аваадах. Тэр мөхөөлдөс зарж байгааг харж байгаа биз?

	— Харж байна. Танд авч болох юм. Харин би авахгүй. 

	— За чи тийм бардам хүн юм бол зөвхөн надад аваадах. 

	Би машинаас бууж түүнд мөхөөлдөс авч өгөхөөр явлаа. Шунахай гэдэг нь. Өөртөө авалгүй яах вэ гэж намайг ятгахын оронд харин ч баярлаж байгаа шүү. Одоохон би чамд хамгийн үнэтэйгээс нь аваадахъя, ханатлаа идэг. Идэхдээ ч уургын морь шиг эр л дээ. Зайдас багадаад бас мөхөөлдөс идэх гэж байдаг сүрхий ноён байх нь. 

	Би түүнд хорин найман копеекний, самартай, гадуураа шоколадаар бүрхсэн мөхөөлдөс авлаа. Ийм мөхөөлдөс би хүн болсоор идэж үзээгүй, үнэрлэж ч үзээгүй билээ. Би уйлах шахан машин руу дөхлөө. Миний гурван рублиэр миний гараар мөхөөлдөс авхуулдаг байна шүү. 

	Намайг дөхөөд очтол машин цаашаа хөдлөөд явчхав. Миний нүдэнд Феодоровын ууртай царай нэг харагдаад алга болчхов. Хажууд минь ваар, нэг гарт мөхөөлдөс, нөгөө гарт хоёр рубль далан хоёр копеек. 

	Федоров одоо толин дотроо намайг харж байгаа даа гэж бодлоо. Ваараа толгой дээрээ өргөж байгаад даллав. Ард нь яваа машинууд, миний ваар толинд нь ямар янзтай ганхаж байгаа бол гэж бодлоо. 

	Тэгээд эцэгтээ очихоор метро руу явлаа. 

	Эцгийн байрны хол гэдэг учиргүй. Эхлээд метрогоор дараа нь автобусаар хориод минут явах хэрэгтэй байлаа. Бас энэ нэг ваар гар ядраагаад авч явахад эвгүй гэж. Байн байн гараа сэлгэн явлаа. 

	Боосон цаас нь урагдчихаар нь бүр аваад хаячихсан тул тодоос тод өнгийн хоёр тахиа хүн болгоны нүдний өмнүүр ив ил болов. Метронд орж вагонд суутал бүгд л миний тахиануудыг ширтээд унахаар нь ваараа хоёр хөлийнхөө завсар нуулаа. 

	Дөнгөж нуумагц миний өөдөөс хараад сууж байсан хүүхний хүүхэд нь

	— Надад тахиа! гээд тэнхээ мэдэн хашхирав. 

	Анхандаа би юун тахиа ярьж байгааг нь мэдээгүй хүн болж үзлээ. Дараа нь ваараа гаргаж ирж үзүүлэхээс өөр аргагүй боллоо. 

	Бүх л замын турш би ваараа яг урд нь барьж өгч явлаа. Тэр жаал баярласандаа бүр шүлсээ гоожуулан ваарыг тэвэрч, тахиануудыг нь илээд тавьж өгдөггүй, арай нэг салгаж авлаа. 

	Арайхийж би эрсэн байшин, орцоо олж таван давхарт гарлаа. 185 номерын хаалганы дэргэд жаал зогслоо. 

	Дараа нь ваараа баруун гартаа шилжүүлэн барилаа. Тэгснээ энэ золигийн ваар хамгийн түрүүнд нүдэнд тусах байх гэж бодоод түр нэг буланд тавихаар шийдлээ. Тэгээд хонхыг нь дарах гэтэл ам хатаж, хэл хөөж хөшчихөөд хөдлөх янз алга. 

	Хоёр гурван шат дээшээ ахиж зогсоод хэлнийхээ хөшөөг гаргах гэж жолооч нарын тухай дууг аяархан шиг дууллаа. Жаахан тайвшраад дахин өнөө хаалган дээрээ ирээд харин хонхдохын оронд цоожны нь нүхэн дээр чихээ наан чагналаа, чив чимээгүй. 

	Жаал зогссоноо зүрх орж хонхыг нь дарлаа. Одоохон хаалга онгойж эцэг бид хоёр улаан нүүрээрээ уулзана даа. Тэгснээ би гэнэт ваараа шүүрч аваад хоёр хоёр шат алгасан харайсаар хоёрдугаар давхарт ирж зогслоо. Ингэж айж байдаг нь ч уг нь тэнэг юм л даа. Мэдээжийн хэрэг өдийд аав гэртээ байхгүй, ажил дээрээ л байгаа. Гэвч буцаад явчхаж чадсангүй гадаа гарч ирлээ... 

	Тойрсон байшингуудын нь дунд том зайтай, тэндээ мод суулгаад яг голд нь талбай засжээ. Талбай дээрээ урт урт сандлуудтай, хүүхдүүд тоглоцгоох аж. Би дөхөж очоод нэг сандал дээр нь суулаа. Яарах хэрэг байсангүй. Галт тэрэг хөдөлтөл дөрвөн цаг хэртэй дутуу байлаа. 

	Талбай дээр эрэгтэй эмэгтэй хоёр хүүхэд зогсож байлаа. Эрэгтэй нь унадаг дугуйтай юм. Тэр хоёр нэг юм ярилцаж над руу байн байн харж байв. Тэр хоёр намайг ч хараад байсан юм уу, ваар луу ч хараад байсан юм уу бүү мэд, ямар ч л гэсэн би анзаараагүй янз үзүүллээ. 

	Эрэгтэй жаал нь дугуйгаа унаж миний хажуугаар нэг өнгөрч хоёр дахиа өнгөрснөө гурав дахь дээрээ зогсчхов. 

	— Манай энд нүүж ир ээ юу? гэж тэр асуулаа. 

	— Би явуулын хүн байна ваарыг нэг хүнд өгөх ёстой юм. 

	— Хаанаас яваа вэ?

	— Холоос. 

	— Мундаг аа. Энэ тахианууд чинь ч гэсэн гэж тэр жаал хэллээ. 

	— Ийм өнгөтэй тахиа хэзээ байсан юм. Шал солиотой зураач энийг зураа биз гэж би хэлэв. 

	— Тэгсэн ч гэсэн гэж тэр жаал хэлээд: — Чи миний дугуйг унах уу? Өөрөө явдаг, бас тоормостой гэв. 

	— Болох юм шүү гэж би хэллээ. 

	Дугуйг авч унатал ойчих шахлаа. Манай сангийн аж ахуйд ийм дугуйтай хүн нэг ч байхгүй. Би ийм дугуйг зөвхөн кинонд л үзсэнээс цаашгүй. 

	— Больё, хэмхэлчихнэ гэж би хэллээ. 

	— Хамаагүй ээ. Энэ мууг чинь өчнөөн төчнөөн хэмхэлсэн юм. Би чамд заагаад өгье. Хамгийн гол нь хүчтэйхэн шиг түлхчхээд тоормосоо дарахгүй л бай. Тэгээд л болоо. 

	— Хөөе, би явлаа шүү гэж өнөө охин хашхирлаа. 

	— Явж л байхгүй юу гэж эрэгтэй жаал хэллээ. 

	— Чамайг дуудсан ч би ирэхгүй шүү гэж охин хэллээ. 

	Энэ муу охидын сүрдүүлэхдээ дуртай гэж. Хүн гэхэд зовлонтой саваа шиг нарийхан, нүд нь ногоон, бошинз нь ногоон яг гүрвэл аятай юм байж бас сүрдүүлж байдаг. 

	— Дуудахгүй ээ. Бүү сэтгэл зов гэж мөнөөхөн жаал хэллээ. 

	— Эр хүн. Энэ гүрвэлийг дагаад явчихна уу гэж бодож айж байлаа шүү. Ганцаараа бүр залхаж гүйцлээ. Ганц өдрийн дотор энэ томчуудаас уйддаг юм байна. Өдөржин, газар сайгүй том хүн тааралдаад байхаар яршигтай юм. 

	Өнөө охин цаашаа гүйгээд явчихлаа. 

	Бид хоёр дугуйгаа ээлжээр унах боллоо. Би нэг тойроод л тэр нэг тойроод. Тэгснээ тэр маань хоёулаа уралдъя гэлээ. Нэг нь дугуйгаа унаад тойрч явахад нөгөө нь нэг хоёр гурав... гэж чанга чанга тоолж байв. Тэр бээр намайг явуулахын тулд зориуд надаас удаан тоолж байлаа. 

	— Чи холоос яваа гэл үү? гэж тэр асуулаа. 

	— Тийм ээ, атраас гэж би хариуллаа. 

	— Ямар мундаг вэ? Надад атраас таньдаг хун нэг ч байхгүй гэснээ гараа өгч миний гарыг хамаг хүчээрээ атгав. 

	— Севка гээд би бас гарыг нь өвдтөл атгалаа. 

	— А харин намайг бол Серёжа гэдэг. Чиний гарт эвэр ургажээ. Ямар мундаг вэ?

	— А тийм. Засварын газар, тракторчдод засвар хийхэд нь тусалдаг юм. 

	— А харин би бол хүн болсоор өөрөө юу ч хийгээгүй юм байна гээд санаа алдсанаа, — Москваг чи харж байгаа биз дээ. Засварын газар олох ч аргагүй, оллоо ч шилэн хүзүүнээс базаад хөөж гаргах биз. Өнгөрнө гэсэн үг. 

	— Москвад суух ч бас дэмий биш. 

	— Сайхан ч сайхан л даа. Дэндүү том. Хоёулаа сайхан үерхье. Чи надад захиа бичиж байгаарай. 

	— Тэгье гэж би зөвшөөрлөө. 

	— Хожим би танай тэнд очиж ч магад. Би чинь том болно шүү дээ. Тэгэхээр чамтай хамт майханд сууна аа.

	— Манай тэнд майханд суухаа аль хэдийн больсон шүү дээ. 

	— Тэгсэн ч гэсэн би танай тэнд очно оо, гээд Серёжка уйтгартайяа санаа алдав. 

	— Очоорой, чи очсондоо харамсахгүй шүү. 

	— Харин чи, манай энд хэр удах вэ?

	— Өө би удахгүй. Артек явах замдаа Москвагаар дайрч яваа юм. Өнөөдөр ирсэн, өнөөдөр буцна. 

	— Мундаг аа. Чи мөн их азтай хүн юм... гэж Серёжка хэллээ. 

	— Нэг хүнд энэ ваарыг өгчхөөд л явна. Харин танай байшинд байдаг танилтайгаа уулзах хэрэг байна. Чи түүнтэй тааралдаж байсан ч байж магад. Нэлээн өндөр гээд өөр эцгийнхээ тухай юу ярья даа гэж бодсон боловч юу ч санаанд орсонгүй тул, — За ер нь их л өндөр дөө гэв. 

	— Манай энд өндөр хүн маш олон. Зөвхөн тийм шинж тэмдгээр ч олохгүй дээ. 

	— Овгийг нь Щеглов гэдэг юм. Михаил Иванович Шеглов. 

	— Тэгвэл, Миша ах байна шүү дээ гэж Серёжка дуу алдав. 

	Энэ бол надтай тааралдсан, эцэгтэй минь өчигдөр уржигдархан тааралдаж байсан анхны хүн билээ. 

	— Харин тэр чинь өндөр биш. Дунд зэргийн л нуруутай... Тэр чинь миний сайн найз байгаа юм. 

	Би түүнтэй маргасангүй. Нээрэн өндөргүй ч юм бил үү. Би найман жил барааг нь хараагүй юм чинь. Манай эцэг биднийг хаяж явсанд Серёжка буруутан биш боловч надад гомдолтой санагдаж би Серёжкад уурлав. 

	— Чи яаж түүний сайн найз нь болсон юм? гэж асуулаа. 

	— Түүнийг манай байрныхан бүгд мэднэ. Нэг хуучин мотоциклтой, тэрийгээ байгаад л засдаг юм. Тэгэхэд нь би туслалцдаг юм. Тэр чинь одоохон ажлаасаа ирнэ.

	— Хүлээцгээе, би нэлээд завтай яваа гэж би зөвшөөрлөө. 

	— Энэ тахиануудыг чи тэрэнд авчирсан юм уу гээд Серёжка миний ваар луу дохив. 

	— Энийг үү? Үгүй ээ. Нэг хүүхэн нөхрийнхөө төрсөн өдрийн нь тохиолдуулан өгч явуулсан юм. Татгалзах эвгүй байлаа... Харин би түүний ажил дээр нь очдог юм бил үү?

	— Хаана ажилладгийг нь хэн мэдэж байх вэ гэж Серёжка хэллээ. Тийм дээ: Москва ч хэн хаана юу хийдэг, хаана суудаг, ямаршуу хүн болохыг нь бүгдээрээ мэдэж байдаг манай суурин биш шүү дээ. Үй түмэн хүнтэй, тэгээд бүгдээрээ янз бүрийн бодол санаатай, мэдэх арга байхгүй. Тэгснээ би, Серёжка бид хоёрыг том болох үед олон юм ондоо болно. Бид хоёрт ижил юм таалагдах болно. Яагаад гэвэл бид хоёр урьд нь бие биеэ мэдэхгүй алс хол суудаг байсан ч дөнгөж сая танилцаад бие биеийнхээ бодол санааг ганц үг цухуймагц л ойлгож байна гэж бодлоо. 

	Яг энэ үеэр мотор тачигнаж мотоциклтой хүн хашаан дотор орж ирэв. Миний хамаг бие салгаллаа. Юун ч аймхай хулчгар амьтан билээ дээ. Урьд нь би өөрийгөө ийм гэж ер мэддэггүй байсан. Бусад хүмүүс ч гэсэн намайг ийм аймхай гэвэл итгэхгүй байсан. Тэр ч байтугай «Саваофа тэнгэр» намайг айж цочих нь өнгөрсөн хүн гэснийг нь яана. Гэтэл энд Серёжка байгаагүй бол би лав зугтсан. 

	— Энэ биш ээ. Энэ чинь шинэ, чех мотоциклтой оюутан байна. «Чезета» гэдэг юм ёстой сайхан машин даа. Аав нь авч өгсөн юм. 

	— Аятайхан хэрэг байна даа гэж би хэллээ. 

	— Тэр ч гайгүй байна аа. Хүний мөнгөөр хүүдгэнэж хэн ч чадна. Хэрэв надад ийм машин, ийм цамц аваад өгчихвөл их зан гаргаж гайхуулж чадахгүй гэж бодож байна уу? Хүнд юмаа үзүүлж, гайхуулж мундаг хүн болж хэн ч чадна. Харин хүмүүс тэгээд байхаар миний дургүй хүрээд байдаг юм. 

	Би дуугарсангүй. Юу ч гэх вэ дээ. Бүх юм тодорхой байхад. 

	Бас нэг мотоциклтой хүн хашаанд орж ирлээ. Том бахим мотоциклтой, нүдэндээ том дөрвөлжин шилтэй тул царайг нь олж харах аргагүй байлаа. Тэр бидний хажуугаар өнгөрөхдөө бид нар луу харлаа. Одоо энэ хүн мотоциклоо зогсооно доо гэж бодохоос ганц үг дуугарах чадалгүй болсноо мэдрэв. 

	Энэ ч бас биш. Энэ чинь нисэгч. Иргэний агаарын тээвэрт ажилладаг юм. «Ту—124»-ийн туслах нисгэгч. Овоо залуу байгаа юм. Харин дандаа л яарч явдаг юм. Мотоцикл нь харин мундаг даа. Бага шиг хурдтай явбал дуу ч гаргахгүй. Хоёр цилиндртэй. Үүгээр ч ёстой хурдын аварга амжилт тогтоосон ч болно. 

	— Танай энд чинь мотоциклтой хүн хэчнээн байдаг юм бэ? гэж намайг асуухад

	— Арван хоёр гэж Серёжка хэлээд: Оюутан нэг, нисгэгч хоёр, шар-гурав, таксины жолооч-дөрөв, инженер-тав, шүхэрчин хүүхэн зургаа гэж тоолж байснаа гэнэт Миша ах аа! Миша ах аа! гэж дуудав... 

	Хашаан дундуур мотоциклтой, жижиг саравчтай малгай духдуулсан хүн явж байлаа. Би түүнийг доор нь танилаа. Би түүнийг мянган, арван мянган, тэр ч байтугай сая хүний дотроос ч доор нь таних юм байна. Мотоциклыг нь ч танилаа. Ээж бид гурав хээр энэ мотоциклоор зугаалж явснаа ч саналаа. 

	Тэгэхэд аав бас яг ийм малгайтай байсан. Би ч бас ийм малгайтай байсан. Ээж түүнийг надад оёж өгөөд яг аавынх шиг өмсүүлж өгсөн юм. Тэгэхэд аав: «Зүйтэй. Малгайгаа зөв өмсдөг юм байна» гэж байж билээ. 

	— Гүйгээрэй гэж Серёжка хэллээ. 

	— Тэр бээр бидний хажуугаар өнгөрөхдөө Серёжка руу гараараа дохив. 

	— Зогсоорой гэж би хэллээ. 

	— Яаж байгаа юм бэ? Тэр чинь яваад өгнө шүү дээ. 

	— Чи сонсож бай... Би тааралдсан болгонд нууцаа дэлгэж байдаг хүн биш. Гэвч одоо надад өөр арга алга. Чи нууц хадгалж чадах уу?

	— Том хар цоож л гэж бод

	Серёжка ч хүлээхэд бэлэн байлаа. Харин би юунаас эхлэхээ мэдэхгүй гайхтал,

	— За яриач дээ гэж Серёжка тэсэлгүй дуугарлаа. 

	— Чи түүнд намайг, өөрийг нь хүлээж байгаа гэж битгий хэлээрэй, ойлгов уу?

	— Ойлгосонгүй. Чи өөрөө түүнийг хүлээгээд л уулзах хэрэгтэй гээд л байсан мөртөө одоо болохоор битгий хэлээрэй гэж байдаг. За яах вэ, хэлэхээ больё л доо гэснээ намайг өөр юү гэхийг жаал хараад: — Энэ чинь тэгээд бүх нууц чинь үү? гэв. 

	— Үгүй ээ. Бүх нууц энэ биш. Надад түүнтэй уулзах хэрэг байна. Харин намайг хаанаас ирсэн, хэн гэдгийг түүнд мэдүүлж болохгүй. Ойлгов уу?

	— Ойлголоо гэж толгой дохиод, очъё, тэгэхгүй бол цаадах чинь яваад өгнө гэв. 

	— Очъё гэж би хэллээ. 

	Бид хоёр засмал зам дээр гарч Серёжка дугуйгаа унан би явган дагалаа. Тахиатай ваараа харагдуулахгүйн тулд би хажуу талдаа барилаа. Бид хоёр түүн дээр гүйж ирлээ. 

	— За хөгшин тань хэр зэрэг ажиллаж байна даа гээд Серёжка бензиний нь сав руу алгадлаа. 

	— Ажиллаж л байна гэж тэр хариуллаа. 

	— Хэр зэрэг ажиллаж байна даа гэж Серёжка аль болохоор яриагаа үргэлжлүүлэхийг хичээлээ. 

	Харин тэр юу ч хэлсэнгүй. Дуугүй л мотоциклынхоо урд явган сууж байв. Намайг харсангүй. Харин би бол дэргэд нь гараа сунгаваас мөрөнд нь хүрэхээр ойрхон зогсож байлаа. 

	Би түүнд: «Энэ муу хэмхэрхий хараараа ноцолдохоо больж үз» гэж хэлж болох байлаа. Тэр надад: «Чамд ямар хамаа байна» гэнэ. Тэгэхлээр нь би: «Хамаатай болоод л тэр дээ» гэнэ. Тэр над руу харснаа ер бусын явдал болж... мотоциклоо асаан намайг араараа суулгаж аваад хүнгүй, Москвагийн хамгийн бөглүү газар очиж зугаалбал Серёжка гайхаж ам нь ангайх байх даа. 

	Зөвхөн гараа сунган хуруугаа хөдөлгөж, мөрөнд нь хүрэх хэрэгтэй байлаа. Гэтэл би яг мангуу юм шиг зогсоод байдаг. Хэчнээн жил энэ тухай мөрөөдөж, энэнээс болж хэчнээн их юм үзэж амсав. Гэтэл би одоо түүний урд талд нь дув дуугүй зогсож байдаг. 

	Тэр бээр мотоциклоороо оролдож, булчин шөрмөс нь зангиран оволзох нь цамцны нь гаднаас мэдэгдэж байв. Феодоров шиг гараа тостой хутгачхаж. Тэр босож ирлээ. Тэр янз нь нөгөө талаас нь мотоциклдоо ойртох гэсэн бололтой. Гэтэл бид нар зам дээр нь зогссон байжээ. 

	— Явцгаа, хүүхдүүд ээ, явцгаа. Хөл доор тээглээд байж хэрэггүй. Та нартай ярих зав алга гэв. 

	Серёжка бид хоёр зайлж алсханаас түүнийг харж зогсов. Бид нартай ярих ч ямар албатай юм биш дээ. Тэгээд бас зав ч алга. Хурал цуглаан ч юм уу, ямар нэгэн чухал даалгавар биелүүлэхээр яарч байгаа ч юм бил үү. Гэтэл бас энэ муу мотоцикл нь хэмхрээд байдаг. Түүний дуу нь надад аятайхан санагдав. Намуухан, үгээ ялихгүй сунжруулан хэлэх ажээ.

	Тэгж тэгж мотоциклоороо ноцолдохоо больж байшин руугаа явлаа. Бид хоёрын хажуугаар өвгөрөхдөө над руу харлаа. Дөнгөж халти харахдаа намайг ч таньсангүй, вааран дээрх тахиануудыг ч гайхсангүй. 

	Гэрээсээ явсан эцгүүд ийм болдог байна шүү. Хажууд нь хүү нь зогсож байхад ер жишим ч үгүй өнгөрч байдаг. Өөртэй нь ижил нэртэй, өөрийнх нь дуу хоолойг одоо хүртэл мартаагүй санаж яваа, сая хүний дотроос ч болов өөрийг нь алдахгүй таних хүү нь биш юм шиг. Ажиг ч үгүй хажуугаар нь өнгөрөөд орц руугаа ороод нуугдчихаж байдаг. 

	Одоо яадаг билээ. Вокзал дээр өдийд эргэн тойрон бөөн шуугиан байгаа. Энэ ваар ядахдаа бас хүнд гэдэг нь. Гар өвтгөчихлөө. Серёжкад бэлэглэчхээд яваад өгдөг юм бил үү? Эсвэл вааран дотроо бичиг хийж үлдээгээд эцэгт өгчхөөрэй гэдэг юм бил үү. Уг нь түүнтэй хэдхэн үг ч болов сольж, би энэ байна гэдгээ мэдэгдэх юм сан. 

	— Яриа биш юм аа. Хүмүүс үүнийг чалчих дуртай гээд байсан гэж би хэллээ. 

	— Сэтгэл санааныхаа байдлаар л болдог юм. Нэг яриад эхэлбэл зогсоох арга байхгүй. Дургүйдээ бол, «Сайн уу? дүү хүү. Яарч байна. яарч явна» гээд л гүйцээ. Харин намайг мотоцикл дээрээ хоёр удаа авч явсан.

	Миний дугуйг бас засаж өгсөн. 

	— За, одоо яая гэж бодож байна? хэмээн Серёжка асуулаа. 

	— Мэдэхгүй. Галт тэрэгний зогсоол дээр ёстой бөөн үймээн болж байгаа. Тэр ч яах вэ. 

	Харин Наташа л өрөвдөлтэй байна. Манай пионерын удирдагч, ёстой сайн хүн. Юм болгонд сэтгэл зовж, юм бүхний хойноос амиа тавьж явдаг юм. Намайг түүнд даатгасан байхад би зугтаад алга болсон байдаг. 

	— Чи яагаад зугтаасан юм? гэж Серёжка асуулаа. 

	— Онц чухал хэрэг гарсан юм. Хэрэв би түүнд хамаг байдгаа ярьсан бол намайг өршөөх л байсан л даа гэж би хэллээ. 

	— Юм болгоныг ярих ч арга байхгүй л дээ гэж Серёжка хэллээ. 

	— Ёстой үнэн гэж би зөвшөөрөөд, «Чи тэдний гэрт нь орж үзсэн үү?» гэж асууваас,

	— Үгүй ээ гэж Серёжка хариуллаа. 

	— Түүнд нэг чухал юм хэлмээр байдаг. Мэнд дамжуулах гэсэн юм. Гэтэл би сая яагаад ч юм чадсангүй... 

	— Тэр чинь одоо тэгээд өглөө болтол гэрээсээ гарахгүй ч юм бил үү? гэснээ Серёжка дуугүй болж над руу хараад: — Энэ тахиануудаа чи тэгээд түүнд авчраагүй юм уу? гэв. 

	Түрүүн асуухад би өөр хүнд авчирсан юм гээд хэлчихсэн билээ. Гэтэл дахиад асуулаа. Тэгэхээр нь:

	— Өөр хүнд авч яваа юм гээд хэлчихлээ. 

	— Тэгвэл өглөө болтол хүлээж дээ гэж Серёжка хэллээ. 

	— Мөн болов оо. Миний зав ганц хоёр цагаас хэтрэхгүй үлдэж байхад. 

	— Ямар нэгэн юм бодож олох хэрэгтэй юм даа гэж Серёжка хэллээ.

	— Харин тийм гэж би зөвшөөрлөө. 

	— Тэр тэдний цонх, таван давхарт. Онгорхой байна... Баруун талаас нэг дэх цонх. Харж байна уу?

	— Харлаа. 

	Бодож оллоо оллоо гэж Серёжка хашхирав. Цонх руу нь жижиг чулуу шидье. Тэр шагайгаад харахаар нь дуудъя. 

	— Чи бид хоёр тэдний цонхыг биш хажуугийнх нь цонхыг оночихвол яана? гэж намайг асуухад

	— Тийм дээ гэснээ Серёжка санаа алдаж, - Тэгвэл ч хавханд орлоо гэсэн үг. Манай байрны дарга их ширүүн хүн. Биднийг сэргийлэхэд аваачиж өгөхөө сийхгүй эр. Хүүхдийн сэргийлэхэд хүргэчихнэ. Тэнд нэг дэслэгч авгай ажилладаг юм. Тэр чи бид хоёрыг хүмүүжүүлээд эхлэхэд нэг их сайхан юм бодогдохгүй. 

	Орой боллоо. Бид хоёр урт сандал дээр суулаа. Ваар маань бид хоёрын дунд. Хар тахиа шар нүдээрээ над руу яг ширтэн харах аж. Серёжка өөрийнхөө талын тахиа руу харснаа:

	— Севка, чиний тахиа ямар нүдтэй байна? гэж асуув. 

	— Шар гэж би хэллээ. 

	— Минийх хар нүдтэй юм... Манай эмээ өдийд намайг ирж хоолоо идсэнгүй гэж загнаж байгаа байх даа гэв. 

	— Чи яв, яв. Би огт хоол идмээргүй байна. 

	— Би ч гэсэн идмээргүй байна гээд Серёжка санаа алдаж, — Софка дээр л очихоос доо. Тэр бээр доор нь нэг юм бодоод олчихно. Тэр манай ангид хамгийн ухаантай нь. Заримдаа бүр гомдмоор байдаг юм. Бодлогоо бодож чадахгүй ядаад л сууж байхад Софка ирээд л доор нь бодоод хаячихдаг юм. Ээж Софкаг чадалтай охин гэдэг юм. Надад бол зүгээр, азтай хүн шиг санагддаг. 

	Би дуугарсангүй. 

	— Чи яав? Охидод дургүй юм уу?

	— Дургүй. Цаадуул чинь их гомдомтгой улс. Нэг охиныг «Доожоогүй гүнж» гээд хэлчихсэний төлөө намайг бүлгийн хурлаар авч хэлэлцсэн. Тоглоом даадаггүй юм. 

	— Би ч уг нь бас охидод дургүй л дээ. Тэгэхдээ яая гэх вэ. Софкагүйгээр бүтэхгүйгээс хойш. Тэр их зальтай овсгоотой. Миша гуай намайг мотоциклынхоо араар суулгасан гэж бодож байна уу? Үгүй. Харин Софкаг суулгасан. Миний дугуйг засаж өгсөн гэж бодож байна уу. Хол хэвтэнэ. «Мэнд үү, дүү хүү? Яарч байна. Ажилтай байна» гэхийг нь чи хараа биз дээ. Харин Софка түүнийг гуйсан чинь засаад өгсөн. 

	Ярьж байгаа юмыг нь сайн ойлгох арга байхгүй гэж хэлж болох боловч тэр чинь онцгой үг мэддэг юм. Цагаан толгойн хоёр чухал үсэг: «л, р» хоёрыг хэлж чаддаггүй юм «Халбага» гэхийг «Хавбага» гэнэ. 

	— За тэгвэл тэр Софка дээр чинь очъё гэж би хэллээ. Надад одоо хаашаа явсан ч хамаагүй байлаа. Сэтгэл маш зовлонтой аж. Үнэхээр тэр зальтай Софка ямар нэгэн юм бодоод олчих ч юм бил үү. 

	— Тэднийх хоёрдугаар давхарт байдаг юм. 

	Бид хоёр Софкагийн цонхны доор очиж Серёжка хэдэн удаа исгэрэв. Гэвч цонхон дээр хэн ч харагдсангүй. Тэр бээр дахин нэг шүгэлдлээ.

	— Харж байгаа биз? гэж Софкагийн цонх руу дохиод зориуд тэгж байгаа юм. Ааш гэж аюултай. Манай эмээ надад: Ийм авгайтай суувал далласан газар нь ил гарч далайсан газар нь далд орж явна даа гэдэг юм. 

	Бид дэргэд нь зогсоод ваараараа даллалаа. Миний нүдэн дээр хар шар хоёр тахиа ар араасаа хөөцөлдөх мэт жирэлзэв.

	— Хагалчхуузай! гэж Серёжка хэлэв. 

	— Хагалахгүй ээ. 

	— Явцгаая гэж Серёжка чанга хэлэв. 

	Энэ бол заль байлаа. Биднийг дөнгөж гурав алхангуут Софка цонхоороо толгойгоо цухуйлгаж:

	— Хөөе, Серёжка чи яагаад цонхон доор шүгэлдээд байгаа юм бэ? Би ном уншиж байхад чи шүгэлдээд байх юм гэв. 

	— Номоо унш, унш. 

	— Чи юу гэж шүгэлдээд байсан юм?

	— Хэрэг байна гэж Серёжка хэллээ. 

	— Хэл дээ гэж Софка асуулаа. 

	— Би энэ хашаа дүүрэн орилох юм болж байна уу?

	— Чи аяархан хэл. Би уруулыг чинь хараад ойлгоно гэлээ. 

	— Чи буугаад ирэх юм биш үү? гэж Серёжка гуйлаа. 

	— Үгүй дээ. Чи уруулаараа хэл, тэгэхгүй бол би очихгүй шүү. 

	Серёжка зөвхөн уруулаараа ярьж эхэллээ. Софка нүд алдахгүй ам руу нь харж байснаа ярьж дуусангуут год үсэрч цонхон дээрээ харагдахгүй болов. 

	— Одоохон гүйгээд ирнэ. Тэр чинь бусдын төлөө гал ус руу ч орохоос буцахгүй нэг сайн талтай хүн гэж Серёжка хэллээ. 

	— Чи түүнд юу гэж хэлэв? Ойлгох аргагүй л юм хэлэх шиг болсон гэж би асуув.

	— Хоёрхон үгээр чиний хэргийг хэллээ. Миша гуайн тухай, бас гээд Серёжка мөрөө хавчив. 

	— Харин... Ямар нэгэн юм бас асуух хэрэгтэй байсан тул би: — Чи бас уруулын хөдөлгөөнөөр хүний хэлж байгаа үгийг ойлгох уу? гэв. 

	Серёжка надад худлаа хэлье үү, байя уу гэж бодсон бололтой нэг мурилзсанаа

	— Үгүй. Би дуу гаргахгүй зөвхөн уруулаараа ярьж чадна. Харин хүний ярьж байгааг ойлгохгүй гээд дуугүй боллоо. Янз нь Софкагийн илт давуу, талд дарагдсан бололтой. Яагаад гэвэл тэр: 

	— Миний уруул зузаан болохоор миний ярьж байгааг ойлгоход хэцүү биш. Харин чи Софкагийн ярьж байгааг уруулаар нь таагаад үз л дээ. Тэр чинь өөрөө өөрийнхөө уруулыг хараад ярьж байгаа юмаа ойлгодоггүй юм гэв. 

	— Юу өөрийнхөө уруулыг хараад ярьж байгаа юмаа ойлгохгүй гэж? Хүн чинь эхлээд сэтгэж, дараа нь ярьдаг шүү дээ. Тэр чинь юу бодож байгаагаа мэддэггүй болж байна уу гэж би гайхав. 

	— Гайхах явдалгүй. Тэр чинь шал ондоо хүн шүү дээ. Тэр өөрөө надад: — Толины өмнө зогсож уруулаа хөдөлгөвч ярьж байгаа юмаа ойлгодоггүй гэж ярьсан юм гэтэл,

	— Чи бас л худлаа ярьж байна уу? гэв. 

	— Бид хоёрыг эргэж хартал ард маань Софка зогсож байв. Нэг боодол жигнэмэг барьчихаж. 

	— Чи өөрөө тэгж яриад байсан шүү дээ гэж Серёжка дургүйцэв. 

	— Чамайг тайвшруулах гэж тэгсэн юм. Жигнэмэг идэх хүн байна уу? Серёжка Софкад уурлачхаад жигнэмгийг нь авсангүй. Би бас эвгүй гэж бодоод авсангүй. 

	— Харин Севка хүн бүрд хоч өгч чадна аа гэж Серёжка хэлэв. 

	— Намайг бас хочилчихсон байгаа юу? гэж Софка асуув. 

	— Гүрвэл гэж би хэллээ. 

	Тэр хоёр, хурам хэртэй дуугүй зогссоноо, Серёжка:

	— Мундаг оножээ гэв. 

	— Дажгүй ээ гэж Софка зөвшөөрөв. 

	— Алив жигнэмэг ээ гэж Серёжка хэлэв. 

	Тэр бээр шууд гурван ширхгийг авч зажилж гарав. 

	— Чи авахгүй юм уу? гэж Софка асуулаа. 

	— Юм идмээргүй байна гэж би худлаа хэллээ. 

	— Жигнэмэг бол идэх юм биш гээд Софка, — Май, бүгдийг нь барьж бай. Би чиний ваарыг аваад явъя гэв.

	— Битгий хагалчхаарай гэж Серёжка сануулаад, үүнийг Севка нэг хүнд авчирсан юм гэв. 

	— Чи намайг юу гэж бод оо вэ? Мөсөн тэнэг юм гэж бод оо юу? гэж Софка асуув. 

	«Мөсөн тэнэг» гэж ярихыг би одоо хүртэл дуулаагүй юм байна. Дандаа л усан тэнэг гэж ярьдаг юм байсан. 

	— За тэр ч яах вэ, чи ямар нэг юм бодож олов уу?

	— Одоохон гэж Софка хэллээ. 

	Софка ваарыг бариад түрүүлэн алхлаа. Би ваараа хөндлөнгөөс харлаа. Тэр маань хөгийн атлаа хөгжилтэй ажээ. Би ваартаа дассан биз, надад их хөөрхөн харагдав. 

	Софка амандаа нэг юм шивгэнэж байлаа. 

	— Юу яриад байгаа юм бэ? гэж би аяархан асуулаа. 

	— Бодож байгаа нь тэр. Юм бодохоороо амандаа шүлэг уншдаг юм. Жүжигчин болох гэж зэхээд байгаа юм. Харин жүжигчин хүн «л, р» хоёр үсэггүйгээр болохгүй тул хаанаас юм нэг шүлэг олж авчхаад тэрийгээ үргэлж уншиж явдаг юм. Энэ шүлгээ уншаад сурчихаар чинь жүжигчнээр авна гэсэн юм гэнэ лээ. Тэгээд цаадах чинь их уйгагүй л дээ:

	 

	Малгай оёсон маань малгай янзтай болсонгүй

	Хонх цутгасан маань хонх шиг болсонгүй

	— Малгай гэмээ нь малгай шиг оёх хэрэгтэй

	Хонх гэмээ нь хонх шиг цутгах ёстой 

	 

	гээд л уншаад байдаг юм. 

	— Хэл хугалчихмаар юм байна даа гэж би хэллээ. 

	— Ёстой тийм. Харин энэ чинь уйдна гэж байхгүй. 

	Гэнэт Софка эргэн харж:

	— Бодож олов оо. Одоо тэднийд орж, цаас цуглуулж явна гэж хэлье. 

	Тэгээд ягих юмаа ягья. 

	— Ёстой зөв. Ямар мундаг вэ? гэж Серёжка баярлав. 

	Харин би дуугарсангүй. Яг унтаж байгаа юм шиг. Болж байгаа бүх явдал надад биш, өөр хэн нэгэн хүнд тохиолдож байгаа юм шиг, галт тэрэгнээс би биш, өөр хүн зугтаж. Наташа, Шерстнев нарыг өөр хүн мэхэлж, би биш өөр хүн эцэгтэйгээ уулзах гэж эрж байгаа мэт бодогдож байв. 

	Бид орцоор орж цахилгаан шатанд суув. Уг нь тавдугаар давхрынхыг дарах хэрэгтэй байсан боловч:

	— Хүвээж бай. Би товчийг нь даръя гээд Софка аравдугаар давхрын товчийг дарав. 

	Серёжка тайван янзтай буландан зогсох аж. 

	— Чи яагаад арван давхрын товч дарав? Тэр чинь таван давхарт суудаг шүү дээ гэж би асуулаа. 

	— Арван давхар байшингийн зөвхөн таван давхар хүрээд зогсох нь утгагүй юм. Арван давхар хүрээд буцаж таван давхар луугаа бууя гэж Софка хэллээ.

	Бид цахилгаан шатаар дээш өгслөө. Миний хувьд бол хүн болсоор цахилгаан шатаар явж анх удаа үзэж байгаа нь энэ. Шат, давхар бүр дээр тас няс хийн зөөлөн гулсаж дээшилсээр яваад зогсов. Софка таван давхрын товчийг дарж бид доошоо буулаа. Бид дөнгөж шатнаас гарч ирэн намайг сэхээ авч амжаагүй байтал Софка ямар ч бэлтгэлгүйгээр зуун наян тавдугаар хаалганы хонхыг дарав. 

	Хонхыг дахин нэг дартал тэр бидэнд хаалгаа онгойлголоо. Сахлаа хусаж байсан бололтой нэг хацар нь савантайгаа харагдав. Яарч байгаа нь илт байлаа. 

	— А та нар юм уу? Юу гээ вэ?

	— Бид хэвэггүй цаас цугвуувж явна гэж Софка хэлэв. 

	— Юу цуглуулж явна гэнэ ээ? гэж асуухад,

	— Хэвэггүй, хуучин цаас гэж засаж хэлэв. 

	— Надад цаас байхгүй гэж тэр хэллээ. 

	Харин Софка бол Сережкатай адилгүй, түүнээс ийм амар салах юм биш. 

	— Танай айлынханд чинь хэвэггүй цаас бас байхгүй гэж үү? хэмээн асуув. 

	— Тэд нар гэртээ алга. За та нар явцгаа гээд хамар хавччих шахан хаалгаа хаачхав. 

	— Сэтгэв санаа нь таагуухан байнаа даа, за яах вэ? гэж Софка хэлэв. 

	Серёжка бүр сэтгэлээр унаж, би ч бас урам хугарав. Харин Софка дахиад хонхыг нь дарчихлаа. Түүнийг хаалгаа онгойлгож, дургүйцэхээс нь өмнө амжиж:

	— Увсад цаас хэвэгтэй байхад та тусвахыг бодохгүй байна уу? гэтэл,

	— За за, орцгоо. Тэр өрөөнд ор, би сахлаа хусаадахъя гээд цагаа харав. 

	Бид тасалгаанд нь орлоо. Тасалгаа нь хамгийн энгийн, ор, ширээ, нэг сандалтай ажээ. Хаалган дээрээ хамаг юмаа өлгөөд орныхоо цагаан даавуугаар бүтээчхэж. Цонхны ойролцоо ханандаа тольтой, толиныхоо доор хоёр эмэгтэй хүний зураг хаджээ. Би тэрийг нь харах санаатай ойртов. Гэтэл Софка:

	— Киноны жүжигчид байна. Сэтгүүвээс хайчивж авсан байна гэв. 

	Тэр бээр сахлаа цэвэрхэн хусаж, үсээ нямбайлан самначихсан орж ирээд гоё байгаагаа сонирхох гэж толинд өөрийгөө харав. Тэр өөрөө өөртөө таалагдсан бололтой, «Манай хашаанд нэг охин бий...» гэдэг дууг амандаа гүнгэнэв. Би энэ дууг сайн мэднэ. Манай тэнд энэ дууг хүн бүхэн дуулдаг юм чинь. Тэр бээр анх удаа миний царай руу яг, эгцлэн хараад:

	— Бас нэг нэмэгдээ юу? гэж асуув. 

	— Энэ явуулын хүн гэж гэнэт Серёжка хэллээ. 

	Миний дотор үймэрч Софка, Серёжка, сэтгүүлээс хайчлан авч ханандаа өлгөсөн хоёр хүүхэн бүгд нүдний өмнүүр жирэлзэн өнгөрч эхлэхэд нь эргэж харав. Жаахан тайвшраад эргэж харъя гэж бодсон юм л даа, тэгсэн тэр... Би ваараа тавиад эргэж хартал тэр намайг аль хэдийн мартсан байлаа. Хэн юу болохыг нь асуучхаад хариуг нь хүлээн сонсдоггүй, явуулын бол явуулын л байгаа биз гэж боддог. Тэр бээр ер нь өнөөх л «Юутай байна даа?» гэж асуудаг боловч юутай байгааг нь огт сонирхдоггүй хүмүүсийн нэг байлаа. «Манай хашаанд нэг охин бий» гэж дахин дуулснаа хөгжилтэй дуугаар: — Улсад цаас хэрэгтэй юм биз дээ? гэж асуув. Юундаа ингэж гэнэт сэтгэл нь сэргэсэн юм бүү мэд. — За яах вэ, одоохон цаас аваад ирье гээд гарч бөөн цаас авчрав. Бас дахин гараад эргэж ирэхдээ бас нэг тэвэр цаас авчраад хаячхав. 

	— Улсад цаас хэрэгтэй юм бол ав даа гэж тэр хэлэв. 

	— Сайхан ургац байна даа гэж Серёжка хэллээ. — Танайд өвс байна уу? гэж Софка асуув. Овс байвал бид хүвээд аваад явчихъя гэв. 

	— Олс уу? Би одоохон олоод ирье гээд дахин гарав. 

	— За, эхэл гэж Софка хэллээ. 

	Би дуугарсангүй. 

	— Тэр сэтгэл нь хөдөлж байгааг нь харж байгаа биз гэж Серёжка хэлэв. 

	— Би түүнд бичиг бичсэн нь дээр байх аа. 

	Би сонины захаас урт нарийхан цаас таслан авч. «Үүнийг танд ээж бэлэглэсэн юм. Хүү Севка чинь» гэж яаран бичив. 

	Би түүнийг ороод ирнэ гэж айгаад маш их сандарч бичээд хумхиж халаасандаа хийв. 

	— Чи энийгээ тэгээд хаана орхих юм гэж Серёжка асуув. 

	Тэгтэл тэр нэг олс барьсаар орж ирлээ. 

	— Миша ах аа, энэ тэнд таавагдаж байна уу? гэж Софка гэнэт асуун ваар луу заалаа. 

	— Ваар уу? Хүүхдүүдэд бол зүгээр юм аа. 

	— Би үүнийг нэг хүнд бэлэг болгож авчирсан юм гэж би хэлэв. Миний дуу өөрт хүртэл их хачин дуулдав. 

	Тэр бээр олсоо гурав хувааж бидэнд өглөө. Харин би мангуу юм шиг нэг гартаа жигнэмэг, нэг гартаа олс барьчихсан тасалгааны голд зогсож байв. 

	— Чи яагаад над руу ширтчихэв гэж тэр надаас асуулаа. 

	— Би юу? Зүгээр. 

	— Иш дүү минь, чи жаахан бойтогдуу эр юм даа. Алив наад жигнэмгээ гээд миний гараас хайрцгийг авахдаа гар нь миний гарыг шүргэв. Энэ дотор чинь ганц ч жигнэмэг алга, харин чи бариад байдаг. Би жигнэмгээ хэзээ яаж идсэнээ ч мэдсэнгүй. 

	— Энэ маань өглөөнөөс хойш юм идээгүй яваа юм. Москвад түр саатаж байгаа юм. Өнөөдөр явах юм гэж Серёжка хэллээ. 

	— Тэгээд юу гэж та нартай хамт үүгээр холхиод байгаа юм?

	— Найзалж байхгүй юу даа гэж би хэллээ. 

	— За, за, хүүхдүүд ээ, бушуулж үз, хурдал, Би явмаар байна. 

	Чиний явах ч гайгүй байна аа. Би чамтай зэрэгцээд зогсож байна. Би чамаас болж галт тэрэгнээс оргосон, тэгэхэд чи намайг хөөж байдаг. Бас тэгээд эцэг гэж байгаа. Явж л бай л даа. Харин би одоо танайхаас гараад дахин хэзээ ч эргэж чам дээр ирэхгүй. Харин вааран дотроо энэ бичгээ хийчихнэ. Сүүлд нэг өдөр чи ваарын ёроол руу өнгийж харахдаа бичгийг олж үзээд ичих болно доо. 

	Би хамгийн том боодол хийх гэж хамаг хүчээрээ чармайж байв. Чангахан татахаар олс нь тасарч унаад байсан тул би халууцаж, яг шил рүү минь цоортол ширтээд ч байх шиг санагдаж байлаа. Гэвч улсад цаас хэрэгтэй, надад эцэг хэрэгтэй болохоор би шалан дээгүүр мөлхөн гайтай хар хуучин сонинуудыг хаман цуглуулж байлаа. 

	— Алив, би чамд тусалъя гэхдээ дуу нь нэг хачин өөр болов. Арай ч зөөлөрсөн янзтай дуугаар, — Чинийх нэг л болж өгөхгүй байна аа даа гэв. 

	— Минийх үү? Минийх ч болж л байна л даа гээд би боодолтойгоо өргөн түүн рүү эргэж ч харалгүй үүд рүү алхав. Түүнийг эргэж хараад байхын ч хэрэггүй байлаа. Харин бичгээ сэмхэн, ваар луугаа хийчихлээ. Хаалган дээр очоод би зогсосхийлээ. Намайг дуудна гэж бод оо юм болов уу даа. Тэгтэл намайг дуудсан ч үгүй. Тэгэхээр нь би ч явж ёроолдоо бичигтэй ваар маань түүний тасалгаанд үлдэв. Софка Серёжка хоёр шатан дээр намайг гүйцэж ирэв. 

	— Чи яагаад ийм хурдан гараад ирэв? Бас жаахан сууж болох байсан шүү дээ гэж Серёжка хэлэв. 

	Би дуугарсангүй. Дуугарах юм ч байсангүй. 

	— Чи бүү санаа зов. Юм ярихгүй байгаагаас хойш ягих ч хэвэггүй. Ваагаа чи огхисон шүү дээ гэж Софка намайг тайвшруулав. 

	— Ваар уу? Тэрийг би өөр хүнд авч явсан юм. Харин энэнтэй зууралдсаар байгаад одоо хаашаа ч амжихаа байлаа. Харин галт тэрэгнээсээ хоцрохгүй юм сан. Курскийн буудлаас хөдөлнө. 

	— Чи тэр хүнийхээ хаягийг бидэнд орхичих. Бид хоёр үүнийг чинь аваачаад өгчихье,

	— За яах вэ, яах вэ гэж би гараараа дохив. 

	Хоолой дээр бөөн юм зангираад юм ярьж болохгүй байлаа. Би уйлчих вий гэж айж байлаа. Уйлчихвал энэ юм бүхнийг мэдэгч гэж өөрсдийгөө тооцдог москвагийнхан чинь, хөдөөгийнхөн бүгдээрээ ийм усан нүдтэй юм гэж бодно шүү. Эд нар манай хөдөөгийнхнийг үзээгүй юм чинь. Би гадаа гарч ирлээ. 

	— Би ч одоо явна байгаа даа гэж би хэлэв

	— Ердөө одоо юу? гэж Серёжка асуугаад, — За баяртай гэв. Бид хоёр харилцан гар барилцаад дараа нь би Софкагийн гарыг барив. Түүний гар нь урт нарийхан аж. Бид ялихгүй зогсоцгоолоо. Салж хагацахдаа би үнэхээр дургүй. Дахин бид бараг хэзээ ч уулзахгүй биз. Тэгэхээр бүрмөсөн салаад явахад харамсалтай байлаа. 

	— Хөөе хүүхдүүд ээ, хүүхдүүд ээ! 

	Бид дээшээ хартал таван давхрын цонхонд тэр харагдав. 

	— Хөөе залуу, чи ваараа орхичхож... гэж дуудав. 

	— Юу? гэж би асуув. 

	Би түүний хэлснийг их сайн дуулсан л даа. Харин дуулаагүй дүр үзүүлсэн юм. Тэр цонхноосоо цаашаа холдоод явчихсанаа дахин толгойгоо цухуйлгав. Миний ваарыг барьж байгаад даллатал дотор нь хийсэн бичиг бидний хөл доор уначхав. Серёжка түүнийг авч надад өглөө. Би авч халаасандаа нуув. 

	— За, за. Очлоо гэж би хэллээ. 

	За яана гэх вэ, Очиж ваараа авангаа би чамд одоо бүгдийг яриадахъя гэж бодтол, надад их хөнгөн аятайхан болоод явчхав. Хамаг юмаа шууд ярихын оронд юу ч гэж тэгж зовж зүдэрч элдэв мэх зохиогоод байсан юм бүү мэд. Шуудхан шиг учраа хэлчихсэн бол бид өдийд цай ууцгааж, дараа нь тэр намайг вокзал дээр хүргэж өгч, би түүнийг Наташа, Гелий хоёртой танилцуулах байсан. Хонхыг нь дарлаа. Онгойлгоод өгөхөөр нь — За зочдоо хүлээж ав гэж хэлнэ гэж бодлоо. Тэгтэл үүдээ онгойлголоо... Шинэ костюм, цагаан цамц өмсөж, зангиа зүүчихсэн, танигдахын аргагүй болчихсон зогсож байна. Хуримаа хийх гэж байгаа тракторч шиг ч, үгүй ээ, гадаадын кино жүжигчин шиг. 

	— Хүний юмыг мартдаг, муу л байна даа. Чамд итгээд захисан байтал чи мартаж явдаг. 

	Чи бас намайг сургаж байна уу. Одоохон би чамд хэн болохоо хэлээдэхье. Тэгэхээр чи ингэж ярихаа болино оо. Тэр үед би чамд чи бид хоёрын хөмсөг, хамар адилхан байхад чи анзаарахгүй байгааг чинь хэлээд өгнө өө. Чи намайг өөрийнхөө хүүхдийг гэж ер нь зүүдлэх ч үгүй байх шиг байна. 

	Чи эхнэр хүүхэдтэйгээ ор тас марчихсан ч байж магадгүй. Намайг хэн болохыг мэдэхээрээ чи нэг их баярлахгүй ч байж мэднэ. Чамайг юманд явах гэж байхад чинь би саад болчихсон шүү дээ. Тэгэхээр чи надтай зууралдаж, баярласан дүр үзүүлэх болно. 

	Яагаад ч юм энэ тухай би урьд нь ер бодоогүй юм байна. Үнэхээр тэр надтай ярих завгүй ч байгаа юм бил үү?

	— Чамайг хэн гэдэг вэ? гэж тэр асуулаа. 

	— Мишка гэж худлаа хэллээ. 

	Хамаг байдгаа ярихаасаа өмнө бас ямар хүн болохыг нь мэдэх хэрэгтэй. 

	— Тэгвэл чи бид хоёр адилхан нэртэй юмаа гэж тэр хэлэв.

	— Тийм юм гэлээ. 

	Би тайвширч сэтгэл хөдлөхөө болин уужуухан шиг худал хэлж гарав. 

	— Чи хаанаас ирсэн бэ?

	— Алтайн хязгаараас. 

	— Алтайн хязгаараас гэнэ ээ? гэх дууны нь өнгөнд сонирхсон байдал илт мэдэгдэв. — Тэгвэл чи бид хоёр чинь зөвхөн ижил нэртэй биш бас нутаг нэгтэй байх нь ээ. Чи тэнд хаахнуур нутагладаг вэ?

	— Барнаулын ойролцоо, сангийн аж ахуйд гэж худлаа залав.

	— Би ч гэсэн бас сангийн аж ахуйд байсан. Тэгэхдээ Барнаулаас нэлээд хол. Гэлээ ч гэсэн чи бид хоёр бараг нэг нутгийнх юм даа. Би найман жил тэнд очоогүй... 

	Ээж бид хоёрыг дурсана байх даа гэж би хүлээж байлаа. Гэвч тэр огт дурсахгүй, биднийг ор тас мартсан мэт байв. 

	— «Шинэ» гэдэг сангийн аж ахуйг чи дуулсан уу? гэж тэр асуув. 

	— Дуулсаан. Саяхан танай аж ахуйн даргыг сонинд бичсэн байсан. 

	— Шерстневийн тухай юу? Тэгвэл тэндээ хэвээрээ байгаа байжээ гээд инээмсэглэснээ: «Уулзахаараа гарыг чинь үнсэнэ ээ...» «Олон улсын хэрүүл...» гэж их ярьдаг юм. Хөгжилтэй эр. Миний сайн нөхөр байгаа юм. Намайг өөрийнхөө орлогч бол гэж их гуйсан. Би л өөрөө Москва явна гэж зүтгээд орлогч нь болоогүй юм. Дээд сургуульд орох хэрэгтэй байсан юм л даа. 

	«Шерстнев миний сайн найз гэнэ ээ? Мөн мундаг аа. Надаас болж хөлийнхөө хурууг хөлдөөсөндөө баярлаж, миний гарыг үнсэх гэсэн гэж хэлдэг юм биш байгаа» гэж би бодов. 

	— За би явлаа. Таны ч гэсэн явах цаг болж байгаа байх... гэтэл. 

	— Хүлээж бай, хүлээж бай, өдөр болгон ямар нутгийнхаа хүнтэй таралдах биш гээд бараг хүчээр намайг сандал дээр суулгачхав. Тэгснээ, — Би яараагүй ээ. Над руу хүн утсаар ярих ёстой, түүнийг хүлээж байна... гээд цааш нь, — Би бол хамгийн анх атарт очсон хүн. Атрыг анх удаа эзэмших хөдөлгөөн өрнөхөд би хамгийн түрүүнд тэнд очиж трактор барьж Шерстневтэй хамт анхны майхныг босгож явсан хүн. Биднийг яаж ажиллаж байсан гэж чи санана. Майхан нэвт салхилж өвөл даардаг байлаа. Олон хүн зориг мохон шантарч билээ. Харин би тэгээгүй юм. Би бас ганцаараа байгаагүй шүү. Миний хүү тэгэхэд хариугүй жижиг байсан... гэж ярилаа. 

	«Хүү минь тэгэхэд их жижиг байсан юм» гэж хэлдэг байна шүү. Тийм ээ, яг тэгж хэлсэн юм, харин би бол намайг ор тас мартжээ гэж бодсон юм. 

	— Танай хүү одоо хаана байгаа юм? гэж би асуулаа. 

	Ээжтэйгээ хамт эмээ өвөөгийндөө очих гээд явсан гээд,  — Атарт намайг танихгүй хүн байхгүй, гэснээ нүүрэнд нь баясал тодорч хацар нь улайн хурдан хурдан цааш цаашаа алхаж гараа гозгонуулах нь усан онгоцны ахмад алсын аялалдаа гараад явж байгаа мэт. — Чи манай сангийн аж ахуйд очоод Шеглов гэж ямар хүн байсныг асуу. Хэн нь ч чамд хэлээд өгнө. Сангийн аж ахуйгаар ч барахгүй муж даяараа намайг мэддэг, хүндэлдэг байсан юм. Нэг ийм юм болсон юм. Өвөл цаг юм сан. Хэдэн тракторч залуу атраас шантарч оргохоор шийдлээ. Эргэн тойрон цасан дунд трактороор оргохоос өөр арга үгүй байлаа. Тэд нар Шерстневийн эзгүйд оргох гэж бэлтгэж байсан юм. Би энэ тухай мэдээд хүүгээ тэврээд тэдний хойноос хөөлөө. Гүйцэж очоод: Буцахгүй бол энэ хүүхдийг бид нар хөлдөөнө. Тэгэхээр та нарт сайн юм болохгүй л байх гээд тэднийг эргүүлж авчирсан юм... Намайг мартахын аргагүй гавьяаг ч би байгуулсан юм. 

	Энэ намтрыг би сайн мэдэж байлаа. Надад Шерстнев ярьсан юм. Үүнийг ярихгүй байж болох байлаа. Тракторч залуусын хойноос хүүхдээ тэврээд явсан хүн нь ээж шүү дээ гэж бодохоос хачин уйтгар төрж вокзал дээр намайг Наташа, Гелий хоёр хүлээж ядан байхад би энд юугаа хийж суугаа билээ гэж бодогдов. Шинэ ботинкоо чахруулан тасалгаа дотуураа нааш цаашаа алхан дургүй хүрэм худал хэлж байгаа энэ хүн надад хэрэггүй байлаа. 

	Тэр бээр хаалга руугаа очин онгойлгоод 

	— Хаалган доор муур дуугарах шиг болсон юу вэ? гэв. 

	Түүнийг худлаа яриад байхаар нь мий шиг дуугарснаа би өөрөө ч анзаарсангүй. Эндээс бушуухан явах хэрэгтэй гэж бодоод:

	— Би галт тэрэгнээсээ хожигдох нь. Би Артек явж байгаа юм гэв. 

	— Харамсалтай. Өдөр бүр нутгийнхаа хүнтэй тааралдах биш. Би мотоциклоороо чамайг хүргээд өгөх сөн.. Утас дуугарахыг хүлээж байгаа болохоор яая гэх вэ. 

	— Зүгээр. Би метрогоор яваад хүрчихнэ гэж би хэллээ. 

	Энэ муугийн хэмхэрхий хараар хүргүүлэх ч харин гайгүй байна аа. 

	Наташа, Гелий хоёр харж бөөн намтар болно...

	— Буцахдаа манайхаар дайр л даа. Би «Москвич» авах гэж байгаа. Ёстой сайхан эд. Моторт нь нэг юм хийх гээд байгаа юм. Энэ бол нууц. Тэгээд хоёр зуун километр явахад ч дажгүй. Би чамайг машиндаа суулгаад салхитай уралдан давхия. 

	Би ваараа авч бослоо. Бид хоёр шатан дээр гарч иртэл:

	— Хүлээж бай гээд цахилгаан шатны хонх дарав. — Чи буцахдаа над дээр ир. Хоёулаа хамт Алтай руу ухасхийе. Намайг очихоор хүмүүс гайхна даа... 

	— Би царай руу нь хартал царай нь хувирав. Саяхан тасалгаа дотуураа нааш цааш алхаж байсан хүн гэхэд танихын аргагүй болж уруу царайлан айсан байдалтайгаар. «Намайг яваад очихоор хүмүүс гайхна даа...» гэв. Би ээжийнхээ тухай бодлоо. Тэр ч гэсэн бас тэгэх шиг болсон. 

	Хоёр хүн, тэгэх тусмаа эцэг хүү хоёр зэрэгцэж зогсоод нэг хүний тухай бодож байдаг. Тэгсэн байтлаа тэдний хооронд давж туулах аргагүй их зайтай байдаг гэж бодоход сонин байлаа. 

	Шат ирж тэр хаалгыг нь онгойлгож өгөөд торны нь цаанаас намайг харан зогссоноо: 

	— Доороосоо гурав дахь товчийг дар гэж хэлэв. Би ч товчийг нь дарлаа. Шат ч хөдөллөө. Эхлээд түүний царай нь харагдахаа больж, зангиа нь, шөвгөр хар ботинк нь жирэлзэн өнгөрсөөр үзэгдэхээ болив. Харин би бол цахилгаан шатан дотроо, ваараа барьсаар зогсож байв. Шат дөрөв, гурав, хоёрдугаар давхрыг өнгөрч байгаа нь мэдэгдсээр, нэгдүгээр давхарт хүрээд зогсов. 

	Софка, Серёжка хоёр яг байран дээрээ хүлээж байв. 

	— За яав? гэж Софка асуулаа. 

	— Зүгээр. Ваараа би та нарт орхино оо. Буцахдаа авъя гэхэд

	— Энэ чинь зөв шийдвэр байна даа. Чи бидэнд цахилгаан явуул бид хоёр чамайг угтаж аваад гаргаж өгье гэж Серёжка хэлэв. 

	— Миний явах цаг боллоо гэж би хэллээ. 

	— Бид чамайг автобусанд суулгаж өгье. Алив, наад ваараа гэж Софка хэллээ. 

	Автобусанд хүрч очоод бид салах ёс гүйцэтгэв. Би ухасхийн автобусанд орж, ёс журмын дагуу билет авч, онгорхой цонхны дэргэд суув. Цонхны доор Софка, Серёжка хоёр зогсож байлаа. Миний ваар Софкагийн гарт хоцров. 

	Автобус хөдөллөө. Вернадын гудамж дахь байшин, зуун наян тавдугаар хаалга, миний ваар цөм тэртээ алсад хоцорлоо. 

	Энэ бүх намтраас зөвхөн, миний түүнд бичсэн зурвас л үлдэв. Тэр зурвасыг би хумхиж атгаад халаасандаа хийчихсэн юм. Түүнээс өөр юу ч үлдээгүй билээ. 

	Бид дахиад галт тэргэн дотроо, хүүхдүүд аль хэдийн унтацгааж байгаа боловч би цонхны дэргэд зогссоор. Цонхоор харагдах ч юм байхгүй, гадаа харанхуй юм чинь. Хааяа ганц нэгэн гэрэл харагдаад алга болох аж. 

	Наташа коридороор нааш цааш алхалж, купенүүд рүү шагайн дээд талын орноос хэн нэг нь ойччих вий гэж санаа зовон явав. 

	Харин би харанхуй руу харж, өнөөдрийн явдлыг нэхэн санаж явлаа. Надад тааралдсан бүх хүмүүсийг, троллейбусны жолооч, герман хэлний багш, сандал дээр сууж байсан өвгөн, бүжигчин эмэгтэй, лавлах товчооны хүүхэн, Федоров, намайг «Космос» кафед хамт орохыг урьсан оюутнууд, ганц гарт, Софка, Серёжкаг бүгдийг нь дурсан санаж бодон бодон явахад тэдний хэнд нь ч гэсэн тохирох үг олдож байлаа. 

	Харин нэг хүний тухайд бол огт олдсонгүй. Миний эцэг шүү дээ гээд бодсон хэр нь хэлэх үг олдсонгүй. Урьд нь санаанаасаа ургуулан боддог байсан намтраа эргэн саная гэтэл дургүй хүрч ямар ч хэрэггүй, хоосон намтраар юугаа хийх вэ, ашиг гарах биш гэж бодлоо. 

	Намайг худлаа ярихаар ээж маань яагаад уртаар санаа алддагийг би ойлгов. Намайг эцэг шигээ хөнгөн хийсвэр, найдваргүй хүн болно гэхээс айдаг ажээ. Тэр бээр атарт байсан тухайгаа ярихдаа, урьд нь бид энэ тухай хэзээ ч ярьж байгаагүй мөртөө яг миний үгээр, «Би атрын хамгийн анхны хүн», «Тэгж ярих юм бол намайг мартах аргагүй гавьяаг ч би байгуулсан юм л даа» гэж ярихад нь би айв. 

	Ийм л юм болсон юм даа. Сонин биш гэж хэлэх үү? Онцын сонин юм энд байхгүй ч тодорхой л доо. Гэсэн ч яагаад ч юм би урьд нь, түүнийг мэддэггүй байх үеийнхээсээ дээр болоод, сэтгэл хөнгөрөөд явчхав. 

	Бас тэгээд тэр бидэн дээр ирэх гэж байгаа гэж хэлсэн шүү дээ. Яг ч тэгж хэлээгүй л дээ, гэхдээ л энэ тухай бодож байгаа нь тодорхой байсан. 

	Гэтэл надад гэнэт бяцхан найдвар төрсөн нь алсад харагдах галын дөл, наанаас нь яваад байхад улам улам цаашлах мэт холдсоор байснаа гэнэт холдохоо больж хүрч очдогтой адил санагдав. 

	Миний эцэг надад яг тэр сүүмэлзэн харагдах галын дөл мэт. 

	Эрт орой алин боловч хэзээ нэгэн цагт би түүнд хүрч очих л болно. 

	 

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


ЗОХИОЛЧИЙН ТУХАЙ ХЭДЭН ҮГ

	Владимир Железников бага залуу наснаас амьдралын эрээн барааныг үзсэн зохиолч мөн. Эцэг нь цэргийн хүн байсан бөгөөд эцгийнхээ хамт хил дээр орших Беларусь, Балтикийн хотуудад сууж байлаа. Дараа нь тэд дүрвэн нүүж, Железников их буучийн дунд сургуульд, дайн дууссаны дараа М. Горькийн нэрэмжит утга зохиолын дээд сургуульд суралцаж төгссөн байна. 

	Гучин таван настайд нь анхны ном нь хэвлэгдэн гарчээ. 

	Железниковын тууж, өгүүллэгүүд, ер бүх зохиолд нь орчин үеийн амьдрал туссан байдаг. Түүний зохиолын баатрууд нь өнөөдрийн охид хөвгүүд уншигч та бүхний үе тэнгийнхэн билээ. Гэвч тэдний хажуугаар бас өөр олон баатрууд, тухайлбал идэр залуу, хижээл настан, тэр ч байтугай өтгөс буурлууд ч бий. Тэд бүгдээрээ өнгөрснөө үргэлж дурсан санаж байна. Арван таван насандаа сүүлчийн дайнтай нүүрээрээ учирсан Железников хожим нь тэр дайныг огт мартдаггүй нь түүний уран бүтээлээс илхэн харагддаг. 

	Железниковын ямар ч номыг аваад үзсэн янз бүрийн насны хүмүүсийн өөр хоорондын харилцааг үзүүлсэн нь бий. 

	Ерөөс насны зөрөө гэдэг зөвхөн туулж өнгөрүүлсэн амьдралын туршлага төдий биш, олон талаар хүний дотоод сэтгэлгээ, хувийн чанарыг тодорхойлсон зөрөөтэй цаг хугацааг хэлдэг байна. Нас биеийн хоорондох зай хэчнээн их байх тусам тэдний өөр хоорондын ялгаа төдий чинээн их байна. Энэ ялгаанаас болоод заримдаа хүмүүс бие биеэ ойлголцохгүй эвгүй явдал ч гардаг. 

	Гэвч амьдралд хүмүүсийг холдуулахаасаа илүү өөр хооронд нь холбож өгдөг хүчин зүйлс бий. Бие хүн ч бай, бүхэл бүтэн үе ч бай, нийгмээс ангид амьдарна гэж үгүй бөгөөд амьдралд тохиолдох бэрхшээл, гачигдал, зовлон, хувиа хичээх үзэл, хатуу сэтгэл, бэртэгчин зантай, хүн бүр өөр өөрөөр тэмцдэг тухай Железниковын номд яруу тодоор өгүүлжээ. 

	Энэ номд « Зургаагийн «Б»-ийн гайхал», «Ваартай зорчигч», «Хүүхэд нохойд хайртай» хэмээх гурван туужийг эмхэтгэлээ. 

	«Зургаагийн «б»-гийн гайхал» хэмээх туужид, хоёрдугаар ангийн бяцхан баатарчууд, багийнхаа ахлагчаар томилогдон ирсэн Борис Збандутог, сайн сайхны туйл гэж түүнд итгэж, Борис ч тэдний итгэлийг хөсөрдүүлэхгүйн тулд аяндаа сурлага сахилга батаараа мэдэгдэхүйц сайжирч байна. Энэ туужаараа В. Железников «Тавын «Б»-гийн дамшиг» хэмээх кино зохиол бичиж ЗСБНХУ-ын төрийн шагнал хүртсэн билээ.

	В. Железников бол багачуудын амьдрал ахуй, сэтгэл зүйг сайн мэддэг зохиолч болох нь энэ номыг уншихаар та бүхэнд аяндаа тодорхой болно.

	 


1978 оны хэвлэл «6 “б”-гийн гайхал» номын ГАРЧИГ

	 

	Зургаагийн Б-гийн гайхал

	Ваартай зорчигч

	Хүүхэд нохойд хайртай

	 


1978 оны хэвлэл «6 “б”-гийн гайхал» номын Хэвлэн нийтлэлийн мэдээлэл

	 

	В. ЖЕЛЕЗНИКОВ

	 

	6 “б”-ГИЙН ГАЙХАЛ

	(Сургуулийн дунд насныханд)

	 

	БНМАУ

	АРДЫН БОЛОВСРОЛЫН ЯАМНЫ ХЭВЛЭЛ 

	УЛААНБААТАР

	1978 ОН

	 

	Зохиолч В. Железников

	Орос хэлнээс орчуулсан Ч. Алтанзагас 

	Редактор Ц. Сандаг

	 

	6 «Б»-ГИЙН ГАЙХАЛ

	 

	Зургийг хуулбарласан X. Балжинням

	Уран сайхны редактор З. Нямжав

	Техник редактор З. Бурмаа

	Хянагч Ц. Цэрэнчимэд, Д. Сайн-Амгалан

	 

	Зах. №. 129 

	Хэв. газ. №16/8 

	 

	Өрөлтөд 1978 оны 4-р сарын 27-нд 

	Хэвлэлтэд 1978 5-р сарын 25-нд 

	Цаасны хэмжээ 60x84/16 

	х. х. 15,5 

	х. н. х. 14,41 

	т. х. 12,08 

	 

	хэвлэсэн тоо 13,000

	 

	Үнэ 2 тө 95 мө

	 

	БНМАУ-ын Ардын Боловсролын Яам

	Барилгачдын талбай 15

	 

	Д. Сүхбаатарын нэрэмжит хэвлэлийн комбинатад хэвлэв 

	Д. Сүхбаатарын талбай 2.

	 

	с 2

	Ж—481

	 

	VII-3

	474—78

	
Заметки

		[←1]
	 Өө та германаар ярьдаг юм уу?




	[←2]
	 Гүйгээд!




	[←3]
	 юу гэнэ ээ?




	[←4]
	 Персона грата — лать үг. Нэг гүрнээс нөгөө гүрэнд элчин сайдаар суухаар нэр дэвшээд тэр улсаараа зөвшөөрөгдсөн хүн.

